
	ГУДИГГҮЙ ЭР - 2

	(21 — 47-р бүлэг)

	“УЛСЫН ХЭВЛЭЛИЙН ГАЗАР” Улаанбаатар хотноо 1979 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Англи хэлнээс орчуулсан Ц. ГОМБОСҮРЭН 



	
ХОРИН НЭГДҮГЭЭР БҮЛЭГ

	Эйлин дотроо хэчнээн ч хардаж сэрдэвч нөхрийнхөө гэнэт их өөрчлөгдсөнд бахархахгүй байж чадсангүй, Лондоны төлөвлөгөө, Беренистэй хамт тэнд очих зэрэгт сэтгэл нь урамшсан Каупервуд эхнэртээ өөрийгөө хамгийн итгэлтэй хүн гэж харуулахыг оролдож байв. Лондонд түүнийг авч явах санал, гэрээслэлээ биелүүлэх хамгийн итгэлтэй хүмүүсийн тоонд тэр Эйлинийг оруулж байшингаа түүнд үлдээх болсон зэргийг Эйлин Чикагогийн их сүйрлээс гарсан сургамжийн үр дүн гарцаагүй мөн гэж бодох болжээ. Амьдрал түүнд хатуу боловч сургамжтай цохилтыг цагийг нь олж өгчээ. Тэр бүр эргэсэн юм уу, ямар ч болсон эргэх замдаа ороод байж болно. Энэ бодол нь Эйлиний хайр сэтгэлд, ер нь хүмүүсийн хоорондын бат бэх холбоонд итгэх итгэлийг сэргээхэд хангалттай байлаа. 

	Эйлин аялалд маш баяртай бэлтгэж хувцас хунараа янзлав. Сайхан замдаанууд худалдан аваад дэлгүүр, оёдол болон хээнцэр хувцасны загварын газраар гүйж дадсан заншлаараа маш гоёмсог, хэтэрхий гяланцаг юмсыг олж авсан боловч Каупервуд түүнийг сайн мэдэх тул огт гайхсангүй. Тэд Баасан гарагт явах «Кайзер Вильгельм» хэмээх усан онгоцонд сайхан люкс өрөө захиалсан байжээ. Тэр хоёрын хооронд гэр бүлийн эелдэг харилцаа аль хэдийн байхгүй болсныг сайн мэдэж байсан боловч Эйлин сүйт хүүхэн шиг бүхэл дотуур хувцас, гоёллын зүйлсийг өөртөө яаран бэлтгэжээ. 

	Энэ хооронд Эйлинтэй танилцахыг хэчнээн ч оролдоод амжилт олоогүй байсан Толлифер «Кайзер Вильгельм» онгоцны аян замын хөтөлбөр билет мөн түүнийг онц ихээр баярлуулсан гурван мянган долларын шинэхэн дэвсгэртүүд зэргийг хийсэн үнэт илгээмжийг шуудангийн хайрцгаасаа огт санамсаргүй хүлээн авч маш их баярлажээ. Энэ нь Каупервудын хүлээлгэсэн хариуцлагатай үүргийг биелүүлэхэд урам зориг идэвх зүтгэлийг нь дээшлүүлэв. Агуу их Каупервудад хамгийн сайхан сэтгэгдэл төрүүлэхийн тулд бүх хүчээ шавхан ажиллахаар Толлифер шийджээ. 

	Каупервуд бол амьдралыг яаж ашиглах, түүнээс хүссэн зүйлээ яаж авахыг сайн мэддэг хүн дээ! Сонины сүүлийн хэдэн дугаарыг яаралтай эргүүлэн Баасан гарагт хөдлөх «Кайзер Вильгельм» онгоцоор Каупервуд гэр бүлтэйгээ европоор явах гэж байна гэж бичсэнийг олж уншив. 

	Каупервудын бүх хэрэг явдлын учрыг сайн мэдэж байсан Беренис тэднээс хоёр өдрийн өмнө «Саксонип» хэмээх онгоцоор эхтэйгээ гарахаар шийджээ. Тэд Лондонд очоод урьдын бууж байсан «Клариж» гэдэг зочид буудалд хүлээж авахаар Каупервудтай ярьж тохирчээ. 

	Сонин сурвалжлагчдаар хүрээлүүлсэн Каупервуд, Чикагод өөртэй нь холбогдох юм ер байхгүй, ойрын ирээдүйд ямар ч төлөвлөгөөгүй бөгөөд ямар ч байгууллагыг сонирхохгүй бүхэл зунжингаа европоор эхнэртэйгээ аялан явна гэж мэдэгдэв. Энэ мэдэгдэл үлэмж далайцтай цуурайтав. 

	Сонинд түүний энэ гайхмаар явдлын тухай дахин бичиж эхлэв. Түүнийг суут ухаантан гэж нэрлээд тийм онц гарамгай санхүүч, тийм их мөнгөтэй ажлаа орхиод тайван явж байгаад нь гайхацгааж байв. Каупервуд сонинд гарсан ийм шуугианд дотроо баярлаж байв. Учир нь энэхүү шуугиан энэ удаа өөрт нь ашигтайгаар санамсаргүй эргэсэн, түүний үнэн төлөвлөгөөний сайхан халхавч болж байсан бөгөөд уул асуудлыг шийдэхэд цаг гаргаж өгсөн юм. 

	Ингээд тэд явлаа. Бүхэл талаараа бусдаас давуу хүний дүрээр онгоцны талбараар Эйлин жирийн дадсан байдлаараа алхаж байв. 

	Тус онгоцоор явж байсан Толлиферын хувьд бол шинэ хариуцлагатай үүргээ биелүүлэх цаг болсон учир ажилдаа ороход бие зүрх сэтгэлээрээ тэр бэлэн байв. Каупервуд түүнтэй тааралдахдаа өчүүхэн ч анхаарсан янзгүй түүнийг танихгүй юм шиг дүр олны дунд үзүүлж байв. 

	Үүнийг ойлгосон Толлифер онгоцны талбар дээр Эйлинтэй тааралдахдаа нүднийхээ булангаар сэмхэн харж байсан бөгөөд Эйлин ч түүнийг сонирхон харж байгааг тэр ажиглажээ. Эйлин бусдын анхаарлыг өөртөө хэтэрхий татмаар эвгүй хувцасладаг бас тэгээд даруу төлөв зангүй юмны эвийг тохируулдаггүй хүн юм гэж тэр бодов. 

	Толлиферын өрөө нь «Б» талбарт байх бөгөөд хоол идэхдээ онгоцны даргын ширээнд суух ажээ. Каупервудынханд бол өрөөнд нь хоол авчирч өгдөг байжээ. Каупервудынхан шиг тийм хүндтэй зорчигчид, онгоцонд нь яваад онгоцны дарга маш олзуурхаж өөрийгөө болон онгоцоо магтуулан сурталчлуулахыг хүсжээ. Толлиферын хөгжилтэй бөгөөд нийтлэг занг өндөр үнэлсэн онгоцны дарга алдарт саятныг сонирхохыг түүнд ятгаж улмаар өөрийгөө Каупервудийнхантай танилцуулж аль гэж түүнээс гуйжээ. 

	Ингээд аяллын хоёр дахь өдөр онгоцны дарга Генрих Шрейбер өөрийнхөө өчүүхэн үйлчилгээг ашиглахыг тэднээс хүсэж мөн Каупервудынхны эрүүл мэндийг лавлан асуулгахаар хүн явуулж, ноён Каупервудыг онгоцоо үзэхийг урьжээ. Зорчин явагчдын дунд түүний дотнын нөхөд, тэр тоонд дарга өөрөө байгаа бөгөөд хэрэв ноён Каупервуд татгалзахгүй бол өөрсдийгөө түүнд танилцуулахыг хүсжээ. 

	Энэ хэрэгт Толлифер оролцсоныг тааварласан Каупервуд эхнэртэйгээ уул саналын талаар ярилцаад онгоцны дарга болон тэдэнтэй танилцахыг хүссэн бусад зорчин явагчдыг өрөөндөө морилон ирвэл маш их баярлахаа илэрхийлсэн хариу өгчээ. Ингээд онгоцны дарга, жүжгийн зохиолч, ноён Уилсон Стайлс, Арканзас мужийн захирагч ноён Куртрайт болон Нью-Йоркийн дээд язгууртны нийгэмлэгийн төлөөлөгч ноён Брюс Толлифер мөн Лондонд суугаа эгч рүүгээ яваа Александра Гивенс гэгч хүүхэн зэргийг Каупервудынханд танилцуулав. Толлифер зорчин явагчдын нэг, хөөрхөн хүүхэн Александраг ажиглаад түүний эцэг нь нийгмийн нөлөө бүхий хүн болохыг мэдээд түүний танил хүмүүсийн нэгнийх нь найз гэж тэр хүүхэнд өөрийгөө танилцуулжээ. Толлиферын урхинд орсон Александра хүүхэн түүний худал ярианд сэтгэл баясаж байв. 

	Энэ санамсаргүй хүлээн авалт Эйлиний сэтгэлд тохирчээ. Тэднийг өрөөндөө орж ирэхэд сонирхолтой сэтгүүл уншиж байсан Эйлин суудлаасаа босож зочидтой мэндлэхээр нөхөртэйгөө зэрэгцэн зогсов. 

	Каупервуд нийгмийн дээд гаралтай цэвэрхэн охин Гивенсийг дагуулан орж ирсэн Толлиферыг шууд ажиглав. Толлифер урьд өмнө хэзээ ч уулзаж учраагүй хүний байдлаар өөрийгөө Каупервудад танилцуулав. Эйлин түүнийг илэрхий сонирхож байв. 

	— Ноён Каупервуд шиг ийм гайхалтай хүний эхнэртэй танилцахад би их баяртай байна. Та европ тивээр аялахаар явж байна уу? гэж Толлифер Эйлиний нүүр өөд эгц харан асуув. 

	— Бид эхлээд Лондонд бууна. Дараа нь Франц орж түүнээс цаашаа ч явах байх. Миний нөхөр хаана ч очсон санхүүгийн асар их ажилтай байдаг гэж Эйлин хариулав. 

	— Ноён Каупервудын тухай сонинд бичсэнийг үзвэл яг л тийм хүн байна лээ. Ийм олон талтай хүний хань байх гэдэг чинь үнэхээр агуу их хэрэг юм. Яг үнэнийг хэлэхэд үнэхээр хариуцлагатай зүйл юм гэж би бодож байна гэж Толлифер инээмсэглэн хэлэв. 

	— Та зөв ярьж байна. Энэ үнэхээр хэцүү зүйл юм гэж нөрийнх нь үүргийг үнэлсэнд бахархсан Эйлин талархсан байдалтай инээмсэглэв. 

	— Та харин Парист нэлээд удахаар бодож байна уу? гэж Толлифер сонирхон асуув. 

	— Тийм ээ, гэхдээ Лондонд очоод нөхрийн маань төлөвлөгөө ямар болохыг би хэлж чадахгүй байна. Харин би өөрөө Парист хэд хонохыг бодож байна. 

	— Би Парист морин уралдаан үзэх санаатай байна. Та бид хоёр дахин уулзах байх аа. Яг тэр үеэр та тэнд байвал бид уулзаж хамтдаа юм үзэж болох л юм. 

	— Тэгвэл ч мөн сайхан байх сан. Та миний нөхөртэй ярилцаж үзээгүй байх аа, түүн рүү очъё л доо гэж хэлэхдээ Эйлиний нүд гялалзав. Өөрийг нь хүн ингэж шохоорхсонд тэр сэтгэл хангалуун байлаа. Ийм сайхан эр өөрийг нь анхаарч байгаа нь Каупервудын нүдэн дээр түүнийг ихэд өргөж өгөх байв. 

	Тэгээд Эйлин Толлиферыг дагуулан онгоцны дарга болон ноён Куртрайттай нөгөө буланд ярилцан зогсож байсан Каупервуд руу очив. 

	— Фрэнк ээ, чамайг бишрэгчдийн нэг ноён Толлифер гэж хэлэхэд Каупервуд хамгийн эелдгээр инээмсэглэн Толлифер луу эргэж тоглон хэлсэн нь:

	— Бишрэгчид их сайхан улс юм. Тэдэнд баяр хүргэхэд тун аятайхан байдаг. Таныг европ руу манай хаврын довтолгоонд оролцогчдын нэг гэж би үзэж байна. 

	Толлиферт үлгэр жишээ болмоор тийм тайван байдалтай Каупервуд биеэ барьж байв. Толлифер инээмсэглэн мөн тоглоом болгон хариулсан нь:

	— Тийм ээ, тэгж үзэж болно. Лондон, Парист бол олон найзтай тэгээд би тэндээсээ далай хавийн газраар явах санаа байна. Миний найз нарын нэг нь Бретанид суудаг. Хатагтай Каупервуд та ч бас энэ газрыг үзвэл үнэхээр зүгээр маш сайхан газар шүү гэж Эйлинд хандаж тэр хэлэв. 

	— Тэгвэл зүгээр сэн, Фрэнк чи юу гэж бодож байна? Манай зуны аяллын төлөвлөгөөнд Бретанийг оруулж болох уу? гэж Каупервудаас Эйлин асуув. 

	— Бололцоотой л юм. Харин миний хувьд бол хийх юм учиргүй их байна. Богино хугацаагаар тийшээ явахыг зохион байгуулж болох юм. 

	— Ноён Толлифер, та Лондонд удах уу? гэж Каупервуд асуув. 

	— Одоохондоо миний төлөвлөгөө баахан тодорхойгүй байна. Долоо хоног гаруй л байх бол уу гэж Толлифер тайван хариулав. 

	Энэ үед ноён Стайлсын ярианд залхсан Александра явахаар шийдэж Каупервудынхантай салах ёс гүйцэтгэхээр хүрч ирэв. 

	— Та өнөөдрийнхөө төлөвлөгөөг мартаагүй биз, Брюс? гэж тэр хүүхэн асуув. 

	— Аа тийм, та уучлаарай. Бидний явах цаг боллоо. Хатагтай Каупервуд та бид байнга уулзаж байна гэдэгт би найдаж байна гэж Эйлин рүү эргээд тэр хэлэв. Залуу хөөрхөн Александрагийн хүйтэн бөгөөд өөртөө итгэсэн дууны өнгөнд эвгүйрхсэн Эйлин хэт нялуун зан гарган:

	— Тэгэлгүй яах вэ ноён Толлифер. Би маш их баяртай байх болно, гэж хэлэхдээ Гивенсийн царайд үл тоомсорлох инээд тодрохыг ажиглаад, — Харин та явах гэж байгаа нь харамсалтай байна. Эрхэм бүсгүй, гэж нэмэн хэлэв. 

	— Гивенс гэж Толлифер хэлэв. 

	— Аа тийм. Би хүний нэрийг дандаа будилж байдаг юм гэж Эйлин түүнд талархан инээмсэглэж хэлэв. Гэвч Александра нарийн хөмсгөө дөнгөж дээшээ өргөн Толлиферын гараас сугадан авч Каупервудад инээмсэглэн салах ёс гүйцэтгээд гарч явлаа. 

	Каупервудтай Эйлин ганцаараа үлдээд сэтгэлээ тайвшруулж эхлэв. 

	— Язгууртны энэ сээтэгнүүр хүүхнүүдэд би дургүй. Тэд юм бүгдэд оролцож, хүн бүгдийг өөртөө буулт хийлгэх санаатай гэж Эйлин эгдүүцэн хэлэв. 

	— Хүн өөртөө байгаа юмаараа л гайхуулахыг оролддог гэж чамд би олон ярьсан шүү. Энэ хүүхэн бол нийгмийн гарал үүслээрээ бардамнаж байна. Өөрөө ч ялимгүй юм шүү дээ. Жирийн л нэг тэнэг охин. Түүний төлөө санаа зовохын хэрэггүй, тайвшир!

	Энэ үед Эйлинийг Беренистэй зориуд жишиж байсан Каупервуд, энэ Александра охиныг Беренис бол амархан аргална даа! гэж бодов. 

	— Ноён Толлифер бол сайхан эр, бас тэгээд анхаарал халамжтай хүн юм, Энэ хүн Гивенсийн багтаж байгаа тэр нийгэмлэгт бас л хамаарагдах хүн шиг байна, тийм үү? гэж Эйлин хэлэв. 

	— Үүнд эргэлзэх юмгүй. Тэр Гивенс гэгч охин ямар ч болсон ноён Толлифераар бахархаж байна. Тэр эмэгтэйг ямар нийгэмлэгт хамааруулна, Толлиферыг мөн л адилхан түүнд хамааруулах ёстой гэж ёжтой биш боловч гунигтай байдлаар Каупервуд хариулав. 

	— Толлифер биеэ их сайхан авч явж байна. Харин тэр охин бол ингэж чадахгүй. Эмэгтэй хүн эмэгтэй хүнтэйгээ тулгарахаараа ямар байдгийг л харуулж байна. 

	— Эмэгтэй хүний зовлон үргэлж нэг л янзын юм хийж байдгаар илэрдэг бол харин эрэгтэйчүүдийн сонирхлын хүрээ их өргөн байх юм. 

	— Аа мэдэхгүй, ноён Толлифер бол надад их аятайхан санагдаж байхад харин тэр хүүхэн бол зэвүү хүрмээр юм гэдгийг л чамд хэлэх байна. 

	— Чи зүгээр л түүнийг ажиглахгүй байхгүй юу. Харин Толлиферын хувьд бол чамайг хүсвэл бид түүнтэй аятайхан харилцаатай байж болох юм. Ер нь энэ аяллаар чиний сэтгэлийг л аятайхан байлгахыг би эрмэлзэж байгаа юм гэдгийг мэдэж байгаа биз гэж тэр инээмсэглэв. 

	Онгоцны талбараар үдэд зугаалахаар толины өмнө хувцсаа сольж байгаа Эйлинийг Каупервуд зальхай нүдээр ажиглав. 

	Эйлин энэ үед өөрийгөө болон амьдралаа сонирхож байгаа нь ил байв. Нэг хүний сул тал, хүсэл мөрөөдөл, дур сонирхолд зохих анхаарал тавья гэвэл маш олон юм хэрэгтэй болох юм байна даа гэж Каупервуд гайхан бодож байв. Хэрэв Беренис энэ бүгдийг шаардвал яах вэ? Тэр ч тэгж магадгүй хүн шүү! Яая гэхэв дээ. Саяхан өөрийгөө бахархан сайшааж байсны нэг адил тэр хүүхнээр зөвхөн бахархаж, түүнийг мандуулахад бэлэн л байна. 

	
ХОРИН ХОЁРДУГААР БҮЛЭГ

	Аяллын сүүлийн хэдэн өдөр Эйлинийг татахын тул Толлифер бүх л талаар оролдон янз бүрийн шинэ зүйлийг сэдэн бодож байв. Олон сонин зүйл бодсоны дотор хөзөр тоглохыг маш амжилттай санаачилжээ. Энэ тоглоомд Гивенсийг оролцуулалгүй, нэг сонин жүжигчин эмэгтэй, Каупервудын эхнэртэй танилцахыг хүссэн баруунаас яваа банкны нэг залуу эзэн, Толлиферын гадаад үзэмж язгууртны дүр байдалд сэтгэл нь татагдсан Буффаллогоос яваа нэг залуу бэлэвсэн авгай нарыг урьжээ. Тэр залуу бэлэвсэн эхнэр тоглоомд оролцох урилгыг Толлиферээс хүлээж аваад өөрийгөө хамгийн сонгомол язгууртны нийгэмлэгт багтсан мэт маш их бахархаж байв. Шинэ сонирхолтой хамтлаг, цагийг хөгжилтэйгөөр өнгөрүүлэх болон ялангуяа Толлиферын онцгой анхаарал хандлага зэрэг нь Эйлиний сэтгэлийг баярлуулаад зогсоогүй, харин түүнд ямар нэг шинэ найдварыг төрүүлж өөртөө итгэх итгэлийг нь сэргээв. Каупервуд энэ наргианд оролцоогүй боловч Эйлиний шинэ танилуудыг бүрэн сайшааж байлаа. Лондонд очоод «Сесиль» зочид буудалд буугаад Толлифер болон түүний найз нарыг цай юм уу, үдийн хоолонд урьж, цаг гарвал өөрөө ч тэд нар дээр түр очиж болно гэж Каупервуд хэдийн Эйлинд хэлсэн байжээ. 

	Энэ саналыг Эйлин баяртайгаар хүлээн авсны учир нь зөвхөн Толлифер түүнд таалагдаж түүний нөхдийг хүндэтгэж байгаа төдийгүй нөхөртөө ашигтай, аятайхан хүмүүстэй танилцаж чаддаг арга авьяастайгаа Каупервудад харуулахыг хүссэнд оршино. 

	Энэ үед Каупервуд Толлиферыг янз бүрийн шинэ зүйл сэдэн бодож чадах хүн гэж үнэлжээ. 

	Энэ тийм тэнэг ч хүн биш, арга зүйгүй ч хүн биш, нийгмийн дунд өөрийгөө авч явж чадах чадалтай л хүн юм гэж Каупервуд бодож байв. 

	Энэ хүн цаашаа лавширч Эйлинийг хөндийрүүлж хожим түүний хөрөнгөнөөс хувь авах зорилгоор түүнтэй гэрлэхээр хөөцөлдвөл яана? Гэхдээ амжилт олно гэдэгт тэр итгэхгүй байв. Учир нь Эйлин өөр хүнд хэзээ ч тэгтлээ хүчтэй дурлахгүй нь мэдээж. 

	Толлифер заримдаа ийм муухай хэрэгт оролцож байгаадаа сэтгэл зовох боловч энэ нь түүний бүхий л бүтэлгүй амьдралын хамгийн аз жаргалтай учрал болох бөгөөд энэ завшааныг яагаад ч алдаж болохгүй гэж ойлгож байв. Тун саяхан жүжигчин хүүхнүүдийн бага цалинг хуваалцаж байснаа одоо харин энэ хүүхний газарч, найз багш болж багагүй мөнгө авч байна. Энэ хүүхэн маань биеэ авч явж чадахгүй, заримдаа буруу юм хийх, бас тэгээд хүнд сайхан харагдаж таалагдах хүслээ хэтэрхий ил гаргах юм. Түүнийг аятайхан хувцаслаж сургах, биеэ зөв авч явах дасгал хийлгэх хэрэгтэй юм. Гэвч Эйлин түүнд нөхөрсөг бөгөөд талархалтайгаар хандаж байгаа учир энэ нь түүний төлөө их юм хийх бололцоо олгож байна. 

	Аялалд гарахаасаа өмнө Толлифер нэлээд мэдээ цуглуулж Каупервудыг эзгүй байхад Эйлин муу хүмүүстэй танилцаж маш эргэлзээтэй хүмүүсийн дунд үзэгдэх болсныг мэдэж авчээ. Нийгмийн дунд ямар ч байр суурь эзэлдэггүй Эйлиний энэ явдал өөрийн нь болон Каупервудын нэрийг их гутаажээ. Каупервуд үүнийг яагаад тэсвэрлэж байдаг юм бол? гэж өөрөөсөө Толлифер асуудаг байв. Харин Эйлинтэй танилцсаны дараа Каупервудын явж ирсэн түүхийг санаж эцсийн эцэст Каупервуд хамгийн ухаалаг аргаа хийсэн юм байна гэж тэр мэджээ. Тэр үнэхээр зориг шийдэмгий хүүхэн байсан учир өөрөө дур зоргоороо эрх чөлөөтэй байхын тулд Каупервуд түүнтэй тэмцэхийг оролдвол тэр хүүхэн түүнийг дарж өшөөгөө авахаас нааш юуны ч өмнө буулт хийхгүй хүн байжээ. Энэ нь Каупервудын нэр хүндийг баллах аюултай байлаа. 

	Нөгөө талаар Каупервуд хэзээ нэгэн цагт ямар нэг шалтаг, өө сэв эрж Толлиферыг эхнэртэйгээ маш дотнын тусгай холбоотой байсан гэж буруутган түүгээрээ Эйлинээс салах боломжийг олж авч болох юм. 

	Толлифер намайг Каупервуд өөрөө хөлслөн авсан гэж баталж чадах боловч энэ нь Каупервудын нэрд муугаар зогсохгүй Толлиферын өөрийн нь нэрд ч хортой юм. Тэгээд яах хэрэгтэй байна аа? Ингэж өө сэв эрэх ямар нэг шалтаг түүний нөхөрт олгохгүй байх тийм л харилцааг бий болгохыг хичээх хэрэгтэй юм. 

	Эйлинд ашигтай олон юмыг тэр хийж чадна. Харин Эйлин архинд дуртай болж байгааг Толлифер онгоцонд явж байхдаа ажиглажээ. Түүний энэ сул талыг арилгах хэрэгтэй юм. Дараа нь хувцасны асуудал байлаа. 

	Парист хувцасны сайн оёдолчид бий дээ. Гуйвал тэд аятайхан хувцаслах боломжийг дуртайяа олгоно. Эцэст нь Экслэ-Бэн, Биарриц, Дьен, Канне, Ницце, Монте-Карло зэрэг газраар хөгжилтэй аялал хийх мөнгө байна. Ганцхан түүнийг дасгаж итгэлийг нь олох л хэрэгтэй юм. 

	Хуучин найз нараа урьж, өр ширээ төлж, шинэ холбоо тогтоох хэрэгтэй болно! Усан онгоцон дахь өөрийнхөө өрөөнд Толлифер, тамхи татан өндөр шилэн аяганаас Виски урт гуурсаар сорон хэвтээд «Энэ сайхан өрөө юм? Долоо хоногт хоёр зуун доллар! Түүнээс гадна гурван мянган доллар авсан!» гэх мэтийн янз бүрийн юм бодож байв. 

	
ХОРИН ГУРАВДУГААР БҮЛЭГ

	«Кайзер Вильгельм» онгоц хаврын нэгэн манантай өглөө Саугемптон хэмээх усан онгоцны зогсоол дээр хүрч ирлээ. Нарны туяа Английн өтгөн мананг арай гэж нэвтлэн тусаж байв. 

	Гоёлын сайхан саарал костюм өмссөн Каупервуд онгоцны дээд талбараас хүн амьтангүй буудал болон усны эргээр багшралдсан үзэмж муутай байшингуудыг ажиглаж байв. Эйлин хаврын хамгийн гоёмсог хувцсаа өмсөж түүнтэй зэрэгцэн зогсжээ. Тэдний дэргэд Эйлиний үйлчлэгч хүүхэн Уильямс, Каупервудын зарц бөгөөд хувийн нарийн бичгийн дарга ноён Жемисон нар байлцав. Доор зогсоол дээр Жеркинс, Клурфейн хоёр болон Каупервудын урьд нь огт дуулаагүй английн нэг Лордын гайхамшигтай зургийн цуглуулгыг худалдаж авахаар америкийн саятан англид ирсэн тухай Жеркинсийн тараасан шуугианыг Каупервудаас лавлаж сонсохыг хүссэн хэсэг сурвалжлагчид байлаа. 

	Толлифер буухгүй цаашаа Шербург руу өнгөрч тэндээсээ Парист очно гэж сүүлчийн мөчид мэдэгдэв. Каупервуд үүнийг маш зөв арга гэж дотроо үнэлэв. Тэгэхдээ Толлифер дараах долоо хоногийн даваа гарагаас Лондонд ирнэ. Каупервудынхныг европ тивээр аялан явахаас өмнө тэдэнтэй уулзахад сэтгэл хангалуун байх болно гэж найдаж байгаагаа Эйлинд ярьжээ. Эйлин нөхөр лүүгээ харж түүний харцанд сайшаасан шинж байгааг мэдээд «Сесиль» буудалд түүнийг хүлээн авахад тэд баяртай байх болно гэж Эйлин түүнд хэлэв. Энэ үед Каупервуд байдал маш сайхнаар эргэж байгаад баяртай байв. Онгоцноос буунгуутаа Эйлинийг зочид буудалд төвхнүүлээд Каупервуд «Клариж» зочид буудалд эхтэйгээ хамт түүнийг хүлээж байгаа Беренис руу шууд явна. Огт үзээгүй далайн шинэ аялалд яваа Улисс1 шиг залуу болсон мэт Каупервудад санагдаж байв. «Чамайг ирэхтэй зэрэг Англи дээгүүр нар мандаж гарлаа.

	Агуу их үйл хэрэг, агуу их алдар нэр олох зам урд чинь мөнгөн хаалгаа нээж байна. Чамайг байхгүйд далай саарал өнгөтэй байсан. Oro del oro n2 гэсэн үгтэй испаниар бичсэн цахилгааныг зөөгч авчирч түүний баясгаланг улам нэмэгдүүлэв. Энэ цахилгаан Беренисээс ирснийг мэдэж удахгүй түүнтэй уулзана гэж бодоод Каупервуд дотроо инээмсэглэв. 

	Энэ үед түүнийг сурвалжлагч нар тойрч «Ноён Каупервуд эндээсээ хааш явах төлөвлөгөөтэй вэ? Чикагогийнхаа байгууллагуудыг үгүй хийсэн гэж үнэн үү?

	Лондонд маш гайхамшигт зургийн үзэсгэлэн худалдаж авахаар таныг ирлээ гэж цуу тарсан. Энэ үнэн үү?» гэж асууцгаав. Асуулт бүгдийг Каупервуд болгоомжтой тайвнаар маш эелдэг инээмсэглэн хариулж байв. Түүнээс тодорхой хариултыг авах гэхэд жинхэнэ ёсоор амарч чадаагүй удаж байгаа бөгөөд сайхан амрах зорилготой л аялж явна гэсэн ганц хариултыг өгч байв. Чикагогийнхаа байгууллагыг үгүй хийгээгүй, харин зөвхөн шинэчлэн зохион байгуулж байна. Лорд Фербенксийн сайхан цуглуулгыг худалдан авахаар Лондонд ирээгүй. Урьд түүнийг үзэж их бахархаж байсан боловч түүнийг худалдаанд зориулсан гэж сонсоогүй учир худалдан авах бодол надад төрөөгүй юм гэх мэтээр хариулж байв. 

	Энэ бүх ёслолын туршид Эйлин урьдынхаа агуу ихийг дахин олсон мэт бодолд дарагдан Каупервудын дэргэд зогсож байв. Зурагт сонины газраас хүн ирж Эйлиний зургийг зурж авлаа. 

	Сурвалжлагчдын шуугиан жаахан намдахад Жеркинс, Клурфейн хоёр хүмүүсийн дундуур чихцэлдсээр гарч ирж Каупервудад гүн хүндэтгэлээ илэрхийлээд яриа хийхээс өмнө санаагаа тэдэнд хэлж өгөхийг Каупервудаас гуйв. 

	— Та нарт хэрэгтэй бол бололгүй яах вэ гэж Каупервуд эелдгээр хариулжээ. Үүний дараа Жемисон, Каупервудын нэр дээр ирсэн цахилгаануудыг түүнд танилцуулахаар орж ирэв. Үүнд: Каупервудтай уулзахаар 741р өрөөнд Сиппэнс хүлээж байна. Олон жилийн өмнө Чикагод Каупервудтай уулзсан Лорд Хэддонфильд бямба, ням гарагт Каупервудынхныг гэртээ морилон очихыг урьж байна. Зам зуураа Лондонд түр буусан өмнөд Африкийн банкны нэрт эзэн нэг еврей ноён Каупервудыг хамт хооллохыг урьжээ. Өмнөд Африкийн талаар түүнтэй ярих чухал зүйл байна гэнэ. Германы элчин сайд, ноён Каупервудыг Лондонд ирсэнд баяр хүргээд элчин сайдын яамандаа зоог барихад морилон ирэхийг урьжээ. 

	Филаделфийн банкны эзэн ноён Долэн Парисаас цахилгаан ирүүлж түүндээ таныг энэ хотод очихгүй бол хил дээр таныг тосон уулзъя. Та бид хоёр бие биеэ сайн мэднэ гэдгийг битгий мартаарай гэжээ. Хувь заяаны жигүүр түүний толгой дээгүүр хүнгэнэн дуулдах шиг боллоо. Дараа нь Эйлиний өрөөг шагайж аятайхан тохижсон байхыг үзээд Сиппэнсийг дуудан түүний илтгэх бүх зүйлийг мэдэж авчээ. Хавар намрын сайхан шинэ пальто өмссөн Сиппэнс Каупервудын мэдвэл зохих бүх зүйлийг ярьж, Гривс, Хеншоу нар будилж бүр мухардмал байдалд ороод байна гэж мэдэгдэв. Тэдний хяналтад байгаа Чэринг-Кроссын шугамын концессоос илүү дээр боломжтой юм Каупервудад байхгүй. Ноён Каупервуд энэ салбар шугамыг түүнтэй хамт явж үзэж болно. Төв тойрог шугамыг хяналтдаа авах нь хамаагүй илүү ашигтай байсан бөгөөд бүхэл шугамыг нэгтгэж болох байсан. Гэхдээ Чэринг-Кроссыг гартаа авбал тойрог шугамтай нийлүүлж болох юм. Энэ нь төвийн буюу өөр ямар нэгэн шугамын тухай бодохоос илүү ашигтай юм. Түүнээс гадна маш олон янзын концесс буюу гэрээ хэлэлцээрийн бичиг барилгачид буюу хувь нийлүүлэгчдэд их мөнгөөр дахин худалдах бодлоготой дамын худалдаачдын гарт оржээ. Энэ бүгдийг маш нарийн тодорхой мэдэж болох юм. 

	— Энэ бүгдийг шийдэх тухай асуудал тулгарч байна. Гривс, Хеншоу хоёрыг мухардмал байдалд ороод байна гэж та ярилаа. Тэд над дээр ирээгүй л байна. Түүнээс гадна Жеркинс цахилгаан тээврийн компанийн Жонсонтой ярилцаж амжсан бололтой. Тэгээд намайг ямар ч урьдчилсан арга хэмжээ авахгүй бол Жонсон төв шугамыг сонирхсон хэсэг хувь нийлүүлэгчийг цуглуулахаар амлажээ. Тэдний дунд таны надад бичиж байсан нөгөө Стейн байгаа. Ингэж Жонсон төв шугам буюу газар доорх бүхэл тээврийн системийг нийлүүлэх асуудлыг хамтран хэлэлцүүлэхийн тул тэдэнтэй намайг нийлүүлэхийг бодож байна. 

	Энэ бол Гривс, Хеншоу хоёртой ямар нэгэн хэлэлцээ хийхээс намайг татгалзуулж, мөнгө хүрэлцэхгүйн улмаас Чэринг-Кроссын шугамыг цахилгаан тээврийн компанид эргүүлэн өгөхийг надаар зөвшөөрүүлэх ёстой гэсэн үг болно. 

	Ийм юм хийхийг би зөвшөөрөх ёсгүй, учир нь тэдний гарт давуу хөзөр өгч намайг хожигдуулах санаатай байгаа юм гэж Каупервуд бодлогошронгуй хэлэв. Сиппенс гэнэт хатгуулсан юм шиг үсрэн босож:

	— Эзэн минь, ийм ажил хийж болохгүй! Яасан ч болохгүй! Дараа нь та харамсах болно! Эндэхийн хүмүүс бие биеэ бат дэмжиж байдаг. Өөр хоорондоо тэмцэлдэн хэрэлдэж байвч гадаадын хүнийг бол нэгэн зэрэг нэгдсэн хүчээр дайрахад бэлэн байдаг. Та нүцгэн гараараа тэдэнтэй тулалдахыг оролдвол таны хэрэг бүр муу болно. Юу ч болсон маргааш нөгөөдөр болтол та хүлээж бай. Гривс, Хеншоу хоёр ч өөрийнхөө тухай мэдэгдэж магадгүй. Тэд өнөөдөр таны ирсэн тухай сониноос уншина шүү дээ. Харж л байгаарай. Тэд заавал ирнэ. Тэд хүлээснээрээ олж авах юм байхгүй Жонсонтой уулзахаа жаахан азнаж өөр ажлаар оролдож бай. Юуны өмнө энэ Чэринг-Кроссын шугамыг үзэхээр надтай хамт явъя гэж Жеркинст та хэлээрэй гэж хэлэв. 

	Энэ үед Каупервудын зэргэлдээ өрөөг янзалж байсан Жемисон захидал барьсаар орж ирэв. 

	Дугтуй дээрх нэрийг уншаад Каупервуд инээмсэглэн захидлыг түргэн уншиж Сиппенст өгөв. 

	— Та зөв таажээ, Де Сото, энэ захидлыг яах вэ? гэж Каупервуд инээмсэглэн хэлэв. Захидал Гривс, Хеншоу нараас ирсэн байжээ. 

	 

	«Хүндэт ноён Каупервуд аа!

	Лондонд таныг ирсэн тухай өнөөдрийн сониноос мэдлээ Нью-Йоркт гурван сарын арван таванд та бидний ярилцаж байсан асуудлын тухай хэлэлцэхээр дараачийн долоо хоногийн Даваа, Мягмар гарагт танд боломж байвал бид тантай уулзах юм сан. Сайн явж ирсэнд тань баяр хүргэж тавтай зочлохыг хүсэн ерөөе. 

	Танд үнэнч Гривс, Хеншоу нар» 

	 

	гэжээ. 

	Сиппенс баярласан маягтай хуруугаа дуугаргав. 

	— За би танд хэлээгүй юу, тэд таны болзлын дагуу л ажиллах гэж байна. Энэ бол Лондоны хамгийн чухал газар юм шүү! Түүнийг хяналтдаа авсан цагт, бас тэгээд ямар нэгэн концесс олж авч чадвал та тааламжтай цагаа хүлээн тайван сууж болно. Таны тухай дуулж мэдээд дамын худалдаачид өөрсдөө тань дээр гүйж ирэх болно. Энэ Жонсон гэгч этгээд үү! Өөртэйгөө уулзтал таныг хөдөлгөхгүй байх юм гэнэ! Яасан ичгүүртэй амьтан бэ!

	Сиппенс энэ үгийг хэлэхдээ үнэн голоосоо эгдүүцсэн маягтай байв. Учир нь Жонсоныг хэрцгий, захирангуй, бас тэгээд биеэ тоосон хүн гэж дуулж мэдээд түүнд их дургүй болжээ. Тэгээд цааш үргэлжлүүлэн

	— Тэр ч нэлээд танилтай хүн л дээ. Стейн ч ялгаагүй. Гэхдээ таны мөнгө, туршлага, их ухааны оролцоогүйгээр тэд юу хийж чадах вэ дээ! Өөр шугамын тухай ярих бүү хэл Чэринг—Кроссын шугамыг ч тэд ажиллуулж чадаагүй шүү дээ. Тангүйгээр тэд юу ч бүтээхгүй гэж түүнийг хэлэхэд

	— Зөв ярьж байна. Де Сото мягмар гарагаас би тэр хоёртой уулзана. Тэгэхдээ би юу ч алдахгүй гэдэгт та итгэж болно. Харин Чэринг—Кроссын шугамыг үзэхээр маргааш явах уу даа. Гол хоёр шугамыг нэг явалтаараа үзвэл зүгээр юм сан гээд Каупервуд үнэнч туслагчаа харж хөгжилтэй инээмсэглэв. 

	— Мэдлээ эзэнтэн, маргааш нэг цагт явбал ямар вэ? Би танд бүгдийг үзүүлье. Таван цаг гэхэд энд эргэж ирсэн байх болно. 

	— Болно. Аа бас нэг юм байна! Та Хэддонфилдийг санаж байгаа биз? Хэдэн жилийн өмнө Чикагод очиж их шуугиан дэгдээсэн. Палмер, Фийлд Лестер нар түүнийг долигонон гүйж байсныг санаж байна уу? Тэр хүн хотын захын миний байшинд очсон юм. Биеэ тоосон эр байгаа юм. 

	— Саналгүй яах вэ. Махан консервын байгууллагад хувь нийлүүлэгчээр орох гэж байсан юм гэж Сиппенс хэлэв. 

	— Миний байгууллагад бас орохыг хүсэж байсан юм. Би энэ тухай танд яриагүй байх аа?

	— Үгүй яриагүй гэж Сиппенс яаран хариулав

	— Өнөө өглөө түүнээс цахилгаан иржээ. 

	Бямба юм уу, ням гарагт өөрийнхөө эзэмшил газарт зочлон очихыг урьжээ. Каупервуд ширээнээсээ цахилгааныг аваад

	— Беритон менор Шропшир хэмээх газар урьсан байх юм. 

	— Сити өмнөд Лондоны компанид тэр хүн багтаж байгаа шүү дээ. Сонин шүү! Хувь нийлүүлэгч юм уу даа, чухам юу хийдэг юм бол доо! Маргаашийн дотор түүнийг мэдээд би танд бүгдийг илтгэе! Магадгүй тэр хүн бас Лондоны газар доорх шугамыг сонирхож тантай энэ тухай ярилцахыг хүсэж ч байж болох юм. 

	Хэрэв тийм байгаад тэр хүн үнэхээр нөхөрсөг сайн зантай байвал харь газар яваа хүнд олз л биз. 

	— Тэгэлгүй яах вэ, үнэндээ олз. Би тийшээ явна байх. Та юм хайж судалж л бай. Маргааш нэг цагт ирээрэй гэж Каупервуд хэлэв. Сиппенсийг яаран гарахад бөөн бичиг цахилгаан барьсан Жемисон орж ирэв. Гэвч Каупервуд түүн рүү гараа дохиж:

	— Үгүй, үгүй Жемисон. Даваа гараг хүртэл юу ч авахгүй. Харин Гривс, Хеншоу хоёр захидал бичиж тэднийг Мягмар гарагийн өглөөний арван нэгэн цагт хүлээж авахад баяртай байна гэж мэдэгдээрэй. Тэгээд Жеркинстэй холбоо барьж миний зааврыг авахаас өмнө юу ч хийж болохгүй гэж түүнд хэлээрэй. Ноён Каупервуд гэргийн хамт урилгыг баяртай хүлээн авлаа гэж Лорд Хэддонфилдэд цахилгаан явуулаарай. Миний эзгүй хооронд бичиг цахилгаан ирвэл ширээн дээр минь тавьчхаарай. Би маргааш үзнэ гэж хэлээд Каупервуд цахилгаан шатаар доошоо бууж гадаа гаран тэрэг дуудаад Оксфордын гудам руу явахыг хөтчид тушаасан боловч хоёр хороолол өнгөрөхөд цонхоор толгойгоо гаргаж, 

	— Булан ороогоод баруун тийшээ юберийн гудамж руу эргээрэй гэж хашхирав. Хөтөч хэлсэн ёсоор эргээд зогсов. 

	Каупервуд тэрэгнээсээ бууж хэдэн алхам яваад мухар гудмыг ороон тэр гудамж руу гарч нөгөө талаас нь «Кларимж» зочид буудал руу очив. 

	
ХОРИН ДӨРӨВДҮГЭЭР БҮЛЭГ

	Энэ үед Каупервудын Беренистэй харилцах харилцаанд эцгийн энхрийлэл, нууц янагийн халуун дөл хоёр хослон нийлжээ. Беренисийн залуу нас, оюун ухааны сэтгэх чадал, гуа үзэмж нь түүнд бахархах сэтгэлийг төрүүлж улмаар түүнийг хамгаалах, авьяас билгийг нь хөгжүүлэхийг өөрийн эрхгүй шаарджээ. Түүний хажуугаар жар хүрсэн өвгөн, цэл залуу охин хоёрын энэхүү зохимжгүй хослол ичмээр хачин санагдавч Каупервуд залуу охины халуун дурлалыг өөрийн эрхгүй хуваалцаж байв. Нөгөө талаар тэр охины өөрөөс нь дутуугүй хянамгай байдал, эрүүл ухаан нь түүнд бахархах сэтгэл төрүүлж, хүчиндээ итгэх итгэлийг нь сэргээж байв. 

	Энэ утгаар Беренис түүнд үнэнч түшиг тулгуур нь болж байв. Түүний биеэ даасан байдал, хүч чадал, авьяас билиг нь Каупервудад эд хөрөнгөө арвижуулах хүслийн зэрэгцээгээр мөн Беренист нийгмийн дунд зохих байр суурь эзлэх боломж олгох эрмэлзлийг төрүүлжээ. 

	Ийм л зорилготойгоор Каупервуд Лондонд ирсэн бөгөөд бүх аяллаа ач холбогдолтой гэж тэр үзэж байв. 

	Жавхаалаг гялалзаж байгаа Беренис түүнийг угтахад Каупервуд залуу нас, баярт итгэлийг нь өөртөө шингээх гэж байгаа юм шиг түүнийг чанга тэврэв. 

	— Лондонд тавтай морилно уу? Цезарь Рубиконийг3 гатлах нь энэ гэж Беренис түүнтэй мэндлэв. 

	— Их баярлалаа. Беви, Би чиний цахилгааныг аваад хадгалж байна. Алив чамайг харъя! Тасалгаагаар явж өнгөр дөө гэж Каупервуд түүнд хэлэв. Беренисийг хөгжилтэй инээмсэглэн тасалгааны нэг буланд очоод хувцасны загвар үзүүлж байгаа хүн шиг явдал дундаа хөнгөн эргэж түүн рүү алгуураар ойртож очиход Каупервуд маш их бахархсан сэтгэлээр түүнийг харж байлаа. 

	Дараа нь түүний өмнө Беренис зогсоод:

	— Мадам Саригаас4 шулуухан ирлээ! Үнэ нь зөвхөн... аа энэ бол нууц! гэж уруулаа түмбийлгэи хэлэв. 

	Беренис хар хүрэн хилэн платиныхаа зах, бүсэнд нь жижигхэн сувдан шигггээ гялтгануулжээ. Каупервуд түүнийг сугадан авч хоёр хүн арай гэж багтах жижигхэн диван дээр очиж суув. 

	— Их сайхан байна. Чамтай дахин уулзсандаа баярласнаа илэрхийлэх үг олдохгүй байна гэж Каупервуд хэлэв. 

	Эхийнх нь эрүүл мэндийн тухай лавлаад цааш нь Каупервуд:

	— Беви надад урьд өмнө үзэгдээгүй сайхан сэтгэгдэл төрж байна. Үнэнээ хэлэхэд Лондон хэзээ ч ийм сайхан санагдаж байгаагүй. Сая ирж байхдаа хот харагдмагц чамайг энд байгааг бодоод баярласандаа мансуурах шиг болов. 

	— Уухай, өөр юу гэж хэлмээр байна? Хот хараад мансуурах шахав уу? гэж түүнийг асуухад:

	— Чамайг хараад л тэр байхгүй юу! гээд нүд, үс, уруулыг нь үнсэхэд янаглалаа хойшлуулж, явсан тухайгаа ярь л даа гэж Беренис хэлээд түүнээс холдов. 

	Аргагүй байдалд орсон Каупервуд явсан тухайгаа мөн энэ хугацаанд юу юу болсныг нэгд нэгэнгүй ярьж эхлэв. 

	— Эйлин надтай цуг «Сесиль» буудалд буусан түүний зургийг сонинд тавих гэж дөнгөж сая зурлаа. Чиний найз Толлифер замдаа түүнийг уйтгарлуулахгүй байлгахын тул бүх л талаар оролдов. 

	— Миний найз юм уу! Би түүнийг чинь таньдаг ч үгүй!

	— Тийм ээ, чи танихгүй. Харин тийм ухаангүй хүн биш байна шүү! Нью-Йоркт анх удаа над руу яаж ирсэн, дараа нь усан онгоцон дээр яаж явсныг чи харсан бол. Ёстой л Алладины5 хувирал, илбэт дэнлүү, баглаа мөнгө болж байв. Ул мөрөө арилгахын тулд Парис руу явсан. Би түүнийг мөнгөөр хангалттай байлгахын тулд санаа тавьсан. 

	— Чи онгоцон дээр түүнтэй уулзаж байсан уу? гэж Беренис сонирхов. 

	— Уулзсан. Онгоцны дарга түүнийг бидэнд сонирхуулсан. Гэхдээ тэр энэ бүгдийг өөрөө зохион байгуулж чадах хүн юм. Эмэгтэйчүүдэд аятайхан харагдах авьяастай хүн юм. Хамгийн хөөрхөн хүүхнүүдийг тэр шууд л татаж байна. 

	— Би тэгж л боддог байсан! Энэ үед чи хаана байсан юм?

	— Заримдаа гайхамшиг гэж байх юм! Хүний сэтгэлийг татах онцгой чанараараа тэр үнэхээр гайхамшигтай хүн юм. Би ч түүнтэй цөөхөн уулзсан. Харин тэр Эйлиний сэтгэлийг булааж чадсан. Эйлин түүнийг үдийн хоолонд урих дуртай байна билээ гэж хэлээд Каупервуд сорьсон маягтай Беренисийг харахад:

	— Би Эйлинд баярлаж байна. Ийм өөрчлөлт түүнд аль хэдийнээ хэрэгтэй байсан юм гэж тэр хүүхэн аятайхан инээмсэглэн хариулав. 

	— Тийм ээ, Беви, Би түүний хүслийг биелүүлж нэгэнт чадахгүйгээс хойш чадах хүн олж өгч яагаад болохгүй вэ дээ. Би түүнийг хэмжээ хязгаараасаа хэтрүүлэхгүйгээр үүргээ биелүүлж чадах ухаантай хүн гэж би итгэж байна. Эйлин Парис явахыг мөрөөдөж өөртөө гоёлын хувцас худалдан авсан. Ажил явдал ийнхүү амжилттай өрнөж байна гэж Каупервуд ярив. 

	— Их сайн байна. Манай төлөвлөгөө жаахан биелж байх шив дээ. Энэ бүгдийн буруутан нь хэн бэ? гэж Беренис инээмсэглэн хэлэв. 

	— Миний бодож байгаагаар буруутан чи ч биш, би ч биш зүгээр л ингэх ёстой байсан юм. Чи намайг санамсаргүй байхад бурхны баяраар над дээр гэнэт ирсэн шиг л юм болж байна даа. 

	Каупервуд түүнийг тэвэрч аваад үнсэх гэтэл бодолдоо дарагдсан Беренис түүнээс зайлсхийв. 

	— Байз л даа. Эхлээд чи Лондоны тухай яриач. Дараа нь надад ч ярих юм байна. 

	— Лондон ч яах вэ дээ их ирээдүйтэй л газар юм. Нью-Йоркт байхад Гривс, Хеншоу гэгч хоёр англи хүний саналыг хэрэгсэхгүй болгон няцаасан тухай чамд би ярьсан байх аа! Сая би зочид буудлаас гарахын өмнө тэднээс захидал хүлээж авлаа. Тэд надтай уулзах хүсэлтэй байгаа учир би тэднийг хүлээж авах цаг болзлоо. Ерөнхий төлөвлөгөөний талаар бол миний уулзахыг бодож байгаа хэсэг хувь нийлүүлэгчид энд бий. Хэрэг явдал тодорхой болохын үед би чамд ярина. Харин одоохондоо би чамтай нэг тийшээ зугаалгаар явмаар байх юм. Намайг энэ их ажилтай зууралдахаас өмнө бид жаахан амарч болох юм. Эйлинийг яваагүй байхад ч... гээд түр дуугүй болсноо, — Би түүнийг Парис явуулахаар ятгая. Тэгвэл ч чи бид хоёр Нордкап буюу газрын дундад тэнгисээр зугаалан явах бололцоотой болох юм. Миний нэг төлөөлөгч зуны турш хэрэглэж болох далбаат онгоц надад олж өгөх боломж бий гэж ярьсан юм.

	— Аа далбаат онгоц гэнэ ээ! Үгүй, үгүй! Чи миний төлөвлөгөөг баллах гэж байна. Үүнийг чи биш би хийх болно гэж Беренис дуугарахдаа тэр дороо түгдэрч хуруугаа түүний уруул дээр тавилаа. 

	Гэвч Каупервуд түүний үгийг дуусгалгүй чанга тэврэн үнсэх гэж оролдов. 

	— Чи яасан тэвчээргүй эр вэ? Байз л даа гэж Беренис түүнийг зэмлээд цэлийтэл нээсэн цонхны дэргэд ширээ зассан зэргэлдээ өрөө рүүгээ дагуулан оров. 

	— За хар даа, эзэн минь! Өнөөдөр хоёулаа хамт найрлая. Боол хүүхэн чинь чамайг урьж байна. Хэрэв чи одоо томоотой сууж надтай дарс балгавал би чамд бүх юмаа ярина. Чи надад итгэнэ үү, байна уу хамаагүй, би л бүрэн шийдсэн. 

	— Бүрэн гэнэ ээ! Ийм түргэн үү? Би ингэж чаддаг болох юм сан гэж Каупервуд инээмсэглэв. 

	— Бараг л бүрэн. Энэ хэчнээн хачин санагдавч би бодсоор л байсан. Ийнхүү бодоход... гэснээ тэр ширээн дээрээс архитай шилэн савыг авч хоёр хундаганд аягалав. Беренисийг тааз руу харахад Каупервуд барьж байсан хундагыг нь шүүрэн авч түүнийг тэврэн үнсэв. 

	Беренис ингэнэ гэж мэдэж байлаа. 

	— Томоотой бай Цезарь, бид уух болоогүй байна. Чи байрандаа суу. Би энд сууна. Ингээд би чамд бүгдийг ярина. Нүглээ наманчилна. 

	— Ээ, тархигүй охин минь. Томоотойхон бай, Беви!

	— Үүнээс томоотой байж амьдралдаа би үзээгүй. За сонс доо, Фрэнк минь! Онгоцон дээр бидэнтэй хамт хөгшин залуу зургаан англи хүн явж байсан, бүгдээрээ л сайхан улс, миний сээтгэнэж байсан тэр хүмүүс маягтай сайхан улс байсан гэхэд,

	— Би үүнд эргэлзэхгүй байна. Тэгээд цааш нь гэж Каупервуд тэвчээртэй бөгөөд жаахан эргэлзэнгүй хэлэв. 

	— Хэрэв чи уужим тайван сэтгэл гаргавал яг л чиний төлөө би сээтгэнэсэн гэдгийг хүлээн зөвшөөрнө. Ер нь гэмгүй сээтэгнэл байсан юм. Чи үүнд итгэхгүй ч байж болно. Би хотын захын Бобени хэмээх хачин сайхан газрын тухай мэдсэн. Энэ бол Лондоноос гуч орчим бээрийн зайтай газар Темза голын эрэг дээр оршдог. Энэ тухай надад нэг сайхан залуу эр ярьсан. Тэр хүн эхнэргүй. Нэр нь Артур Тэвистоф гэдэг. Өөрийн эх хатагтай Тэвистофийн хамт тэнд суудаг гэнэ. Эхийгээ надад маш таалагдана гэдэгт тэр итгэж байсан. Тэр өөрөө манай ээжид их таалагдаж байсан. За иймэрхүү л байна даа. 

	— Би эхтэй чинь Бобенид суух болж байх шив дээ? гэж Каупервуд ёжтойгоор инээмсэглэв. 

	— Яг л тийм! Энэ бол маш чухал асуудал. Энэ үеэс эхлэн чи гол анхаарлаа надад биш түүнд хандуулах болно. Тэгэхдээ асрагчийнхаа бүх үүргийг чи хэвээр байлгана даа гэж Беренис түүний дууны өнгөнд тааруулан хариулаад түүний чихийг мушгив. 

	— Өөрөөр хэлэхэд, ноён Каупервуд бол асрагч бөгөөд гэр бүлийн найз! гэж Каупервуд дурамжхан инээмсэглэв. 

	— Яг зөв! Би удахгүй Артуртай завиар аялахаар явна гэж бодож байна. Түүнээс гадна тэр залуу ээж бид хоёрын дуртай хөвөгч байшин олохоо амласан. Чи өөрөө төсөөлөн бодож үз. Сартай шөнө, эсвэл зуны халуун өдөр тэр бид хоёрын эхчүүд юм нэхэн суух буюу эсвэл цэцэрлэгээр зугаалан алхлах болно. Харин чамайг ном уншиж, эсвэл тамхиа татан суухад би Артуртай...

	— За тийм байж! Гайхамшигтай амьдрал, хөвөгч байшин, дурласан залуу, хавар, ээж, асрагч гэдгийг би төсөөлж байна... Ёстой л хүслэн болсон зун байна даа!

	— Үүнээс илүү юу хэрэгтэй юм! Тэр хүн гоё улаан, ногоон саравчныхаа тухай, найз нарынхаа тухай тодорхой ярьсан гэж Беренис хөгжилтэйгөөр хэлэв. 

	— Бас л тэд нь улаан, ногоон байх юм байгаа биз дээ гэж Каупервуд дуугарав. 

	— Яг тийм. Энэ чинь усанд сэлэхэд өмсдөг костюмын өнгө шүү дээ. Нэг үгээр бүх юм ёсоороо л байна гэж тэр ээжид ярьж байсан. Тэр олон найзтай, тэд бүгдийгээ ээж бид хоёрт танилцуулна гэсэн 

	— Хуримын урилга хэзээ вэ?

	— Зургаадугаар сард багтана гэж чамд яг тодорхой амлаж болно. 

	— Сүйт хүүхнийг нь би гаргаж өгөх үү?

	— Тэгэлгүй яах вэ гэж Беренис ажиг ч үгүй хариулав. 

	— Чамайг маш сайхан аялал хийснийг би мэдэж байна гээд чангаар инээв. 

	— Чи бас тэгээд бүрэн мэдэхгүй байна. Мейденхэд гэж бас байна. Үүнийг ярих ч эвгүй л юм. 

	— Яриач! Би тэмдэглэл хөтөлж ч болно.

	— Чамд хурандаа Хоксберын тухай би яриагүй. Энэ хүн вангийн гвардиас л яваа гэсэн байх. Сайн санахгүй байна. Цэргийн гялалзсан сайхан эрийн нэг болох тэр хүнд найз офицер бий. Тэр офицерт нь нэгэн зээ дүү байдаг юм байна. Тэр дүү нь Темза голын эрэг дээрх цэцэрлэгт зуслантай юм гээд л Беренис алиалж гарав. 

	— Одоо бүр хоёр зуслан, хоёр тохилог завьтай бол оо шив дээ. Эсвэл чиний нүдэнд давхарлан харагдаад байгаа юм биш биз?

	— Ямар ч болсон миний ярьж байгаа энэ зуслангийн байшинг хүн бараг хөлсөлдөггүй. Энэ хавар анх удаа хүнгүй байна. Энэ бол жинхэнэ хүсэл мөрөөдөл! Голдуу дотнынхоо хүмүүст л хөлслүүлдэг байсан. Харин ээж бид хоёрын хувьд бол...

	— Чи хорооны охин болох санаатай юм биз дээ?

	— За хурандаагаа ярихаа больё. Бас өөр нэг Уилтон Брайтуейн Райотсли гэгч (зүгээр Ротислай гэж дууддаг) хүн байна. 

	Энэ хүн цэвэрхэн нарийн сахалтай, метр наян гурван см өндөр бөгөөд... 

	— Беви, ямар тодорхой ярина вэ. Би хардаж эхэлж байна шүү!

	— Зөвхөн Уилтонтой бүү хард. Би үнэн юм хэлж байна. Хурандаатай бол ч яах вэ. Харин Уилтонтой биш шүү гэж тэр чанга инээгээд олон юм нуршихгүйгээр Тэмза дээр байгаа дөрвөн завиар барахгүй, харин Лондоны хамгийн сайхан хороололд байдаг тохилог сайхан дөрвөн байшингийн тухай чамд товч ярья. Бид чамтай энд үүрд үлдэхээр шийдвэл эднийг улирлаар, жилээр буюу бүр ч хөлслөн авч болно. 

	— Чи үүнийг хүсэх ч хэрэгтэй юм, хайрт минь, чи ёстой жүжигчин хүн юм даа гэж Каупервуд хариулав. 

	— Хэрэв би өөрийгөө хүндэтгэгчдэд Лондоны одоогийн хаягаа өгвөл тэд уван цуван буюу нэгэн зэрэг эдгээр тохилог байшингуудаа надад үзүүлэх болно доо гэж Беренис үргэлжлүүлэн хэлэв. 

	— Уухай зөв дөө гэж Каупервуд дуугарав. 

	— Хэнтэй ч ярилцаж ямар ч амлалт өгөөгүй. Гэхдээ л ээж бид нар Гроссевнорын талбай дахь нэг байшин бас Берклийн талбай дахь өөр нэг байшинг очиж үзвэл зүгээр юм. Түүний дараа юу хийх нь тодорхой болно. 

	— Чи өөрийнхөө хөгшин асрагчтай гэрээ хэлэлцээр мэтийн бусад юмны тухай зөвлөх нь дээр сэн гэж бодохгүй байна уу?

	— Гэрээ хэлэлцээрийн талаар бол тэгэлгүй яах вэ. Харин бусад юмны талаар ч... 

	— Бусад юмны талаар ч би чамд дуртайяа буулт хийнэ. Би амьдралынхаа туршид хангалттай эрхлэн захирч явлаа. Харин одоо бол чиний яахыг л би харах учиртай. 

	— Ингээд, эхлээд би тийшээ сууя... гэж бодъё л доо гэж Беренис тохуурхаад түүний өвдөг дээр суун ширээн дээрээс хундагатай дарс авч Каупервудын уруулд хүргэв. 

	— За харж бай. Би хүслээ таая гэж хэлээд Беренис хундагатай архины талыг уув. — За чи одоо таа? гээд үлдсэн хундагатай архийг түүнд өгч дуустал уухыг нь харав. Одоо чи энэ хундагаар дахиад хэзээ ч хэн ч ууж болохгүй болтол нь, миний баруун мөрөн дээгүүр түүнийг хана руу шидэх ёстой, бүр эрт дээр үед Даничууд болон Норманчууд ийм заншилтай байжээ. Одоо...

	Каупервуд хундагыг шидэв. 

	— Одоо намайг үнс! Бидний хүсэл хэрэгжиж биелнэ. Учир нь би ид шидтэн, үүнийг хэрэгжүүлж чадна гэдгийг чи мэдэж байгаа шүү дээ.

	— Би үүнд итгэж байна! гэж Каупервуд урамтай хэлээд түүнийг үнсэв. 

	Үдийн хоолны дараа тэд ойрын хугацаанд юу хийх, хаашаа явахыгаа хэлэлцэж, Беренис англиас хаашаа ч явахыг хүссэнгүй. Хавар цаг байлаа. Беренис сүм суварга бүхий Кентербери, Йорк зэрэг хотуудыг үзэх цаашилбал Уэльс-т очих мөн Бат дахь халуун усан сангийн балгас, Оксфорд, Кембриж болон бусад эртний янз бүрийн хэрэм цайзаар явж үзэх хүслэн болж байв. 

	Ийм аялалд хоёулаа явбал сайхан байх сан! Эхлээд Лондоны ажлын талаар хэрэгтэй бүх зүйлийг Каупервуд мэдэж авах ёстой байв. 

	Тэр завсар Беренисийн бусдаас дуулж байсан нөгөө зуслангийн байшингуудыг үзнэ. Бүх юм бэлэн болохтой зэрэг тэд амрахаар хамт явна. 

	Ингээд Каупервуд дээш өгсөж, эд нарын явдлын талаар сэтгэл нь их зовж байгаа хатагтай Картертай уулзах ёстой байлаа. Үүний дараа Беренисийн өрөөнд буцаж ирнэ. Тэгээд...

	Каупервуд түүнийг тэвэрч цээжиндээ наалдуулан:

	— За Минерва минь! Чиний хүслийн дагуу ажиллаж болно байх гэж бодож байна. Одоохондоо итгэлгүй л байна. Удаан саатмаар бол би хүлээхгүй, шууд аялалдаа гарна. Эйлинийг би аргална. Эйлин үгэнд орохгүй дургүйцвэл бид түүний аясыг дагахгүйгээр явдгаараа л явна. 

	Тэр намайг хэвлэлийн шуугианаар айлгах санаатай боловч үүнийг аргалж болно. Үүнд санаа зовох юм алга, би үүнийг аргалсаар ирсэн юм гээд Каупервуд түүнийг энхрийлэн үнсэж ялимгүй сэтгэл хөдөлсөн маягтайгаар хатагтай Картер луу явав. Түүнийг орж очиход тэр авгай нээлттэй цонхны дэргэд Мари-Кореллийн романыг уншин сууж байснаа босож баяртай инээмсэглэлээр ирсэн зочноо угтав. Аятайхан хувцаслаж үсээ янзалсан нь хатагтай Картер түүнийг ирнэ гэж хүлээж байсны гэрч ажээ. 

	Ямар нэгэн зүйлээс түүний сэтгэл үймэрсэн нь илэрхий байсан бөгөөд Беренис тэр хоёрыг дэмий юм хийж байна даа, яагаад ч сайнаар төгсөхгүй гэж айж байсан бололтой. Түүний нүдэнд уйтгартай эмээсэн байдал, хөөрхийлөлтэй найдваргүй харц тодрон байхыг Каупервуд ажиглав. 

	Англид хаврыг өнгөрөөх нь сайхан байна гэх мэтийн онц ач холбогдолгүй хэдэн үг солилцсоны дараа Каупервуд түүнд шууд илэн далангүй хэлсэн нь:

	— Хэрэв би та байсан сан бол юунд ч санаа зовохгүй байх сан! Беви, бид хоёр бие биеэ сайн ойлгож байна. Тэр өөрийгөө ч сайн мэдэж байна гэж би боддог. Ухаантай сайхан хүүхэн. Тэгээд ч би түүнд хайртай болсон юм. Бидэнд ямар нэгэн эвгүй юм тохиолдлоо гэхэд бид түүнээс мултран гарч чадна. Сэтгэлээ сэргээ Хэтти! Бүх юм сайн сайхан болно. Би тун завгүй байх учир санаснаараа танай руу дандаа ирж байж чадахгүй байх. Би үргэлж болгоомжтой байна. Беви ч ялгаагүй, ингээд танд сэтгэл зовох юм алга аа!

	— Надад санаа зовсон ч юм алга л даа, Фрэнк. Беви бол шийдэмгий, авхаалжтай охин, түүний төлөө чиний анхаарал тавьдгийг би бас мэднэ. Хүссэнээр чинь бүх юм бүтнэ гэдэгт би найдаж байна. Авьяастай, нүдэнд дулаахан Беренис өөрт чинь яг таарна. Усан онгоцон дээр тэр биеэ ямар сайхан авч явсныг та харсан болоосой. Тэр бүх хүмүүсийн дур сэтгэл татаж биеэ нэр төртэй аятайхан авч явж чадаж байлаа. Та манайд дахин ирнэ биз, таныг ирвэл би баяртай байх болно. Миний бие жаахан тааруу байна. Тантай дахиад уулзана гэв. Хүндэт зочныг гаргаж өгч байгаа гэрийн эзэгтэйн маягаар түүнийг хаалга хүртэл үдэж өгөв. Хатагтай Картер түүнийг үнэхээр ч тийм зочин гэж үзжээ. Түүнийг гараад хаалга хаахад хатагтай Картер толинд ойртон очиж уруулын будгаар ялимгүй будаж улайлгасан хацраа гунигтайгаар харсны дараа Беренисийг орж ирнэ гэж аяны цоожтой чемодандаа хадгалсан шилтэй архийг гаргаж өөртөө аягалав. 

	
ХОРИН ТАВДУГААР БҮЛЭГ

	Дараачийн долоо хоногийн бямба гарагт Каупервудынхан Лорд Хэддонфилдийнд зочлохоор Бернтон Менор дахь цайзад нь хүрч ирлээ. Энэ цайз бол Хардаун-Хисийн зүүн хойд талд орших сайхан хадгалагдаж өв уламжилсан өргөн уудам эзэмшил газарт сүндэрлэсэн арван зургаадугаар зууны үеийн английн уран барилгын хийцтэй том барилга ажээ. Түүний баруун хойд талаар өтгөн гүйлс ургасан далай шиг уужим тал газар цэлийнэ. Салхины аясаар найган олон бээрийн газар үргэлжлэх энэ ногоон ширэнгэ олон зуун жилийг өнгөрөөжээ. Анжис, үр цацагч, барилгачны аль нь ч түүний хөрсөнд хүрээгүй ажээ. Энэ нь баяд ядуусгүй чөлөөтэй явдаг авын хүрээний газар байснаар их ач холбогдолтой байв. Морь унаж, анч нохой дагуулсан улаан хувцастай анчид энд ирцгээдэг байжээ. Цамхгийн гол нүүрний баруун урд талд нь ойгоор бүрхэгдсэн налуу газар, тариалангийн талбай үргэлжлэх бөгөөд түүний дунд зочломтгой хөдөө нутгийн сэтгэгдэл төрүүлэх сүрэл дээвэртэй жижигхэн худалдаа наймааны хот Литлберитон оршино. 

	Беритон буудал дээр Каупервудынхныг угтахаар ирсэн Хэддонфилд бол таван жилийн өмнөх шигээ л тийм туршлагажуу, зальжин, хөгжилтэй эр хэвээр байв. Энэ хүнд америкийн тухай аятайхан дурсамж үлдсэн бөгөөд далайн цаадах найз нартайгаа уулзахад маш баяртай байлаа. 

	Цамхаг хүрэх замдаа сайхан засмал зүлэг, эзэмшил газрынхаа байдлыт Эйлинд үзүүлэн ярьсан нь:

	— Хатагтай Каупервуд танд болон танай нөхөрт манай эндэхийн гүйлстэй тал уйтгартай харагдах байх гэж би болгоомжилж цэцэрлэг рүү харсан цонхтой тасалгаануудыг та нарт бэлтгэсэн юм. Замдаа та нар ядарсан байлгүй, хоолны өрөөнд орж цай ууцгаа. 

	Олон зарцтай Каупервудын Нью-Йорк дахь сайхан орд энэ цамхгаас хамаагүй илүү гоё бөгөөд энэ газрын эзэн Хэддонфилд тэднийх шиг тийм баян биш байсан боловч Эйлин тэрхэн агшинд маш бахархал, сайшаал, атаархалтайгаар эргэн тойрныг харж байв. 

	Энэ хүн шиг ийм эзэмшил, ийм сайхан байр суурь, танилтай болох юм сан! Дахиад ямар нэгэн тэмцэлгүй байж үүрд тайван байх юм сан! гэдэг бодолд Эйлин дарагдаж явахад Каупервуд сэтгэл хангалттай эргэн тойрныг ямар ч атаархах сэтгэлгүйгээр ажиглаж явав. Ямар ч хичээл зүтгэлгүйгээр олсон хэргэм цол, эд хөрөнгө түүний сэтгэлийг хөдөлгөсөнгүй. Каупервуд бол өөрөө өөртөө нэр хүнд хөрөнгө баялгийг бий болгосон хүн. 

	Энэ долоо хоногийн сүүлчээр Хэддонфилдийнд ирсэн зочид янз бүр бөгөөд маш сонин хүмүүс байлаа. Урьд өдөр нь Лондон хотоос Лондоны нэрт жүжигчин театрын сор, танил язгууртантайгаа холбоо барихын тул аливаа тохиолдлыг чадамгай ашиглагч ихэмсэг зантай хээнцэр эр Чарльз Стонлиж ирсэн байлаа. Тэр жүжигчин эмэгтэй Констанс Хасэуейг авчирчээ. Тэр эмэгтэй жүжигчин «Сэтгэл» гэдэг жүжигт маш амжилттай тоглосон юм санжээ. Ноён Эттинж, түүний хатагтай хоёр дээрх хоёроос эрс ялгаатай улс байлаа. Ноён Эттинж төмөр замын ба хуурай замын нийгэмлэгийн том хувь нийлүүлэгч, өндөр биетэй гялалзаж яваа дээрэнгүй байдалтай эр бөгөөд архи уух дуртай, наргианы газар бүдүүлэгдүү тоглох авьяастай, эрүүл байхдаа эрс огцом яриатай, хүний яриаг дэмжихээс таслах нь илүү ийм хүн. Хатагтай Эттинж бол үг ярих уран нарийн аргаараа онцгой эмэгтэй байв. Лорд Хэддонфильд түүнд урилга явуулж энэ удаад түүнийг өөрийн цамхгийн эзэгтэйн рольд тоглохыг гуйсан байжээ. Нөхрийнхөө ааш занг сайн мэддэг хатагтай Эттинж түүнд маш тэвчээртэй хандаж байлаа. 

	Хатагтай Эттинж нүсэр биетэй, хөх судас нь гүрийсэн улаан хацартай, цэнхэр нүдтэй ажээ. 

	Цагтаа арван зургаан настай гоё охидын адил хүний сэтгэл татсан дур булаам хүүхэн явжээ. Үүнийгээ тэр одоо хүртэл мартаагүй бөгөөд ноён Эттинж ч үүнийг сайн санаж байлаа. Тэр хүн энэ хүүхнийг чадамгай эргүүлж түүнийг зөвшөөрүүлж чадсан юм. Хатагтай Эттинж бол амьдралын зүйлийг ойлгохдоо нөхрөөсөө илүү байжээ. Эртний баялаг өв залгамжилсан Лорд Эттинж хэргэм цол өвлөх эрхийг хувийн ямар ч амжилтаас илүүд үздэг байлаа. Энэ нь түүнийг худалдааны янз бүрийн ажилд амжилттай оролцоход нь саад болсонгүй. Түүний эхнэр өөрөөс нь дутахгүй язгууртны гаралтай хүн боловч өөрийн нүдний өмнө болж байгаа өөрчлөлтүүдийг харж ажиглаж, Каупервуд шиг хэргэм цолгүй тийм гайхамшигт хүмүүсийг үнэн сэтгэлээсээ бахархан сайшаадаг байв. 

	Бүх нийтийн сонирхол татсан хөгжилтэй залуу хос ноён хатан Босуейк энд бас байжээ. 

	Тэд биеийн тамирын төрлийг их сонирхдог явган уралдаан, морин уралдаанд очиж мөн хөзөр тоглож чаддаг байсан бөгөөд хөгжилтэй сэргэлэн байдлаараа ямар ч хамт олны дуртай зочин нь болдог байжээ. Тэд Эттинжийхнийг сэм шоолдог байсан боловч тэдний өндөр байр суурийг мэдээд тэдэнтэй аль болохоор эелдэг байхыг хичээдэг амой. Хэддонфилд мөн түүнчлэн Эттинжийхний хамгийн чухал зочин нь ноён Эбингтон Скэрр байсан юм. Ноён Скэрр язгууртны том гарал, хэргэм цолгүй боловч санхүүгийн ертөнцөд нэрээ товойлгож чадсан хүн юм. Дөрвөн жилийн турш ноён Скэрр Бразилд мал аж ахуйн томоохон компанийг байгуулж их мөнгө олсон юм. Энэ компанийн хувь нийлүүлэгчид нь багагүй орлоготой байв. Тэр бас Африкт хонины аж ахуйтай аж. Засгийн газраас олгосон онцгой эрх болон үнэ хямдруулах, зах нээх талаар сайн арга олсныхоо хүчээр саятан болоход тун ойртсон хүн гэнэ. 

	Түүний аюултай ажлын тухай дэгдээсэн хортой шуугиан нь хараахан ил гарч зарлагдаагүй байжээ. Хэддонфилд мөн түүнчлэн Эттинж түүний амжилтыг илэрхий бахархан сайшаасан боловч тэр хэрэгт оролцохоос татгалзжээ. Скэррийн нийгэмлэгийн акцыг борлуулж ашиг хонжоо хардаг боловч тэд энэ ажлаар дагнан оролдох нь ер үгүй. Энэ удаа Скэрр бүр шинэ байгууллагыг сэдсэн нь яагаад ч юм урьдынх шигээ амжилт олж чадахгүй байв. Тэр Бейкер-Ватерлогийн хэсэгт газар доорх замын шинэ шугам барихыг бодсон юм Ийм учраас Каупервудын ирснийг санамсаргүй дуулаад Скэрр маш их сонирхжээ. 

	Эйлин гоёх, хувцаслах гэж удаан оролдсон учир Каупервудынхан хоолонд нэлээд хождон оржээ. Хоолонд орохоор бүх зочид хүлээн авах өрөөнд цугларсан байлаа. 

	Олон хүний царайд хүлээлгэлээ гэж дургүйцсэн шинж илэрч байв. Каупервудынханд анхаарлаа хандуулахгүй гэж Эттинж дотроо шийджээ. Гэвч тэднийг орж ирэхэд Хэддонфилд баяртайгаар угтан мэндчилэхэд бүх хүмүүс тэдний зүг эргэн бүгдээрээ инээмсэглэж, америк зочид бүхний анхаарлыг шууд татав. Тэднийг танилцуулахад Эттинж сандлаасаа алгуур босож хэтэрхий ёсорхуу байдлаар бөхөлзөн Каупервудыг анхааралтай харсаар байв. Английн сонинд гарсан америкийн саятны тухай бүх тэмдэглэлийг уншиж байсан хатагтай Эттинж энэ нийгэмлэгт нөхрийгөө эс тооцвол Каупервудыг хамгийн гарамгай хүн юм гэж бодож байв. Тэр лав залуу байхдаа гэрлэж дараа нь дуртай ч дургүй ч түүнтэйгээ эвлэрэх хэрэгтэй болсон байх гэж тааварлан Эйлинийг дотроо шоолсхийж байв. 

	Скэррийн хувьд бол санхүүгийн ертөнцийн сор нь болсон гарамгай панзчин байхад хүрэлцэхүйц ухаантай хүн санагджээ. 

	Эйлин Нью-Йоркд удаан хугацаагаар ганцаардмал байсны дараа ийм гялалзсан хамт олны дунд ороод жаахан эвгүйрхэж байв. Эйлин зүй ёсоор харагдахыг бүхий л чадлаараа хичээсэн боловч хэтэрхий нялуун сэтгэгдэл төрүүлэх бөгөөд ямар ч утгагүйгээр бүх хүмүүс рүү харан инээмсэглэж байв. 

	Түүний үг бүрд өөртөө итгэлгүй байдал илрэх ажээ. Каупервуд үүнийг ажиглаад эхнэрийнхээ өмнөөс өөрөө ярьж аргалахаар шийдэв. Тэгээд тэнд байгаа хатагтай нарын хамгийн нөлөөтэй, хүндтэй Эттинжид маш ёсорхуу хандаж хэлсэн нь:

	— Би английн эзэмшил газарт анх удаа ирж үзэж байна. Өнөөдрийн үзэж амжсан тэр зүйл ч надад зүй ёсоор бахархах сэтгэгдэл төрүүллээ. 

	— Нээрэн үү? Манай хөдөөгийн амьдрал таны сэтгэлд үнэхээр таашаагдлаа гэж үү? гэж түүний сонирхол, дур хүслийг мэдэхийг хүссэн хатагтай Эттинж хэлэв. 

	— Тэгэлгүй яах вэ. Яагаад тэр вэ гэдгийг ч би бас тайлбарлаж чадна шүү. Одоо үед миний эх оронд байгаа хамгийн сайхан юмны эх булаг нь энэ байна гэж хэлж болмоор юм гэж хэлэхэд тэр хатагтай «одоо үед» гэдэг үгийг онцолсныг нь ажиглаад Каупервуд 

	— Жишээлбэл Италийн соёлыг манайхаас бүр ялгаатай үндэсний соёлын хувьд нь ч бид үнэлдэг. Франц, Германы соёлын тухай мөн л тэгж хэлж болно. Энд бид, ялангуяа бүрэн англи биш гаралтай гэж өөрийгөө үздэг бидний зарим хүмүүс ч өөрийн соёл хөгжлийн энэ эх сурвалжийг талархан үздэг нь зүй ёсны хэрэг юм. 

	— Та англид маш их талархалтай байна. Өөрөө англичуудаас гаралтай юу? гэж хатагтай Эттинж асуув. 

	— Тийм ээ! Миний эцэг эх Квакерчууд байсан юм. Намайг английн Квакерчуудын хатуу энгийн байдлаар хүмүүжүүлсэн юм. 

	— Америкчууд бүгдээрээ бидэнд тань шиг ханддаг гэж хэлэхэд хэцүү. 

	— Ноён Каупервуд ямар ч орны тухай мэдлэгтэйгээр ярьж байна. Бүх орны уран зургийн дээжийг цуглуулахдаа олон жил багагүй хөрөнгө зарсан хүн гэж ойролцоо нь сууж байсан Лорд Хэддонфилд хэлэв. 

	— Миний цуглуулга ч маш бага шүү дээ. Би үүнийг дөнгөж эхлэл гэж боддог юм гэж Каупервуд хэлэв. 

	— Энэ гайхамшигтай цуглуулга миний үзсэн хамгийн сайхан музей болох ноён Каупервудын Нью-Йорк дахь байшинд байдаг юм гэж ноён Хэддонфилд хатагтай Эттинжид хандаж хэлэв. 

	— Сүүлчийн удаа Нью-Йоркт байхдаа таны энэ цуглуулгын тухай яриаг сэтгэл хангалттай сонссон юм. Тэр музейгээ нэмж баяжуулахаар таныг энд ирсэн гэж би дуулсан. Энэ үнэн үү? Саяхан л энэ тухай би сониноос уншсан шиг санаж байна гэж Стонлиж ярианд оролцов. 

	— Үгүй ээ. Энэ бол худал цуурхал, энэ удаа би сэтгэгдлээс өөр юу ч цуглуулахгүй. Би европ тивээр, явах замдаа л энд зүгээр бууж байна. 

	Хооллох үеэр нөхрийн нь яриа амжилттай болж байгаад бахархан суусан Эйлин, Каупервудын хэд хэдэн удаагийн учиртай харцанд сэтгэл нь сэргэн хөгжив. Каупервуд орчиндоо аятайхан сэтгэгдэл төрүүлэхээр бүр мэрийж байв. Хэддонфилд болон Эттинжийн санхүүгийн сонирхлын тухай Каупервуд урьд өмнө нь мэдсэн бөгөөд бас Скэррийг газар доорх шугамын барилгыг сонирхдог гэж мөн дуулжээ. Ноён Эттинжийн нөлөө, холбоо, танилын тухай мэдэж авахыг сонирхож байсан Каупервудад хатагтай Эттинж нөхрийнхөө улс төрийн үйл ажиллагааны талаар шууд ярьж эхлэв. Энэ хүн бол Тори намын (Консерватор намын) удирдагчидтай нягт холбоотой байсан бөгөөд ойрын үед Энэтхэг явахаар чухал томилолт авах гэж байгаа ажээ. Энэ аялал нь тэр үед Английг ихэд донсолгосон Бурийн дайнтай6 холбогдсон улс төрийн байдалд гарсан зарим нэгэн өөрчлөлттэй холбоотой байв. 

	— Одоо хүртэл англичууд их хохирол хүлээсээр байгаа. Гэвч арга хэмжээ авах комисс золгүй явдлыг багасгахын тулд байгаа юм гэж хатагтай Эттинжийг ярихад Каупервуд зөвхөн ёс дэглэм алдахгүйн тулд л зөвшөөрч байв. 

	Бусад зочидтой эелдгээр үг хаялцан ярьж байхдаа Каупервуд тэд нарын хэн нь өөрт нь болон Беренист хэрэг болж чадах вэ гэдгийг дотроо ажигласаар л байв. Хатагтай Басуейк түүнийг Шотландад байдаг гэртээ урив. Хатагтай нарыг ширээний араас босоход Скэрр, Каупервуд руу дөхөн очиж англид хэр удаан байх санаатай байгааг нь асууж мөн Уэлст зочилж очихыг урилаа. 

	Эттинж хоолны төгсгөлд америкийн улс төрийн зүтгэлтэн болон олон улсын хоорондын хэрэг явдлын тухай түүнтэй яриа хийсэндээ нэлээд зөөлөрчээ. Энэ хугацаанд тэдний сайн харилцаа бэхжиж Даваа гарагт анд хамт явахдаа Каупервуд сайн бууддагаа харуулж бүгдийн сайшаалыг олов. Хэддонфилдийнхнээс явахдаа Каупервуд тэдний бүх зочдын магтаал талархлыг хүлээсэн болов. Эйлин ерөнхийдөө тоогдсонгүй. 

	
ХОРИН ЗУРГААДУГААР БҮЛЭГ

	Беритон-Менораас буцаж ирээд Каупервуд шууд Беренис руу явлаа. Эх охин хоёрт зуны сууц болгоход таарна гэж хурандаа Хоксберийн зөвлөсөн зуслангийн тэдгээр байшингийн нэгийг үзэх гэж Беренисийг явахаар бэлтгэж байх үед Каупервуд орж ирэв. 

	Энэ бол Мейденхед ба Марлоу хоёрын хооронд Тэмза голын эрэг дээр байдаг юм. Түүнийг эзэмшигч нь хэн юм бол, мэдэх үү? гэж Беренис түүнээс асуув.

	— Чиний дотоод санааг би одоохондоо ойлгохгүй л байна. 

	— Ойлгох гэж оролдоод үз л дээ. 

	— Үгүй надад хэтэрхий хэцүү байна, хэн юм бол доо!

	— Ижил нэртэй өөр хүн байдаггүй бол ноён Сиппенсийн чамд бичсэн нөгөө английн Лорд Стейнээс өөр хэн байх вэ?

	— Нээрэн үү? Энэ тухай надад яриач. Чи үүнтэй танилцсан юм уу? гэж Каупервуд гайхан асуув. 

	— Үгүй дээ. Гэхдээ хурандаа Хоксбер энэ байшинг их магтаж байсан. Лондонд маш ойрхон гэнэ. Тэнд хурандаа эмэгтэй дүүтэйгээ байдаг гэж нэмэн хэлэхдээ хурандаагийн ярих аялгууг дуурайн хэлэв.

	— Хэрэв тийм бол үнэхээр үзэх хэрэгтэй хэмээн Каупервуд, Беренисийн гоёмсог костюм урт банзал, шар ногоон өнгийн бариу цамцан дээр харагдах алтан бүс толгойдоо хазгай тавьсан улаан өдтэй жижигхэн ногоон малгай зэргийг бахархсан харцаар ширтэж байв. 

	— Би Стейнтэй танилцахыг бодсон юм сан. Энэ ч харин замыг минь нээж өгч болох юм биш үү? Гэхдээ болгоомжтой л байх хэрэгтэй, Беви! түүнийг их нөлөөтэй, баян хүн гэж би дуулсан. Хэрэв бид түүнийг өөрийн болзлоор ажиллуулахаар зөвшөөрүүлж чадвал ч... 

	— Яг л энэ тухай би бодож байгаа юм шүү. Чи яагаад надтай хамт явж болохгүй байх билээ. Ээж өнөөдөр жаахан ядарсан учир гэртээ үлдэх юм байх гэж Беренис хэлэв. 

	Беренисийн дадамгай шоолсон ёжтой ярианы арга барил нь Каупервудын сэтгэлд маш тааламжтай байлаа

	Түүний ярианд хүч чадал, авхаалж самбаа, ямар ч нөхцөл байдалд сайныг хүсэх мөрөөдөл бүхэлдээ тусгагдсан байдаг ажээ. 

	— Ийм гоё хувцасласан залуу сайхан хүүхнийг даган явахаас намайг дургүйцнэ гэж бод оо юу? гэж Каупервуд инээн хэлэв. 

	— Яг үнэн. Аврагчийнхаа зөвшөөрөлгүйгээр юу ч шийдэж чадахгүй гэж би бүгдэд ярьдаг. Та үүргээ биелүүлэхэд бэлэн үү? гэж Беренис түүнээс инээн асуув. 

	Каупервуд дэргэд нь ойртон очоод түүнийг тэврэв. 

	— Энэ бол надад цоо шинэ зүйл боловч биелүүлэхийг би хичээнэ гэж Каупервудыг хэлэхэд:

	— Чамд аль болохоор хялбар болгохын тул би өөрөөсөө шалтгаалах бүхнийг хийнэ. Би түрээслэх талаар нэг төлөөлөгчтэй ярилцсан. Тэр бидэнтэй Виндзорт уулзана. Тэгээд дараа нь бид нэг сайхан жижигхэн, хуучин зочид буудалд очиж цай ууна гэж бодож байна. 

	— Юуны өмнө ээжтэй чинь хэдэн үг солих хэрэгтэй байна гэж Каупервуд хатагтай Картер луу яаран явлаа. 

	— Сайн байна уу? Хэтти? Сайн сууж байна уу, эртний алдарт англи орон танд ямар санагдаж байна даа гэж тэр түүнтэй мэндлэв. Гялалзаж байгаа хөгжөөн наргиантай Беренистэй эхийг нь харьцуулан үзвэл хатагтай Картер шантарсан, ямар нэг юманд сэтгэл зовсон маягтай байгааг Каупервуд ажиглав. Олон жилийн турш Беренисийг нөхөрт гарч гэр бүлийн тайван амьдралтай болно гэж итгэж байсан нь харин гэнэт огт санамсаргүй ийм ухаангүй аюулт юманд орооцолдож гоёмсог эдлэл, эд хөрөнгөнд мансууран байгаа нь эцсийн эцэст юугаар төгсөх нь тодорхойгүй. Амьдрал мөн ч хэцүү асуудал юм даа. Энэ хатагтайн охин нь ухаантай сэргэлэн биеэ даасан байдалтай боловч өөрийнх нь залуу үеийнх шиг дур зоргоороо авирлах зан гаргадаг учир хувь заяа нь яаж эргэхийг тааж мэдэхэд бэрх ажээ. Каупервуд тэднийг санаа сэтгэл, эд мөнгөөр дэмжсээр ирсэн боловч хатагтай Картер болгоомжилж айсаар л байв. Каупервудын тэднийг англид авчирсан учрыг тэр хатагтай хачирхаж байсан нь учиртай. Каупервуд өөрөө английн хөрөнгөтнүүдийн аясыг биедээ татаж дээд нийгэмлэгийн дунд нэр хүнд олж авахын тул бас тэгээд эхнэртэйгээ хамт ирсэн хүн шүү дээ! Энэ нь хэдийгээр эвгүй мэт боловч ингэх л хэрэгтэй байсан юм гэж Беренис эхийгээ хэчнээн ятгавч түүний тайлбар хатагтай Картерын сэтгэлийг тайвшруулж чадсангүй. Картер авгай амьдралдаа аюултай юманд зүрхэлж, алдаж, онож явсан түүхтэй. Энэ тухай бодол түүний санаанаас салдаггүй байсан бөгөөд Беренисийг ч мөн л ингэж алдана гэж айдаг байжээ. 

	Ингэж алдах нь Эйлинээс буюу эсвэл Каупервудын тогтворгүй байдлаас шалтгаалж болох юм. Энэ өршөөлгүй ертөнц хэнийг ч өршөөж хайрлахгүй! Каупервудыг орж ирэхээс хэдхэн минутын өмнө хатагтай Картер түүнтэй уулзахын тул сэтгэлээ жаахан чангалах гэж Беренисээс нуун архинаас ганц хоёр хундага балгажээ. 

	— Би англид их аятайхан байна. Беви ч бөөн баяр. Та түүнтэй цуг зуслангийн байшин үзэхээр явна биз дээ? Тэнд очоод та олон хүнтэй нүүр учрах болно. Тэгэхлээр хэнтэй уулзах хэнтэй уулзахгүйгээ бодож болгоомжтой хандах, мөн та хоёр хамт яваагаа хэнд ч харагдаж болохгүй зэргээ л анхаарах хэрэгтэй шүү дээ. 

	— Энэ үг Беренист холбогдохоос биш надад хамаагүй юм байна гэж би бодож байна гээд Каупервуд инээн

	— Беренис чинь татах соронзон шүү дээ. Таны царай өнөөдөр нэг л базаахгүй байх чинь, яагаа вэ? гэж өрөвдсөн харцаар тэр авгайн нүд рүү хараад

	— Сэргэж үз, Хэтти! Та эхний үед л жаахан тэсвэрлэх хэрэгтэй. Энэ холын аялалд ядарсан байлгүй. Энэ ч тийм амаргүй гэж хэлэнгүүтээ түүний мөрөн дээр гараа тавьж тонгойхдоо амнаас нь архины үнэр ханхлахыг мэдээд 

	— Та бид хоёр бие биеэ аль хэдийнээс мэднэ. Би Бевид дурлаад олон жил болж байна гэдгийг та мэдэж байгаа. Чикагод байхад түүнийг над руу биеэрээ ирэх хүртэл би түүний нэрийг гутаах ямар ч юм хийж, нэг ч үг хэлж байгаагүй нь үнэн, тийм биз дээ? гэв. 

	— Тийм ээ, Фрэнк энэ үнэн. 

	— Беренис надад хэзээ ч дурлаж байгаагүй, дурлах ч үгүй гэдэг бодол төрснөөс хойш би түүнийг гэрлүүлж нийгмийн дунд зохих байр суурь эзлэхэд нь туслах юм сан гэдэг ганц бодолтой болсныг та мэдэж байгаа шүү дээ?

	— Тийм ээ, мэдэж байна. 

	— Чикагод болсон явдлын талаар та намайг буруутгаж болно. Гэхдээ би бүхэлдээ буруутан биш. Учир нь яг түүний хэрэгцээ болсон тэр үед Беренис өөрөө над руу ирсэн юм. Хэрэв тэгээгүй бол ч тэр цагт би биеэ барьж чадах л байсан байх даа. 

	Ямар ч болсон та бид нэг л онгоцон дээр явж байгаа болохоор хамт хөвөн гарах буюу эсвэл хамтдаа живнэ. Та энэ явдлыг найдваргүй гэж үзэж байна. Би бол шал өөрөөр бодож байна Беви бол үнэхээр авьяастай, ухаантай охин юм. Бид Америкийн нэгдсэн улсад биш, англид байна. Эндэхийн хүмүүс манай Америкчуудтай адилгүй, гуа сайхан оюун ухааныг үнэлж чаддаг. Та жаахан тэсвэрлэж л чадвал үүргээ биелүүлж байгаа нь тэр. Хэтти, бүх юм ёсоор болно. 

	Дахиад л мөрөн дээр нь гараа тавьж, түүний үг хэрхэн нөлөөлж байгааг ажиглах гэсэн юм шиг нүд рүү нь ширтэв. 

	— Би чадах бүхнээ л хийхийг хичээнэ, Фрэнк минь гэж тэр авгай хэлэв. 

	— Таны хийх ёсгүй нэг юм байна. Хэтти та ууж болохгүй. Та бие султайгаа мэдэж байгаа шүү дээ. Энэ тухай Беви мэдэх юм бол санаа сэтгэлээр бүрэн унаж, бидний хийх гэж байсан бүх юм нурна. 

	— Уухгүй ээ, Фрэнк. Би өөрийнхөө чадах бүхнийг л хийнэ. За, үүгээр дахиад өнгөрсөн нүглээ наманчилж болдог бол ч... 

	— Маш зүйтэй, Хэтти гэж зориг оруулам инээмсэглээд Каупервуд гарч Беренисийн тасалгаанд очлоо.

	 


ХОРИН ДОЛООДУГААР БҮЛЭГ

	Галт тэргэнд суугаад Каупервуд эхийнх нь айж байгаа тухай Беренист ярив. Энэ яах вэ, гэнэтийн өөрчлөлтөөс болж байгаа юм. Жаахан тохижиход л тэр зүгээр болно гэж Беренис ярив. 

	— Эвгүй явдал гардаг юм гэхэд англид айлчлан яваа америкчуудаас л гарна уу гэхээс биш англи хүмүүсээс ийм юм гарахгүй гэж Беренис хэлээд жирэлзэн өнгөрөх байгалийн үзэсгэлэнт байдлыг цонхоор харан

	— Лондонд би америкчуудтай уулзаж танилцахгүй. Мөн тэднийг урих буюу тэднээс урилга авахаас аль болохоор зайлсхийнэ гэж бодлогошрон хэлэв. 

	— Маш зөв байна, Беви. Энэ бол хамгийн ухаалаг арга. 

	— Тэд нар ээжийг айлгах л хүмүүс дээ. Америкууд бол хүмүүжилгүй улс. Англичуудтай адилхан тэдэнд тэвчээр, арга зүй байхгүй. Ер нь би энд эх орондоо байгаа юм шиг л байна. 

	— Эдний хүмүүжил, биеэ авч явах чадвар нь чиний сэтгэлд таарч байна. Манай тэндхийн эрээ цээргүй зэрлэгдүү байдал энд байхгүй юм. 

	Эд нар манай тэндэх шиг салан задгай ярихгүй, юманд дүгнэлт хийхдээ яардаггүй улс. Манай америкчууд бол хоцрогдсон тивийг эзлэн авч түүнийг хөгжүүлж байгаа юм. Хөгжүүлж эхлээд хэдхэн жил болж байхад харин Англичууд мянган жилийн турш энэ жижигхэн арал дээр соёлоо дэлгэрүүлж байгаа юм. 

	Виндзорт хүрэлцэн очиход түрээслэх төлөөлөгч ноён Уорбертон тэднийг угтлаа. Энэ ноён тэдний сонирхож байгаа зүйлийн талаар тэдэнд тодорхой ярьж өгөөд тэдний үзэх гэж ирсэн байшинг их магтаж байв. 

	Голын яг эрэг дээр байгалийн онц үзэсгэлэнт газар зуслангийн гоё сайхан харш харагдана. Лорд Стейн энд удаан сууж байжээ. 

	— Эцгийгээ нас барсны дараа тэр зун голдуу өөрийн эзэмшилт Рэгсолд байдаг болсон. Өнгөрсөн зун энэ байшингаа жүжигчин эмэгтэй Констанс Хасеуйд хөлслүүлж байсан боловч энэ жил тэр эмэгтэй Британи явсан бөгөөд дөнгөж хоёр сарын өмнө Лорд Стейн, аятайхан хүн олдвол зуслангийн байшингаа хөлслүүлнэ гэж ярьж байсан. 

	— Трэгсел дахь Стейний эзэмшил газар хэр том юм бэ гэж Каупервуд асуув. 

	— Англи дахь хамгийн том эзэмшил газрын нэг дээ, Сэр! Таван мянга орчим акр. Сайхан газар! Харин Стейн тэнд байнга суудаггүй. 

	Каупервудын дотор гэнэт эвгүй бодол төрж хэзээд хардаж атаархахгүй байхыг хичээдэг байсан боловч түүний амьдралд Беренис орсон цагаас хойш үе үе хардах сэтгэл төрөх болжээ. Түүний амьдралд Беренис шиг хүүхэн нэг ч тохиолдоогүй ажээ. Тэгээд тэд энэ байшинг хөлслөн авна. Харин Беренис эцсийн эцэст Лорд Стейнийг түүнээс илүүд үзэх аюул гарахгүй байгаа! Стейн бол Каупервудаас хамаагүй залуу, бас тэгээд сайхан эр гэж ярилцдаг. Стейн шиг хүнтэй Беренис танилцвал хуучин дурлал нь хэвээрээ үлдэнэ байх гэж Каупервуд найдаж болох уу? Ийм бодол нь Беренистэй харилцах түүний харилцаанд урьд өмнө үзэгдээгүй нэг шинэ зүйлийг бий болгов. 

	Вилла Прайорс-Ков хэмээх зуслангийн байр үнэхээр үзэмжтэй сайхан. Сүүдэртэй цэцэрлэгийн гүнд барьсан тэр байшин зуу гаруй жил болж байгаа боловч түүний дотоод үзэмж нь орчин үеийн хангамж бүхий тохилог байшингийн хэлбэрийг хадгалжээ. Янз бүрийн цэцгийн мандал, засмал зүлэг бүхий цэцэрлэгийн дунд асар том модны доор таван метрийн өндөр гоёмсог байшин сүндэрлэн харагдана. 

	Гол руу цонх нь харсан тэр байшингийн ар талд үйлчилгээний барилгууд, шувууны байр, адууны хашаа, биеийн тамирын талбай, гол хүртэл үргэлжилнэ. Эндхийн адуу, тэрэг, ногооны газар, шувууны байр, хонь, хоточ нохойныхоо хамт цөм л энд байрлах хүний мэдэлд очно. 

	Түр эзэндээ үйлчлэх фермер, цэцэрлэгч, адуучдын анхаарал халамжид энэ бүх аж ахуй орох ёстой гэж ноён Уорберинтон тэдэнд хэлжээ. 

	Каупервуд, Беренисийн нэг адил энэ тохилог байранд сэтгэл нь татагджээ. Лондоны зүг алгуур урсах Темза голын дөлгөөн урсгал, голоос үргэлжилсэн өргөн ногоон дэнж, өнгө өнгөөр алагласан суудлын үзэсгэлэнт завь энэ бүгд нь хос хоёрын сэтгэлийг татахгүй байж чадсангүй. Усан буудлын зогсоол руу очих замын дунд босгосон наран цагийг Каупервуд маш сонирхон харж байв. Цаг гэдэг харвасан сум шиг өнгөрөх юм даа! Тэр үнэндээ хөгширчээ. Беренисийн сонирхлыг татаж чадах Каупервудаас залуу эртэй тэр хүүхэн танилцаж байх юм. Хэдэн сарын өмнө Чикагод байхад Каупервуд дээр ирэхдээ, өөрөө өөрийгөө хариуцаж өөрөө өөрийнхөө хувь заяаг шийдэх тул өөрийнхөө бодлоор түүн рүү ирсэн бол дуртай цагтаа түүнээс явчхаж болно гэж Беренис ярьж байжээ. Каупервуд энэ байрыг авах хэрэггүй байсан бөгөөд Стейнтэй санхүүгийн талаар холбоо тогтоох шаардлага үгүй байсан юм. Өөр хүн, өөр зам л хайх хэрэгтэй байсан юм. Эбингтон Скэрр болон Лорд Эттинж бололцоотой л улс байсан шүү дээ. Яахаараа ийм зовлонтой юманд өртдөг байна аа! Каупервуд бүрэн бүтэн амьдралтай байсан бөгөөд юу ч болсон түүнийгээ үргэлжлүүлж болох байсан. 

	Беренис энэ газрын үзэсгэлэнг бахдан байгааг Каупервуд ажиглажээ. 

	Түүний бодлын талаар сэжиг аваагүй Беренис, уул зуслангийн гоё сайхныг бахархан сайшааж мөн түүнийг эзэмшигч Лорд Стейнийг сонирхон түүнийг хөгшин хүн лав биш, саяхан эцгийгээ үхсэний дараа эзэмшил газраа мэдэлдээ авсан байна шүү дээ гэж бодож байв. Түүнээс гадна ноён Уорберитоны ярьж байсан зэргэлдээ зусланг эзэмшигчдийг Беренис бас сонирхож байв. Тэдний хамгийн ойрын хөрш бол вангийн шүүгч ноён Артур Герфилд Ротислай Гоул, «Бритиш тайлс ба Паттернс» хэмээх хувь нийлүүлсэн нийгэмлэгийн Гэбермен Кайпс, колонийн яамны хүндэт хүн Ренсимен Мейс, Лондоны дээд давхаргын болон албаны хариуцлагатай өндөр тушаалын хүмүүс болно. 

	Энэ яриаг анхааралтай сонсоод, ийм орчинд Беренис эхтэйгээ юу хийх гэж байгаа юм бол гэж Каупервуд дотроо бодож байв.

	— Энд ч хавар зундаа их л хөгжилтэй газар байна. Лондоноос янз бүрийн зүтгэлтнүүд, сайдууд ирж наргидаг. Дээд язгууртнууд, жүжигчин, зураач нар цуглардаг юм байна. Тэдэнтэй сайхан танилцаж чадвал хорин дөрвөн цаг ч амархан өнгөрнө дөө гэж Беренис онцлон хэлэв. 

	— Энд хүн өгсөж ч болох, уруудаж ч болох газар байна даа гэж Каупервуд дуугарав. 

	— Тийм шүү. Би энд өгсөх замаар нь л явахыг хичээнэ ээ гэж Беренис хэлэв. 

	Каупервуд түүний сайн сайхныг хүсэх зориг эрмэлзлийг нь дахин бишрэв. Ногооны газраа эргэж үзэхээр явсан төлөөний хүнийг буцаж ирэхэд Каупервуд Беренистэй зөвлөлгүйгээр шууд түүнд мэдэгдсэн нь:

	— Би дөнгөж сая Флеминтэй ярилаа. Хэрэв энэ газар эдний сэтгэлд таарвал эхтэйгээ энэ зусланг хөлслөн авахыг нь би дуртай зөвшөөрч байна. Та бүх баримт бичгүүдийг нь миний нарийн бичгийн даргад явуулаарай. Би энэ охин Флемингийн асран тэтгэгчийн хувьд ингэх үүрэгтэй болж гэдгийг та ойлгож байгаа биз. 

	— Ойлгож байна аа, Ноён Каупервуд баримт бичгүүд ч даваа мягмар гарагаас нааш бүтэхгүй байх даа. Учир нь Лорд Стейний төлөөлөгч ноён Бейлин зөвхөн энэ үеэр л ирнэ гэж төлөөний хүн ярив. 

	Энэ хэрэгт Стейн биеэрээ оролцохгүй юм байна гэдгийг Каупервуд сонсоод дотор нь онгойв. Цаашаа юу болох тухай тэр ер ч бодсонгүй. 

	
ХОРИН НАЙМДУГААР БҮЛЭГ

	Газар доорх шугамын бүх хэсгийг Сиппэнстэй явж үзээд Каупервуд Чэринг-Кроссын концессыг олж авах нь маш ашигтай юм гэж бүрэн итгээд өрөөндөө Гривс, Хеншоу нарыг ирэхийг тэсэж ядан хүлээж байжээ. 

	Гривс яриагаа эхэлсэн нь:

	— Чэринг-кроссын шугамын акцын тавин нэгэн хувийг нь та авч бид тус барилгад тохирох хувиа оруулах болзол тавивал ноён Каупервуд та яах сан бол?

	— Зөвшөөрөх үү, гэж үү? Энэ нь чухам юу гэсэн үг болохоос л шалтгаална. Барилгын ажилд нэг сая фунт стерлинг шаардагдана гэж бодвол та нар дунджаар дөрвөн зуун тавин мянган фунт оруулна гэж батлах уу? гэж Каупервудыг дахин асуухад:

	— Энэ ч бидний бэлээс хэтрэх юм байна. Гэхдээ бидэнтэй хувь нийлүүлэгчээр орж мөнгө гаргах хүн олдож магадгүй гэж Гривс эргэлзэнгүй хариулав.

	— Би андуураагүй бол, та нар Нью-Йоркт бидэнтэй уулзахдаа тийм хүн байхгүй гэж ярьж байсан шиг санах юм гэж Каупервуд хэлээд эрхийн гэрээ, өрнөөс өөр юу ч үгүй нийгэмлэгийн акцын тавин нэгэн хувийг гучин мянган фунт стерлингээр авъя гэж би бодож байна. Энэ бол миний хэлэх дээд зэргийн тоо юм. Хэрэв та нар дөрвөн зуун тавин мянга буюу бүх барилгын дөчин есөн хувийн өртгийг оруулах баталгаа надад өгвөл би та нарын саналын тухай бодож болох юм. Тэгэхгүйгээр та нарын дөчин есөн хувийг дараа оруулна гэдэгт найдаад би тавин нэгэн хувийг нь авах болж байгаа бол үүнийг би огт таашаахгүй. Үнэндээ та нар эрхээсээ гадна ямар ч санал надад хэлж чадахгүй байна шүү дээ. Ийм байдалд бүрэн хяналтаа надад шилжүүлэх тухай л яриа байж болно. Учир нь энэ ажилд шаардагдах тэр их мөнгө бүрэн хяналт миний гарт шилжсэн тэр цагт л олдож болно. Ноёд оо, та нар үүнийг хэн бүхнээс илүү ойлгох ёстой. Иймд миний болзол: замын барилгын гэрээг өөртөө үлдээгээд хяналтын акцаа гучин мянган фунтаар өгөх эсэхийг та нар бас л шийдэж чадаагүй байгаа бол бидэнд яриад баймаар юм алга гэж би бодож байна. Энэ бол миний хэлэх эцсийн үг гэв. 

	Тэгээд Каупервуд халааснаасаа цагаа гаргаж харсан нь Гривс, Хеншоу хоёрт эцсийн хариугаа өгөхгүй бол юу ч үгүй хоцорно шүү гэсэн дохио байв. 

	Тэр хоёр бие биеэ харж жаахан сууснаа Хеншоу:

	— Бид танд хяналтын акцаа өгөх юм гэхэд та шугамын барилгын ажилд нэн даруй орно гэх ямар баталгаа бидэнд гаргах вэ? Хэрэв гэрээнд заасан хугацааны дотор барилгын ажлыг өрнүүлэх боломж олдохгүй юм бол үүнээс ямар ашиг бидэнд гарах вэ дээ! гэсэнд, 

	— Би бас яг тэгж бодож байна гэж Гривс нэмж хэлэв. 

	— Энэ талаар та нар тайван байж болно. Би та нарт албан баталгаа өгөх юм уу эсвэл тусгай боловсруулсан гэрээнд гарын үсэг зурахад бэлэн байна. Уул гэрээнд гарын үсэг зурснаас хойш зургаан сарын дотор шугамын нэгдүгээр хэсгийн барилгын мөнгийг та нарт өгөхгүй бол та бидний байгуулсан гэрээ хүчингүй болохоор барахгүй би та нарт арван мянган фунт төлөх үүрэг авч байна. Ийм болзол та нарын сэтгэлд хангалттай юу?

	Гэрээ байгуулагчид сэргэх мэт болж бие биеэ харлаа. Каупервуд мөнгөний ажлын талаар их зальтай, их боодог боловч гаргасан албан баталгаагаа нямбай биелүүлдэг гэж тэд дуулсан байжээ. 

	— За тэгвэл бүх юм ёсоор болох нь тэр!

	Ийм болзолд тохирч болно оо. Харин бусад хэсгүүдийн цаашдын ажлын талаар бол гэж Гривсийг хэлэхэд:

	Каупервуд чангаар хөхөрч:

	— Эрхэм ноёд намайг муу мэдэж байна. Миний гарт Чикаго хотын бүх тээврийн гуравны хоёр нь оршиж байна. Хорин жилийн турш энэ хотод гучин таван бээр нүхэн зам, дөчин зургаан бээр трамвайн зам барьж түүнээс гадна их орлого оруулж байгаа хот орчмын трамвайн далан таван бээр шугамыг тавьсан. Эдгээр байгууллагын гол эзэн нь би байна. 

	Миний хувьд нийлүүлэгчдийн хэн нь ч энэ ажилд одоо хүртэл ганц ч мөнгөний хохирол үзээгүй. Энэ байгууллагын акцууд одоо орлогын зургаагаас илүү хувийг өгч байна. Би үүнийг орхисон нь эдгээр байгууллага орлого муутай байдгаас болсон хэрэг огт биш, өрсөлдөөн тэмцэлдээн, улс төрийн довтолгоо зэрэг нь намайг зовоосноос болсон юм. Та бодоод үз л дээ. Танай Лондоны газар доорх зам мөнгөний талаасаа намайг сонирхуулж байгаа хэрэг огт биш. Та нар өөрсдөө үүнийг эхэлсэн. Та нар над руу очсоноос биш, би та нар луу ирээгүй шүү дээ. Гэхдээ, хэргийн учир үүнд биш ээ. Би өөрийгөө магтаж сураагүй магтах ч үгүй. Өөр хэсгийн хувьд бол зардлын дүн, хугацаа зэргийг бид гэрээндээ ярилцан оруулна. Ийм ажилд гарч байдаг янз бүрийн саад бэрхшээл санамсаргүй зүйлийг анхаарах хэрэгтэй болно гэдгийг та нар өөрсдийнхөө туршлагаас мэдэх байгаа биз дээ. Гол нь би та нарт хяналтын акцыг бэлэн мөнгөөр төлж гэрээний дагуу бүх л үүргийг өөртөө авахад бэлэн байна гэв. 

	— Та юу гэж бодож байна? Миний хувьд бол ноён Каупервудтай ингэж тохирч болмоор байна гэж Гривс Хеншоуд хандаж хэлэв. 

	— Би ч бэлэн байна гэж Хеншоу хэлэв. 

	— Зүйтэй...

	— Та нар хяналгын акцыг надад яаж шилжүүлнэ гэж бодож байна? Миний бодож байгаагаар бол түүнийг надад шилжүүлэх бүрэн эрх олж авахаасаа өмнө цахилгаан тээврийн нийгэмлэгт түүнийгээ янзлах хэрэгтэй байна гэж Каупервуд хэлэв. 

	 — Маш зөв гэж Хеншоу чухам яавал дээр болохыгоо дотроо бодон хариулав. Тэд эхлээд цахилгаан тээврийн нийгэмлэгтэй тооцоо хийж ажлаа дуусган дараа нь Каупервудтай ярих болбол тэд тус нийгэмлэгт гучин мянган фунт төлөхөөс гадна улсын үнэт цаасаар энэ нийгэмлэгийн оруулсан баталгаат барьцааны мөнгийг шилжүүлэхийн тул бас жаран мянган фунт хэрэгтэй болно. 

	Нийт ерэн мянган фунтийг олох нь тийм хялбар биш байсан учир ноён Жонсон болон цахилгаан тээврийн нийгэмлэгийн захиргаанд очиж үнэнээ ярихаас дээр юмгүй гэж Хеншоу шийджээ. 

	Тэгвэл Жонсон, эрхлэгч нараа дуудаж Каупервуд болон Гривсийг, өөрийг нь урин Каупервудын мөнгөөр энэхүү онц эрх шилжүүлэх ажлыг хүчин төгөлдөр болгож чадах байх аа! Үүнээс илүү оновчтой арга ч олдохгүй ээ гэдэг бодол түүнд төрөв. 

	— Үүнийг шилжүүлэх ажлыг хоёр тал баруун зүүн гараараа солилцох нь юу юунаас чухал гэж би бодож байна гээд үүнийг яаж хийж болохыг Хеншоу Каупервудад тайлбарласан боловч яагаад ингэх нь дээр вэ гэдгийг ярьсангүй. Гэвч юун дээр нь Хеншоу дуугүй өнгөрч байгааг Каупервуд сайн ойлгож байв. 

	— За яах вэ эрхлэгч нартайгаа та ярьж учрыг нь олж зохицуулах гэж байгаа бол надад татгалзах юмгүй. Энэ бол хэдэн минутын ажил. Харин та эрхийн бичиг, жаран мянган фунтийн улсын банкны үнэт цаас юм уу эсвэл гарын үсэг бүхий баталгаат баримтыг надад шилжүүл. Би танд гучин мянга болон жаран мянган фунтийн чекийг өгье!

	Ингээд миний бодож байгаагаар түр гэрээний эх зохиож танаар гарын үсэг зуруулах хэрэгтэй болжээ гэж хэлээд нарийн бичгийн даргаа дуудаж гэрээнд орох үндсэн зүйлийг Каупервуд хэлж бичүүлээд гэрээнд гарын үсэг зурсны дараа,

	— За ноёд оо! Одоогоос эхлэн та бид бол жирийн нэг худалдагч, хулалдан авагч биш, харин бидний хэн хэнд нь их ашиг өгөх маш чухал ажлыг хамтарч хийхээр авсан холбоотнууд гэж ойлгох хэрэгтэй юм. Энэ мөчөөс эхлэн та нарын чин сэтгэлийн хамтын ажиллагааг би бас үнэнч сэтгэлээрээ хариулах ам өчиг өгөхөд бэлэн байна. 

	Тэгээд Каупервуд тэр хоёрын гарыг чанга атган үдэхэд,

	— Та бид нар түргэн амжуулав гэж Гривс хэлэхэд Каупервуд инээмсэглэв. Танай америкт «түргэн ажил» гэж үүнийг нэрлэдэг байх гэж Хеншоу нэмэн хэлэв. 

	— Бүх оролцогчдын зүгээс ажилд эрүүл ухаанаар хандсаны үр дүн бөгөөд энэ нь америк арга сайн англи арга бас л сайн гэсэн үг. Энэ удаад бол нэг америк, хоёр англи хүний оролцоотойгоор амжилтад хүрэх болсныг мартаж болохгүй гэж Каупервуд хэлэв. 

	Тэднийг явмагц Каупервуд Сиппэнсийг дуудан ирүүлж:

	— Де Сото, та надад итгэх эсэхийг мэдэхгүй байна. Би саяхан танай нөгөө Чэринг-Кроссын шугамыг худалдаад авчихлаа гэж тэр Сиппэнсийг орж ирэхэд хэлэв. 

	— Нээрэн үү? Энэ сайн хэрэг гэж Сиппэнс дуугарав. Хэдийнээ өөрийгөө энэ шугамын зохион байгуулагч, гол удирдагч гэж үзэж байсан Сиппэнст ажлыг даалгавал юу болдог бол? Элээд ч ажлыг хөдөлгөж болох юм. Харин яваандаа яадаг бол? Сиппэнс эвлэрмээргүй шуналтай америк хүн. Англичуудын эгдүүг хүргээд Лондоны санхүүгийн томчуудтай таарч тохирохгүй бол уу? хэмээн Каупервуд бодож байв. 

	Каупервуд хэсэг цаас гарган түүнд өгөхдөө

	— Энэ бол Каупервуд, Гривс, Хеншоу нарын дунд байгуулсан гэрээ, хар даа гэв. 

	Каупервудын өгсөн тамхинаас Сиппэнс нэг ширхэг авч уул гэрээг уншиж эхлэв. 

	— Их сайн байна. Үүнийг уншаад Чикаго—Нью-Йорк мөн энд ч ялгаагүй их шуугиан дэгдэх нь байна даа! Таныг эндэхийн хэвлэлд дөнгөж мэдээ өгөхтэй зэрэг л бүх дэлхийд шуугина гэж тэр уншиж дуусахдаа аман дахь тамхиа авч хэлэв. 

	— Яг л энэ тухай би тантай ярих гэсэн юм, Де Сото. Ийм шуугиан бүр намайг энд ирсний дараахан гарсан юм. Энэ ямар сэтгэгдэл төрүүлэхийг мэдэхгүй байна. Эндэхийн концессын үнэд энэ шуугиан нөлөөлөх вий л гэж айж байна. За манай Америкт ч яах вэ гайхаж дургүйцэж л байг! Ганц жижиг шугамын төлөө шууд л зуун мянган фунт стерлинг гаргасныг хэвлэлээс уншмагц концессын үнэ их өсөж магадгүй юм. Үнэндээ би барилгын ажилд шууд орох уу эсвэл далан мянга орчим фунтээ алдах уу гэдэг дээр л хүрээд байна гэж хэлээд Каупервуд бодлогошров. 

	— Тийм ээ, эзэнтэн минь гэж Сиппэнс амыг нь дагуулан хэлэв. 

	— Үнэндээ энэ бүхэн шал дэмий юм даа, та бид бол өсөж яваа залуу хүмүүс биш. Бүтэх бүтэхгүйг мэдэхгүй ийм балмад ажилтай яах гэж орооцолдоно вэ? Энэ ажил маань та бидэнд онцын сонирхолтой ч юм биш шүү дээ. Бид энд үүрд суух биш. Та бидний хэн маань ч мөнгөөр гачигдаагүй байна хэмээн Каупервуд бодлогошрон хэлэв. 

	— Эзэн минь та энд зам барих гээ биз?

	— Тийм ээ ойлгож байна. Энэ бидэнд ямар ашигтай ч юм бэ дээ, хүн идэх, уух, наргих, цэнгэхийг л чаддагийнхаа хэрээр хийх хэрэгтэй. Өөр юу ч хэрэггүй. Юунаас болж гэнэт тэгтлээ их сандарсандаа би гайхах юм. Харин танд тэгж гайхал төрүүлмээр юм санагдахгүй юм уу?

	— Яалаа гэж дээ эзэн минь! Таны орноос ярьж би яаж чадах бил ээ? Та бол том хүн, таны хийсэн, хийгээгүй бүх юм асар их утгатай шүү дээ. Би энэ бүгдийг ямар нэг тоглоомд л оролцож байгаа мэт үзэх юм. Харин урьд өмнө бол энэ бүхэнд одоогоос арай илүү үйлдэлтэйгээр оролцож байсан мэт бодогдох юм. Тийм ч байсан байж болно. Хэрэв би өөртөө их зүйл хийж ажиллаагүй сэн бол амьдрал миний хажуугаар өнгөрч одоогийн хийчхээд байгаа олон юмнаас зөндөөг хийж амжаагүй л байх сан. Миний бодлоор бол чухам үүнд л бүх учир оршиж байна. Амьдрал бол тоглоом, бид түүнийг хүссэн хүсээгүй энэ тоглоомд оролцох хэрэгтэй болно. 

	— Тийм, тийм удахгүй та энэ тоглоомд хүчээ шавхах болно. Хэрэв бид уул шугамыг тодорхой хугацааны дотор барих ажилд орвол энэ тоглоомд та мөдхөн хүчээ шавхаж оролцох болно гэж Каупервуд хэлэв. 

	Каупервуд үнэнч шударга шаргуу туслагчийнхаа нурууг дотночлон хөнгөн алгадав. 

	Чэринг-Кроссын шугамыг эзэмших болсон тухай Каупервуд Беренист ярьсанд тэр энэ явдлыг тэмдэглэхээр шийдэв. Каупервудад ийм шинэ ажил эхлэх тухай санааг Беренис оруулсан. Энэ нь түүний өнгөрсөн үед зөвхөн мөрөөдөж явсан албаны том ертөнцөд багтан орох эхлэл болжээ. Каупервудын сэтгэл ихэд сэргэснийг ойлгосон Беренис хоёр жүнзэнд архи хундагалж тэмдэглэлт үйл явдлыг тохиолдуулан түүнд ажлын их амжилт, хоёр биедээ аз жаргалыг ерөөн барив. Тэд хундагаа тулгахад Беренис уулгүйгээр зальтай харцаа түүн дээр тусгаж,

	— Чи өөрийнхөө нөгөө, тухайлбал, манай Лорд Стейнтэй танилцсан уу? гэж тэсгэлгүй асуув. 

	— Манай гэнэ үү? гэж тэр чанга хөхрөөд чи үнэхээр түүнийг өөрийн лорд гэж үзэж байна уу? гэж асуув. 

	— Миний ч чиний ч! Тэр хүн бид хоёрт хоёуланд маань тусалж чадна шүү дээ, тийм биз дээ? гэж Беренис хэлэв. 

	Чөтгөр шиг амьтан! Яасан зоригтой өөртөө итгэлтэй охин гэгч вэ?! гэж Каупервуд бодов. 

	— Үгүй. Би түүнтэй танилцаагүй л байгаа, ярихгүй их нөлөөтэй хүн дээ. Түүнээс олон юм шалтгаална гэдэгт би итгэж байна. Гэлээ ч гэсэн Стейнтэй Стейнгүй бид ажлаа ёсоор нь хийж эхэлсэн гэж Каупервуд тайван хариулав. 

	— Стейнтэй Стейнгүй чи зорьсондоо хүрч чадна л даа. Үүнийг чи өөрөө ч мэдэж байгаа. Би ч мэдэж байна. Чамд энэ талаар бусад хүн байтугай би ч хэрэггүй! гэж хэлээд Беренис түүний гарыг зөөлхөн илэв. 

	
ХОРИН ЕСДҮГЭЭР БҮЛЭГ

	Лондонд цаашид ажиллах хэтийн төлөвийг нээсэн чухал хэлэлцээртээ сэтгэл нь ханасан Каупервуд эхнэрээ эргэхээр шийджээ. 

	Толлиферын тухай мэдээ дуулаагүй удсан бөгөөд өөрийгөө илчлэхгүйгээр түүнтэй харилцах боломж байхгүй учир түүний сэтгэл нэлээд зовуурьтай байв. Өөрийнх нь өрөөтэй залгаа орших Эйлиний тасалгаанд Каупервудыг орж очиход түүний чанга инээх сонсогдож Лондоны нэг дэлгүүрийн худалдагч, эсгүүрчин хүүхнүүдээр хүрээлүүлчихсэн том толиныхоо өмнө дүрсээ ажиглан тайван зогсож байхад шивэгчин хүүхэн хувцасны нь хуниас үрчилгээг янзалж байна. Тасалгаанд газар сайгүй цаас, цаасан хайрцаг, даавууны өөдөс хөглөрч байлаа. Эйлиний өмссөн гоё хувцсыг Каупервуд хармагц, урьдынхыгаа бодвол овоо үзэмжтэй аятайхан хувцаслаж дээ гэж бодов. Хоёр эсгүүрчин хүүхэн амандаа хатгадаг зүү зууж түүнийг тойрон өвдөг дээрээ суугаад Эйлиний хувцсыг түргэн тааруулахад гоё хувцастай сэтгэл булаам сайхан хүүхэн тэдэнд зөвлөгөө өгч байна. Каупервуд орохдоо «За, за, би ч энд ороод хэрэггүй юм шив дээ!» гэж хэлэхэд,

	— Фрэнк нааш ир! гэж Эйлин дуудаад, — Би үдшийн хувцас тааруулан өмсөж үзэж байна. Бид одоохон дууслаа. Энэ миний нөхөр гэж тэдгээр хүүхнүүдэд хэлэхэд тэд маш хүндэтгэлтэйгээр мэхийн мэндчилэв. 

	— Энэ цагаан цайвар өнгө чамд гойд зохиж үсний чинь өнгөтэй сайхан дүйж байна. Ийм өнгө тохирдог хүүхнүүд цөөхөн л байдаг юм. Лондонд бид жаахан саатах болох нь дээ гэдгийг чамд хэлэх гэсэн юм гэж Каупервуд хэлэв. 

	— Нөгөө чамд ярьж байсан хэлэлцээрээ би дөнгөж сая хийлээ. Одоо аар саархан зүйлүүдийг л янзлах ажил үлдээд байна. Чи үүний тухай сонсох гэж бодож байгаа байх. 

	— Яасан сайн юм, Фрэнк! гэж Эйлин баяртайгаар хэлэв. 

	— За би чамд саад хийхээ байя. Надад их ажил байна гэхэд Эйлин түүний явах хүсэлтэй байгааг шууд мэдээд түүнийг барьж байх гээгүй гэдгээ харуулахыг бодов. 

	— Аа харин ноён Толлифер дөнгөж сая надад утасдлаа. Лондонд буцаж иржээ. Үдийн хоолонд түүнийг урилаа. Чамайг ажил ихтэй байгаа учраас бидэнтэй хамт хооллож амжихгүй байх гэж түүнд хэлсэн. Ноён Толлифер гомдохгүй байх гэж би бодож байна гэж Эйлин хэлэв.

	— Чадах эсэхээ мэдэхгүй байна. Ямар ч болсон ирэхийг хичээе гэж Каупервудыг хэлэхэд энэ үг ямар ч ач холбогдолгүй гэдгийг Эйлин сайн ойлгож байв. 

	— За за, Фрэнк гэж Эйлинийг хэлэхэд, Каупервуд түүнтэй гарын хөдөлгөөнөөр салах ёс гүйцэтгээд гарч явлаа. Нөхрийгөө өглөө хүртэл ирэхгүй гэдгийг Эйлин мэдэж байлаа. Гэвч түүний энэ ерийн хайхрамжгүй байдалд сэтгэл нь гонсойсонгүй. Толлифер түүнтэй утсаар ярихдаа өөрийнхөө тухай хэл чимээгүй удсандаа уучлалт гуйгаад Эйлинийг франц руу явах гэж байна уу гэж маш их сонирхов. Энэ гялалзсан залуу эрийн сэтгэлийг Эйлин юугаараа татаж чадсаныг эргэцүүлэн бодож байв. Эйлинд хүний сэтгэл татмаар юу байгаа юм бэ? Ганцхан мөнгө л! Харин Толлифер шиг ийм гялалзсан дээд язгууртны залуу эр сонирхож байгаа нь сэтгэлд таатай бөгөөд талархууштай хэрэг ажээ. 

	Эйлинийг Францад явуулахыг хүссэн Толлиферын гол шалтгаан нь хэдийгээр Эйлинийг Лондоноос гарах Каупервудын санаатай яв цав нийлсэн боловч хамгийн гол нь Толлифер өөрөө Парисын гуа сайханд сэтгэл нь татагдсанд оршино. Авто машин нийтийн хүртээл болоогүй байсан тэр цагт Парис бол Америк, Англи, Орос, Итали, Грек, Бразил зэрэг дэлхийн орон бүхнээс зугаа цэнгэлээ гаргахаар ирсэн баячуудын наргианы төв хот байлаа. Хотын гоёмсог сайхан дэлгүүрүүд, үзэмжит сайхан цэцгийн мандал жижигхэн ширээ зөөлөн сандал, тоо томшгүй олон кафе, зуны байрууд, Булоны ой дахь зугаалгын газар, Отейлийн морин уралдаан, дуурь бүжиг болон драмын театрууд, тоглоомын газар зэрэг нь мөнгөтэй баячуудын наргих чөлөөт газар болж байлаа. 

	Тэр үед «Ритц» хэмээх олон улсын зочид буудал, мөн «Кофе де ля пей», «Ваузен», «Маргери», «Жиру» болон өөр бусад гоёмсог үнэт зоогийн газрууд нарийн хоол үнэлэгчдэд зориулан гаргажээ. Мөнгөөр ядуу яруу найрагчид сэтгэн бодогчид, зохиолчдод Латины хороолол хуучин хэвээрээ үлджээ. Жүжигчид, уран зураачдад Парис бол жилийн ямар ч улиралд бороо цастай өдөр, нартайг хаврын өдөр, аагим халуун зун болон манантай намрын өдрүүдэд ч тэдний дурыг татсан, урам зориг оруулсан, төрөлхийн дотно газар байлаа. Парис дуугаа дуулахад түүнтэй хамт залуучууд, настайчууд, баячууд, нэр алдар хөөцөлдөгчид, цөхрөнгөө барагсад, хувь заяагүйчүүд ч энэ дууг түрэн дуулдаг байлаа. 

	Энэ хотод Толлифер амьдралдаа анх удаа мөнгөтэй болсноо мартаж болохгүй. «Ритц» шиг сайхан зочид буудалд буугаад дуртай цагтаа нэгдүгээр зэргийн зоогийн газарт очиж, театр жүжгийн газар, шөнийн зоогийн газраар орж, танил найз нартайгаа толгой бөхийн мэндчилж, гоё сайхан хувцас өмсөх боломж олж авсан нь юутай сайхан жаргал цэнгэл бил ээ!

	Булоны ойд ням гарагт нэг удаа зугаалж явахдаа Феладельфийн хуучин танил Мериголд Шумэкер гэгч хүүхэнтэй гэнэт тааралдав. 

	Одоо тэр хүүхэн хатагтай Сидни Брейнерд болжээ. Урьд жаахан охин байхдаа энэ хүүхэн түүнд ухаангүй дурлаж байсан боловч Толлифер ядуу байсан учир Лонг-Айландын саятан барагдашгүй их мөнгөтэй Брейнердийг илүүд үзжээ. Одоо тэр хүүхэн Ниццэд хувийн биеийн тамирын далбаат онгоцтой ажээ. Аятайхан хувцаслаад бардам байдалтай алхаж явсан Толлиферыг хараад өөрийн залуу насны догдлом бадрангуй сонирхлоо шууд бодов. Тэр эмэгтэй түүнийг нөхөрсгөөр дуудаж бараа бологчийгоо танилцуулан Парис дахь хаягаа өгөв. Мериголд болон түүний найз нартай уулзсан энэ уулзалт түүнд удаан хугацаагаар хаалттай байсан олон хаалгыг Толлиферын өмнө цэлийтэл нээж өгөв. 

	Эйлинийг яах вэ? Энэ ч бас л амаргүй ажил! Эйлинийг саатуулахын зэрэгцээгээр мөн хувийнхаа ашиг сонирхлыг хөсөр хаяхгүйн тулд байдаг арга ухаанаа сийлэх хэрэгтэй болов. 

	Дээд язгууртны нийгэмлэгийн салшгүй хэсэг нь болохыгоо харуулж чадахуйц юмыг Эйлинд зориулан хийх хэрэгтэй болно. Ингээд тэр танил бүжигчид, хөгжимчид, жүжигчид, дуучдынхаа нэрийг асууж лавлахаар янз бүрийн зочид буудлын бүртгэгчидтэй уулзав. 

	Толлифер тэд нарт юм амласны үр дүнд яриа амархан тохиров. Хэрэв Эйлин Парист ирвэл түүнийг зугаацуулах арга ийм янзаар хангана гэж үзээд Толлифер анхаарлаа ганган хээнцэр оёдлын газарт шилжүүлэв. Учир нь Эйлиний хувцас түүнд хэтэрхий эвгүй санагдсан. Гэвч аргыг нь олж болгоомжтойгоор аятайхан зөвлөгөөн өгч түүнийг нь засаж чадвал ичихийн зовлонгүйгээр найз нарынхаа дунд Эйлинийг дагуулан орж болно гэж Толлифер боджээ. 

	Чикаго хотын нэг найз нь түүнийг Виктор Леон Сабинал гэгч аргентин хүнтэй танилцуулсан нь түүнд маш ашигтай зүйл болов. 

	Чинээлэг гэр бүлээс гаралтай энэ аргентин залуу хэдэн жилийн өмнө Парист мөнгө, сайшаалын бичигтэй ирж нийслэлийн нийгэмлэгийн хүрээнд шууд нэвтрэн орох замыг өөртөө нээсэн юм. Гэвч залуу аргентин Парист ирээд дэндүү дураараа туйлж, бүрэлгэн сүйтгэж, завхайран танхайрсан энэ бүх явдал нь өмнөд америкт байгаа сайн санаат эцэг эхийнхээ дургүйг хүргэсэн учир тэд дахин мөнгө явуулахаасаа татгалзжээ. Ингээд Сабинал Толлиферын нэг адил өөрөө амиа аргацаах болов. Найз нарынхаа мөнгөөр амьдрах оролдлогыг тэр алгуур хийх болсон нь буурьтай зохимжтой нөхдийгөө өөрөөсөө холдуулжээ. 

	Харин найз нарынх нь зарим нь Сабинал бол баян хүний хүүхэд хэзээ нэгэн цагт эцэг эхийн нь уур хилэн өршөөлөөр солигдож хүүгээ эргэн харна гэдгийг мартаагүй байжээ. Энэ бол алсдаа тэр мөнгөтэй болж найз нартаа мөнгө хаяна гэсэн үг байв. 

	Ийм учраас хөнгөн хийсвэр бас тэгээд нэлээд авьяаслаг найз нар нь болох жүжигчид, цэргийн хүмүүс, үндэстэн бүрийн завхай нар, хөнгөн амьдрал хувь заяа хайгч сонин чамин эрэгтэй эмэгтэйчүүд түүнээс шууд холдоогүй байсан ажээ. Толлиферыг түүнтэй танилцах үед энэ аргентин францын цагдаа ба улс төрийн хүмүүстэй танил байсны ачаар нэлээд хөгжөөнтэй аятайхан бүрэн тохилог байгууллагыг нээх завшаан олж авчээ. Тэр үед энэ байгууллагын тэтгэгч болж зөвхөн түүний танилууд ирцгээдэг байв. 

	Сабинал бол цэх өндөр биетэй, хар үстэй ямар нэг муу ёрын юм нуугдаж байгаа мэт зууван бараан царайтай ажээ. 

	Жирийн өндөр духан доорх гялалзсан хоёр нүдний нэг нь шилээр хийсэн юм шиг дув дугуй бөгөөд ямагт сэлбэлзэн гялалзаж байхад нөгөө нүд нь унжсан зовхиндоо хучигдаж нарийн зураас мэт харагдана. Дээд уруул нь хэтэрхий нимгэн, доод уруул нь урагшаа инээдэмтэйгээр ёрдойх нь нэн сонин ажээ. 

	Бат бэх тэгш цагаан шүд нь гялалзах бөгөөд урт нарийхан хөл гар нь гоолиг өндөр биетэйгээ зохицжээ. Энэ хүнд барагдашгүй уран хөдөлгөөн, заль мэх, өвөрмөц боловч хүний сэтгэл татах хачин жигтэй байдал бүрэлджээ. Энэ хүн юунаас ч шантрахгүй түүний замд саад хийхийг оролдсон хүн өөрөө л сүйрнэ. 

	Пигаль гудамжинд өдөр шөнөгүй нээлттэй байдаг Сабиналын нэг байгууллага бий болсон ажээ. Өдөр цай уухаар тийшээ очсон хүн өглөө болтол тэндээ наргидаг байв. Жижигхэн цахилгаан шатаар гуравдугаар давхарт өгсөн гарахад мөрийтэй тоглоомын том байр байна. Хоёрдугаар давхарт Сабиналын нутгийн хүмүүсийн шөнийн жижигхэн ресторан байрлажээ. Хэрэгцээтэй үед нэг, хоёр юм уу, заримдаа гурван туслагчийг тэр өөртөө авдаг байв. Доод давхарт үүдний өрөө зочдын өрөө, гал зуух түүнээс гадна нэлээд зураг бүхий зургийн үзэсгэлэн болон номын сан байна. Байшингийн дэргэд архины сайхан зоорь байдаг. Ахлах тогооч нь бас Аргентин хүн, зуушны зүйл цай ердийн болон яаралтай хоол, мөн өглөөний хоолыг ч олгодог байв. Энэ бүхний төлбөрийг зочдоос тэр авдаггүй, харин зөвхөн харамж авдаг байв. 

	Сабиналтай танилцаад Толлифер энэ хүнд асар өргөн бололцоотой төрөлхийн нэгэн шинж байгааг олж харжээ. Толлифер түүний гэрт очих урилгыг маш баяртай хүлээн авсан бөгөөд тэнд банкны эзэд, Францын хууль тогтоогчид, Оросын том вангууд, өмнөд Америкийн саятнууд, Грекийн банкны эзэд гэх мэт олон сонин хүмүүстэй танилцав. 

	Тэгээд сонгомол дээд язгууртан хүмүүс гэж Эйлинд харагдахаар тийм улсыг эндээс олж болох юм байна гэж Толлифер шийдэв. 

	Ийм танилтай болсондоо урам зориг орсон Толлифер Лондонд их өндөр сэтгэгдэлтэйгээр ирэв. Эйлинд утасдан уулзах болзоо тогтоогоод өдрийн үлдсэн цагийг Бонд гудамжны бүх дэлгүүрүүдээр явж өнгөрүүлэв. Тэндээс зуны улиралд таарах бүх хувцсаа базааж аваад орой нь Эйлиний буусан зочид буудал руу явахдаа Толлифер энэ удаа тэр хүүхэнд дурласан хүний дүр үзүүлэхгүй бөгөөд жирийн сэтгэл харамгүй сайн найз байж, ганцаараа уйдаж байгаа тэр эмэгтэй хүний сэтгэлийг сэргээхийг хүссэн байдал гаргах нь дээр гэж шийджээ. Толлиферыг дөнгөж орж ирмэгц мэнд усаа мэдэлцээд Каупервудтай хамт Лорд Хэддонфилдын эзэмшил газрыг үзсэн тухайгаа Эйлин түүнд ярьж эхлэв. 

	— Хэддонфилд гэнэ ээ? Аа, тийм, хэдэн жилийн өмнө америкт очсон хүн. Би түүнтэй Нью-Йоркийн буудал дээр бил үү аль эсвэл Саутгэмптэнд танилцсан юм шиг санаж байна. Хөгжилтэй эр байгаа юм. Ухаантай хүнд их дуртай юм билээ гэж Толлифер хэлэв. 

	Үнэндээ Толлифер энэ хүнтэй хэзээ ч уулзаагүй бөгөөд түүний тухай зөвхөн сонссон ажээ. Дараа нь тэр Парисын тухай ярьж эхлэв. Өглөө тэр Лондонд ирсэн боловч Лессинг хүүхэнтэй хоол идэж амжжээ. Энэ хүүхний тухай өглөөний сониноос Эйлин уншсан байв. Эйлин түүний яриаг маш бахархалтайгаар сонсохдоо энэ Толлифер яагаад намайг ингэж их сонирхож байгаа юм бол, нийгмийн дунд ямар нэг дэмжлэгийг надаас авах гээгүй нь мэдээжийн хэрэг, Фрэнкээс л юм олж авахаар найдаж байгаа юм болов уу? Тэр ч бүтэхгүй байх аа! Ямар нэгэн зорилгод хүрэхээр эхнэрийг нь эргүүлэн өөрт нь ойртохыг Каупервуд тэсвэрлэхгүй хүн гэх мэтээр янз бүрийн юм бодож байлаа. Тэр энэ бүхнээс сэжиглэж байсан боловч эцсийн эцэст Толлиферын сэтгэл энд их хангалттай байгааг ойлгожээ. Тэд «Принц» хэмээх зоогийн газар хооллоод Толлифер бүхэл оройжингоо Парист цагийг яаж хөгжилтэй өнгөрүүлж болох тухай яриад түүнийг Франц руу явахыг ятгаж байв. Тэр хүн Парист маш их элэгтэй байгаа нь харагдав. 

	— Таны нөхөр тийм их ажилтай юм бол та яагаад надтай явж болохгүй байх вэ. Парист маш сайхан Каупервуд хүртэл атаархмаар тийм их танилтай хүн гэж бат итгэсэн Эйлин Парист заавал явна гэж шийджээ.

	 


ГУЧДУГААР БҮЛЭГ

	Гривс, Хеншоу хоёр Каупервудтай хийсэн гэрээнийхээ тухай Жонсонд тодорхой ярих гэж яарчээ. Жонсон Стейн хоёр цахилгаан тээврийн нийгэмлэгтэй холбоо бүхий бусад хүмүүсийн нэгэн адил Лондонд газар доорх өөр шинэ шугамуудыг маш их сонирхож байсан бөгөөд тэдний дэмжлэг Гривс, Хеншоу мэтийн инженерүүдэд асар их үнэтэй зүйл байлаа. 

	Хяналтын акц бол тэдний өөрсдийнх нь юм учир түүнийг дуртай хүндээ үзэмжээрээ худалдахыг аль ч талаас нь авч үзсэн эрхийнхээ дагуу хийж байгаа зүйл гэж үзээд тэд сэтгэл хангалуун байлаа. Түүнээс гадна худалдан авагч олдвол Жонсонд мэдэгдэх тухай яриа байсан боловч тэд түүнд ямар ч амлалт өгөөгүй бөгөөд зөвхөн бодож үзье гэж хариулж байжээ. Жеркинсийг Жонсонтой уулзсан тухай тэд юу ч мэдээгүй байв. Харин Гривс, Хеншоу хоёрын тухай түүнд ярихад Жонсон маш сонирхож тэдний юу хэлэхийг тэсэж ядан хүлээж байв. 

	Каупервудтай хийсэн гэрээнийхээ тухай яримагц Жонсон Каупервудыг аргадах маш өргөн бололцоог алджээ гэж харамсан бодсон боловч яваандаа америк хүнтэй хийсэн энэхүү гэрээний хэтийн төлөв нь тохиромжтой бас тэгээд бүрэн биелэгдэж болох ирээдүйтэй мэт түүнд санагджээ. Америкийн энэ том санхүүч ганц уулзалтаар 30000 фунт стерлинг, тэгээд бас үнэт цаасыг түүний нэр дээр шилжүүлэхэд жаран мянган фунт, түүнээс гадна нэг жилийн дотор барилгын ажилдаа орж чадахгүй бол түүний барьцаанд арван мянган фунт буцалтгүйгээр гаргахад бэлэн байсан нь Жонсоны сэтгэлийг онцгой татжээ. Чэринг-Кроссын шугамыг худалдан авч байгаа нь зөвхөн түүний ажлын эхлэлт байсан бөгөөд Жеркинсийн нотолсноор Каупервуд үнэндээ асар их өргөн төлөвлөгөөтэй бөгөөд цаашид Лондоны бүх шугамыг нэгтгэх зорилготой нь илэрхий. Тийм бол яагаад энэ ажилд тэд хамтран ажиллаж бусад хүмүүсээс түрүүлэн Каупервудын байгууллагад Стейнтэй хамт орж болохгүй байх билээ? Ямар ч болсон Стейн, Жонсон хоёр Каупервудтай ярих хэрэгтэй. Энэ тухай Чэринг-Кроссын шугамыг шилжүүлэх үед албан ёсоор оролцох Жонсон Каупервудын өрөөнд хурал дээр ярилцах хэрэгтэй болно. 

	Хурал хуралдах өдөр арван нэг хагаст Каупервуд өрөөндөө Сиппенсийн цааш нааш алхан санаа бодлоо ярьж байгааг чагнан сууна. Каупервуд гүн бодолд дарагдсан байлаа. Арай л түрэгдээгүй байгаа? Энэ ч харийн орон шүү дээ. Эндэхийн ёс журмын тухай огт мэдэхгүй, хяналтын эрхийг гартаа аваад дараа нь яаж худалдах бил ээ? Уул ажилд ямар нэг зайлшгүй юм байна. Хяналтын эрхийг олж авсны дараа түүнийг гараасаа алдвал тэр нь түүнд эрэлхэг зориг эд мөнгө хүрэлцэхгүй нүсэр ажлыг туршин хийх гэсэнтэй адил юм болно. 

	Энэ үед даалгасан үүргийн чухлыг бүрэн ухамсарласан шинж нүүрэнд нь тодорсон Жеркинс, Клурфейн хоёр түүний өрөөнд орж ирэв. 

	Каупервуд өөрөө тэдэнд ер бишийн идэвх зүтгэл гаргасны ачийг хариулахаар амласан байжээ. Тэдний хойноос Сиппэнсийн нарийн бичгийн дарга ноён Дентон ба Сиппэнсийн төлөөлөгч ноён Остэд дараа нь Чикагогийн ажлын талаар эзэнтэйгээ ярилцахаар Лондонд ирсэн Каупервудын төлөөний хүн, Чикаго хавийн замын нийгэмлэгийн эрхлэгч Сиппэнсийн залгамжлагч ноён Китерет, хамгийн сүүлд уул системийн энэ төвөгтэй ажилд санхүүгийн ажлыг хэрхэн хөтлөн байгааг газар дээр нь танилцахаар англид томилогдон ирсэн Каупервудын хуулийн зөвлөгч маш арга зальтай залуу Оливер Беристол нар тус тус орж ирэв. 

	Тэр залуу анх удаа энд мэргэжлийнхээ дагуу үүргээ гүйцэтгэх ёстой байлаа. Каупервуд албан ёсны гэрээ байгуулахад зөвхөн гэрчийн тоог олшруулахын тул биш харин их ёслолын байдлыг бий болгож англичуудад онцгой сэтгэгдэл төрүүлэхийн тулд энэ олон бараа бологчдыг ирүүлжээ. 

	Эцэст нь арван хоёр цагт ноён Гривс, Хеншоу хоёр цахилгаан тээврийн нийгэмлэгийн онц бүрэн эрхт төлөөлөгчдийн хэсэг Жонсон Райдер, Келторп болон Делафилд нарын бараа болж хүрэлцэн ирэв. Ноён Келторп уг нийгэмлэгийн дарга, Ноён Райдер орлогч дарга, ноён Жонсон хуулийн зөвлөгч нь байлаа. Тэд орж ирээд ойр дотнынхоо хүмүүсээр хүрээлүүлсэн алдарт саятантай нүүр учраад багагүй балмагджээ. 

	Каупервуд суудлаасаа босож тэднийг угтан маш дотноор Гривс, Хеншоу нартай мэндлэхэд тэд Жеркинс, Сиппэнс нарын тусламжтайгаар энэ алдарт хуралд оролцогч бүх хүмүүсийг өөр хооронд нь танилцуулав. 

	Каупервуд болон Сиппэнсийн анхаарлыг Жонсон бүхнээс илүү татав. Каупервуд түүнийг их сонирхсоны учир бол түүнийг их танилтай гэж урьд өмнө дуулсан ажээ. Харин Сиппэнс түүнийг хармагцаа л өөрийнхөө өрсөлдөгч дайсан шиг бодов. Энэ хүний дээрэнгүй зан, өөртөө итгэсэн байдал, их сүр жавхаатай дүр нь хоолойгоо засан ханиалгахад нь хүртэл тодорч байв. 

	Анхааралтайгаар бүх цугларсан хүмүүсийг тойруулан харах нь хорхой шавжийнхаа цуглуулгыг шагайн ажиглаж байгаа шавж судлаач эрдэмтэн шиг харагдав. Энэ бүхэн нь Сиппэнсийн сэтгэлийг түгшүүлэв. Хурлыг нээлээ. Жонсон

	— Ноён Каупервуд, хүндэт ноёд оо! Энэ болж байгаа хурлын мөн чанарыг бид бүгдээрээ бүрэн ойлгож байгаад би итгэж байна. Иймд бид ажилдаа хэчнээн түргэн орвол түүнийгээ төчнөөн түргэн дуусгана гэж тэр үгээ эхлэв. 

	(«Чи битгий дэмий юм донгос!» гэж Сиппэнс өөртөө хэлэв)

	— Тийм ээ, энэ бол ажил хэрэгч сайхан санал гэж Каупервуд хэлээд хонх дуугаргаж Жемисонд чекийн дэвтэр, гэрээ хэлэлцээрийн хавтсыг авчир гэж тушаав. 

	Жонсон ардаа зогсож байсан үйлчлэгч хүүгийн авч өгсөн том ширэн цүнхнээс цахилгаан тээврийн нийгэмлэгийн эд хогшлын ба нягтлангийн данс болон албан ёсны тамгыг акт баримтын хамт Каупервудын ширээн дээр гаргаж тавив. Каупервуд Беристол Китереж нарын хамт энэ бүх материалтай маш нарийн танилцав. 

	Тэд бүх баримт бичиг, зарлагын ордер болон төлбөрийн үүргийг маш нарийн шалгасны дараа Гривс онц эрхийн бичгийг Каупервудад барив. Харин цахилгаан тээврийн нийгэмлэг өөрийн бүрэн эрхт төлөөлөгч нараараа дамжуулан түүнийг бүрэн хууль ёсны болохыг батлав. Цахилгаан тээврийн нийгэмлэгийн нарийн бичгийн дарга бөгөөд нярав ноён Дилафилд Чэринг-Кроссын шугамын барилгыг барих нийгэмлэгийн эрх олгож байгаа актын хувийг үзүүлэв. Дараа нь Лондоны банкнаас ирсэн ноён Блэндиш, Фрэнк Алжернон Каупервудын жаран мянган фунтийн улсын үнэт цаасыг энэ банканд хадгалуулахаар шилжүүлснийг баталж байгаа баримт үзүүлэв. 

	Эдгээр үнэт цаасыг заагдсан дүнгээр нь чек болгосны дараа Каупервудын хувийн өмчид шилжүүлнэ. Дараа нь Каупервуд гарын үсэг зураад цахилгаан тээврийн нийгэмлэгийн орлогод орох гучин мянган фунтийн чекийг ноён Гривс, Хеншоу нарт гардуулав. Компанийн онц бүрэн эрхт төлөөлөгч Чэринг-Кроссын шугамын онцгой эрхийн баталгааг Гривс, Хеншоу нарт гардуулав. Тэр хоёр түүн дээр шилжүүлгийн гарын үсэг зураад тэр доор нь Каупервудад гардуулав. Дараа нь Каупервуд жаран мянган фунтийн чек бичээд үнэт цаасыг эзэмших түүний эрхийг баталсан баримтыг Лондоны бүрэн эрхт банкнаас тэр чекээрээ солин авлаа. Үүний дараа тэр, нэг жилийн хугацаагаар арван мянган фунтийн баталгаат барьцааны үүргийг Гривст гардуулав. Үүгээр хурлын ажиллагаа хаагдав. Хурлын ажиллагааны ёслолын байдал нь бүх хуралдагсдын урам зоригийг сэргээв. Энэ нь Каупервуд өөрөө хуралд оролцогчдод ямар нөлөө үзүүлснийг тод харуулж байлаа. Цахилгаан тээврийн нийгэмлэгийн дарга тавь орчим насны, шар үстэй тарган Келторп гэгч хүн үүний тод жишээ болно. Энэ хүн Лондоны газар доорх шугам руу өнгөлзсөн харь газрын америкчуудад дэмжлэг үзүүлэхээр ирээгүй нь мэдээж. Гэвч ганцхан Каупервудын үйл ажиллагааны авхаалж самбаатай байдал түүнийг өөрийн эрхгүй дагуулав. Каупервудын хувцасны өнгө, сайхан хийц, гялалзсан товч, цайвар хүрэн шаахай зэргийг Райдер маш анхааралтай ажиглаж байв. Америк улс онцгой шинэ маягийн санхүүчийг хүмүүжүүлжээ. Ийм хүн хүсвэл Лондоны албаны ажлын хүрээнд том хүч болж чадна. 

	Жонсон энэ талаар Каупервудыг яриангүй арга бачтай мөн зарим нэгэн байж болмоор хэрэгтэй заль гаргалаа гэж дотроо дүгнэлт хийгээд энэ бол хайр найргүй худалдаачин. Гэвч янз бүрийн сонирхол мөргөлдөх болон амьдралын янз бүрийн саад бэрхшээлүүд тохиолдоход үнэндээ ийм л байх хэрэгтэй юм гэж бодож байв. 

	Каупервудыг ойртон очиход Жонсон явахаар завдаж байв. 

	— Ноён Жонсон таныг манай газар доорх системийг сонирхдог хүн гэж би дуулсан гэж тэр эелдгээр инээмсэглэн хэлэв. 

	— Тийм ээ, зарим талаар гэж Жонсон маш болгоомжтой хариулав. 

	— Төмөр замын концесстой холбогдсон асуудлын талаар таныг ямар нэг хэмжээний мэргэжилтэн гэж манай хүмүүс надад ярьсан. Хэрэв та татгалзахгүй бол ойрын өдрүүдэд би тантай ярилцахад маш баяртай байна. Тантай хамт өглөөний хоол юм уу, үдийн хоол манай зочид буудалд юм уу, бидэнд саад болохооргүй өөр ямар нэгэн газар зохион байгуулбал танд ямар санагдана вэ?

	Тэд дараачийн долоо хоногийн мягмар гарагт «Браун» зочид буудалд уулзахаар тохиролцов. Хүмүүс гарч тасалгаанд Сиппэнсийг үлдэхэд Каупервуд түүнд хандаж:

	— За, Де Сото, бид асар их төвөг удах ажил эхэллээ дээ! Та эдгээр англичуудын тухай ямар бодолтой байна гэхэд:

	— Эндээ гэж ярихад эд нар юу ч хийж чадахгүй улс. Та бид, эд нартай маш болгоомжтой хандах хэрэгтэй. Та өөрийнхөө үнэнч албатуудаас түшиглэх хүмүүсээ дэргэдээ байлгах хэрэгтэй гэж уураа дарж ядан байсан Сиппэнс хариулав. Жонсон үүнийг тэгтэл нь уурлуулжээ. 

	— Таных зөв өө, Де Сото, гэвч эндэхийн хүмүүсээс энэ ажилд авахгүй бол болохгүй байх гэж би бодож байна. Ийм том байгууллагыг дан ганц америкчуудаар тоноглуулахыг тэд зөвшөөрнө гэдэгт найдаж болохгүй үүнийг та ойлгож байгаа гэж Каупервуд хэлэхдээ Сиппэнсийг дотроо юу бодож байгааг сайн ойлгож байв. 

	— Зөв өө, эзэнтэн минь, гэхдээ эндэхийн хүмүүсээр толгойгоо эргүүлүүлэхгүй байхын тул өөрсдийнхөө америкчуудыг илүү цуглуулах хэрэгтэй. Жонсон Гривс, Хеншоу болон бас хурал дээр ганц ч үг дуугараагүй мөртөө түүнийг анхааралтай ажиглаж байсан Райдер зэргийн ёс дэглэмтэй бөгөөд ажилч англичуудыг энэ ажилд татан оролцуулах нь ухаалаг хэрэг гэж Каупервуд шийджээ. Ажил шууд өрнөх яг тэр үед түүний хуучин америкчуудаас зарим нь таарахгүй гэж бодож байв. Каупервуд ийм ид ажлын эгзэгтэй үед дан ганц сэтгэлээр хол явахгүй гэж боддог байв. Амьдрал түүнийг ийм л юманд сургасан учир урьдын хайр найргүй хатуу ширүүн сургамж болон дээд зэргийн ашигтай багш байхаасаа татгалзах хүсэлгүй байв. 

	
ГУЧИН НЭГДҮГЭЭР БҮЛЭГ

	Хоёр тал Чэринг-Кроссын шугамыг худалдах, худалдан авах тухай мэдээг хэвлэлд өгөхөөс өмнө нууцаа задруулахгүй гэж тохирсон боловч Райдер, Келторп болон Дилафилд нарын ярианаас мэдээ гадагш гарсан байжээ. Бүх эд хогшлоо гараасаа алдсан цахилгаан тээврийн нийгэмлэгийн захиргааны гишүүд тэдгээр хувь нийлүүлэгчид ирээдүйд юу болдог бол гэж айж байсан учраас энэ асуудлыг байнга хэлэлцдэг байлаа. Хэд хоног өнгөрсний дараа энэ тархсан цуу яриаг Каупервудаас дуулж лавлахыг хүссэн сурвалжлагч нар түүнийг шалгааж эхлэв. 

	Каупервуд энэ тухай нуухын хэрэггүй гэж үзээд Чэринг-Кроссын замыг шилжүүлэн авах ажил хийгдэж байгаа бөгөөд ойрын үед зохих ёсоор нь бүртгүүлэх болно гэж тэдэнд мэдэгджээ. Тэгээд Каупервуд америкт асар их цаг хүчийг шаардаж байдаг байгууллагатай учраас ямар нэгэн юм худалдан авах зорилготой Лондонд ирээгүй гэж нэмж хэлэв. Харин Лондонд газар доорх шугам тавихтай холбоотой үйлдвэрийн эздээс хотын тээврийг ашиглах, санхүүжүүлэх талаар мэргэжсэний нь хувьд түүнээс зөвлөгөө авахыг хүссэн юм. Иймэрхүү хувийн ярианы үр дүнд Чэринг-Кроссын замыг авах болсон бөгөөд өөр ямар нэг төслийг үзэж хэлэлцэхээр амласан юм. Лондоны газар доорх тээврийн замыг цаашид нэгтгэх, түүний барилгыг барих ажилд орно гэдгийг одоогоор хэлж чадахгүй. Юуны өмнө орон нутгийн нөхцөл бололцоотой сайн танилцах хэрэгтэй юм гэж тэр мэдэгджээ. 

	Чикагогийн хэвлэл энэ мэдэгдлийг зэрлэгээр хараан зүхэв. Чикагогоос таягдан зайлуулагдсан нинжин сэтгэлгүй энэ луйварчин Лондонд очиж мөнгө, арга заль, ичгүүр сонжуургүй аашлах зэрэг хамгийн зохисгүй аргаар английн нийслэлийн эрх баригчдын итгэлийг олж аваад Лондоны газар доорх тээврийн асуудал шийдэх эрхийг гуйж авах бололцоотой болжээ. Энэ бол дэндсэн хэрэг ээ! Англичууд энэ эрүүгийн хэрэгтний өнгөрсөн түүхийг сонирхох гэж бодоогүй бололтой. Түүний намтрын паян илэрмэгц англичууд түүнд дургүйцэх болно. Чикагод байх хугацаандаа тэр хүн бүгдийг өөрийнхөө эсрэг хандуулсан бөгөөд одоо хүртэл түүнийг нийтээр үзэн ядах явдал хэвээрээ байна. Лондонд түүний хувь заяа мөн л тийм болно гэдгийг итгэлтэй хэлж болно гэсэн. Иймэрхүү аягүй тэмдэглэлүүд америкийн бусад олон хотын сонинуудад гарч, сонины ажилтнууд Чикагогийн сонины амьсгаагаар бичих болжээ. 

	Нөгөө талаас Лондоны хэвлэлд найрсгаар бичиж хэвлэлийн нийгэм, санхүү улс төрийн санаа нь маш ажил хэрэгч чанараараа онцгой бөгөөд аливаа цуурхлыг удирдлага болгосонгүй. Дейли Мейл... (ноён Каупервуд шиг тийм санхүүч, зохион байгуулагч) нийслэлийн хүн амын шаардлагыг аль хэдийн хангаж чадахаа больсон хуучирсан тоноглолтой Лондоны газар доорх тээврийн асуудлыг гялалзтал шийдвэрлэж чадна гэх санааг илэрхийлж бичжээ. «Кроникл» английн санхүүч нар энэ ажлыг санаачлаагүй байсанд нь харамсаж, Чикагод суудаг америк хүн Лондонд юу хэрэгтэйг ойлгож чадсан байхад Лондоны тээврийн удирдах хүмүүс ухааран сэрж өөрсдөө ажиллаж эхэлнэ гэдэгт зүй ёсны найдлага тавьж байлаа. «Таймс экспресс» болон бусад хэвлэлүүдэд мөн л иймэрхүү тэмдэглэл тайлбарууд гарчээ. 

	Санхүүгийн үүднээс авч үзвэл эдгээр тайлбарууд сайнгүй бөгөөд энэ нь зөвхөн английн биш америкийн санхүүчдийн анхаарлыг татаж түүний ажилд саад хийх үйл ажиллагаа өрнөнө гэж Каупервуд бодож байв. 

	Энэ талаар Каупервудын бодол зөв байлаа. Чикагогийн шугамыг худалдсан тухай шуугиан гармагц Каупервудад янз бүрээр ханддаг болсон бөгөөд мөн түүнийг Лондоны газар доорх тээврийн асуудалд анхаарал тавьж байгаа тухай шинэ шинэ тайлбарууд сонинуудад гарч албан ёсны баталгаа болж байлаа. Зүй ёсны зэмлэлд аль хэдийн өртөгдсөн хоёр шугамыг эзэмшиж байгаа Районы болон метрополитены нийгэмлэгийн том хувь нийлүүлэгчид маш их эгдүүцэн дургүйцэж нэгэн санаагаар Каупервудын заль мэхийн эсрэг зогсохоор шийджээ. 

	Метрополитен, мөн шинэ Сити-өмнөд Лондоны 12 даргын нэг акц эзэмшигч ноён Колвей «Каупервуд, Каупервуд» хэмээн аман дотроо дургүйцэн давтаад өглөөний цай уух зуураа сонин эргүүлэв. Баруун гар талд нь ширээн дээр «Таймс» сонин байсаар байтал тэр өөрийнхөө дуртай сонин Дейли Мейлийг уншиж байв. 

	— Энэ Каупервуд гэгч яадаг чөтгөр вэ? Газар сайгүй тэнүүчлэн бусдын хэрэгт хошуугаа дүрж явдаг. Америкаас гэнэт гарч ирсэн сээтнүүдийн л нэг байх! Түүнийг зөвлөгч гэж нэрлэдэг нь хэн юм бол доо! Скер биш байгаа? Байкер гудамж болон Ватерлогийн төслийн талаар зөвлөгөө авахаар очсон юм бол уу? эсгүүл Уиндем Виллетс өөрийнхөө Детфорт-Бромлейн талаар асуусан байж болох юм. Гривс, Хеншоу гэж инженер шиг юмнууд лав очсон байх. 

	Районы шугамын дарга Метрополитены хувь нийлүүлэгч ноён Гудспет Дайтон, Колвейгоос дутахгүй зэвүүцжээ. Тэр бол далан таван настай хуучныг дээд хэмжээгээр баримталсан хүн бөгөөд Лондоны газар доорх тээврийг өөрчлөх ялангуяа тэр нь их зардал гарч, орох орлого нь тодорхойгүй байвал бүр ч сонирхдоггүй хүн байв. 

	Тэр тав хагаст босоод өглөөнийхөө цайг ууж сониноо уншаад, Брентфорд дахь эзэмшил газрынхаа цэцэрлэг дундуур алхлан явахдаа эдгээр америкчуудын шинэ юм бүхнийг шуналтайгаар сонирхдогийг нь эргэцүүлэн боддог ажээ. Лондоны газар доорх систем зохих орлого өгдөггүй түүний тоноглолыг тодорхой хэмжээгээр ашиг өгөхүйцээр шинэчилж болох л юм даа. Гэхдээ яагаад «Таймс», «Мейл» сонинууд английн ямар нэг эзнээс илүүгээр уул ажлыг сэтгэж чадахгүй энэ америк хүнийг ирсэнтэй холбогдуулан зар тарааж байдаг билээ. Энэ бол английн дотоодын боломжийг үгүйсгэсэн тэнэг хэрэг. Англи дэлхийг захирсаар ирсэн, захирах ч болно. Гаднын тусламж англид шаардлагагүй. Ийм янзаар ноён Гудснет Дайтон Лондоны газар доорх тээврийн асуудлыг шийдвэрлэхэд гадаадын хүмүүсийн ямар нэгэн оролцоог шийдвэртэй эсэргүүцнэ гэж шийджээ. Яг л ийм бодлогыг «Уимбли» парк дахь хотын захын байшинд суудаг ноён Уилмингтон Жемс баримталж байлаа. Энэ хүн бол мөн районы шугамын арван хоёр захирлын нэг бөгөөд газар доорх системийг өргөжүүлэн шинэчилж тоноглохыг татгалзаагүй боловч америк хүн энд ямар ч хэрэггүй харин цагаа болохоор англичууд өөрсдөө хийж чадна шүү дээ гэж боддог байв. 

	Энэ гурван хүндтэй ноёдын саналыг «метрополитен» районы болон бусад зарим нийгэмлэгийн томоохон хувь нийлүүлэгчид, захирлуудын олонх нь дэмжиж байлаа. 

	Ноён Колвей бол хамгийн шийдвэртэйгээр эсэргүүцсэн хүн юм. Өглөө эрт бүх захирлуудынхаараа орохоор явсан тэр хүн юуны өмнө Стейнтэй уулзлаа. Стейний бодлыг мэдэх ба ямар арга хэмжээ авахыг хэлэлцэхээр тэднийд очжээ. Гэвч Жонсоны ярьсан зүйл болон сонинд Каупервудын тухай гарсан тэмдэглэл зэргээс аятайхан сэтгэгдэлтэй байсан Стейн түүнд болгоомжтой хариу өгчээ. Каупервудын санал түүний үзэж байгаагаар зүй ёсны юм гэж Стейн тэмдэглээд хоёр шугамын хуучин захирлуудаас бусад бүх хүмүүс аль хэдийнээ ингэж ажиллах хэрэгтэй байсныг ойлгож байгаа юм. Харин одоо шинэ шугамын тоноглол барих америк хүний төсөлтэй холбогдуулан хоёр нийгэмлэгийн захирлуудын зөвлөгөөнийг даруй зарлан хуралдуулж хамтран хэлэлцэх хэрэгтэй гэв. 

	Стейнийхээс гараад Колвей ноён Уилмингтон Жемисийнд очив. Тэр хүн сэтгэл маш үймсэн байдалтай сууж байв. 

	— Нэгийн эсрэг зуу, та ойлгож байна уу, Колвей? хэрэв бид метрополитены шугамтай нэгдэхгүй бол энэ америк хүн хоёр нийгэмлэгээс хангалттай хувь нийлүүлэгчийг өөртөө олж аваад биднийг нэгмөсөн залгина гэсэн үг. Каупервудын эсрэг нэгдвэл хүн бүгдийн эрх сонирхол бүрэн хамгаалагдана. Би та нартай нэгдэхэд бэлэн байна. Тэгээд бид энэ америк ноёнд цохилт өгөх ёстой гэж тэр ноён айлдав. 

	Энэ дэмжлэгийг олж аваад Колвей цаашаа явж бүх захирлуудтай уулзав. Арван хоёроос долоо нь түүний урьдчилсан сануулгын чухлыг зохих хэмжээгээр үнэлэв. Үүний үр дүнд захирлуудын яаралтай зөвлөгөөнийг дараагийн баасан гарагт зарлан хийж, олонхын саналаар пүрэв гарагт тухайн байдлыг хэлэлцэхээр хоёр нийгэмлэгийн захирлуудын хамтарсан зөвлөгөөн хийхээр тогтжээ.

	Хамсаатнаа ингэж яарна гэж огт санаагүй Стейн, Жонсон хоёр энэ явдлын тухай хэлэлцэхээр уулзжээ. Жонсоны Каупервудтай уулзах гэж байсантай холбогдуулан болох хоёр нийгэмлэгийн дарга нарын хамтарсан зөвлөгөөн нь Стейнд цаг үеэ олсон бөгөөд дээд зэргийн сонирхолтой зүйл гэж бодогдов. 

	— Болгоомжтой бай! Энэ Жеркинс бидний тухай бүх зүйлийг түүнд мэдэгдэж байна. Одоо ч гэсэн биднийг тагнасаар л байна гэж Жонсон хэлэв. 

	— Их л хүч гаргах хэрэгтэй болж байна даа Каупервудыг ямар нэг арга хэмжээ авах болтол «Район» болон «метрополитен» шугамын аль нь ч байрнаасаа хөдлөхгүй, харин саянаас тэд хөдөлж эхэлсэн юм шиг байна. Гэхдээ энэ нь ямар нэг тодорхой үр дүнд хүрэхгүй байх! Тэд нэгдсэн хүчээрээ эдгээр шугамыг цахилгаанжуулж галт тэрэг явуулах бүү хэл өөрийнхөө тойрог шугамын хоёр салбарыг ч ярилцан нэгтгэж чадахгүй байгаа юм чинь газар доорх системийг дахин бүрэн тоноглохоор тэднийг шийдэж чадна гэж үзэж болох уу? Каупервуд өөрийнхөө төлөвлөгөөний дагуу хийж эхлээгүй цагт тэд юу ч болохгүй. Бид Каупервудын хувийн төлөвлөгөө ямар байх түүнийг хэрэгжүүлэхэд ямар бололцоо байгаа зэргийг мэдэх болтлоо л түүнтэй хамт байх хэрэгтэй гэж би бодож байна. Тэгээд та бидний жинхэнэ эрх ашигт нийцэх эсэхийг дараа нь шийдэж болно. Манай гол хоёр шугамын хүмүүс ямар нэг олигтой ажил бүтээх итгэл төрүүлэхгүй байгаа учир Каупервудтай нийлэх ёстой. Дараа нь хэрэгцээ тохиолдвол өөрсдийнхөнтэйгөө ярьж болно байх гэж Стейн хэлэв. 

	— Маш зөв. Таны саналыг онолын талаар би бүрэн хуваалцаж байна. Харин энэ ажилд миний бодол таныхаас жаахан ялгаатай гэдгийг бүү мартаарай! Хоёр шугамын хувь нийлүүлэгчийн хувьд одоогийн манай удирдах хүмүүсээс олигтой юм гарахгүй байгаагаас таны саналтай яриангүй нийлж байна. Гэвч хоёр нийгэмлэгийн хуулийн зөвлөгчийн хувьд би маш болгоомжтой байх ёстой. Учир нь миний хоёрдмол бодлогот алхам тус бүрийг цэгнэх хэрэгтэй. Бас тэгээд энэ бүгд надад ашигтайгаар эргэнэ гэдэг нь тодорхойгүй байна. Би хоёр этгээдийн аль ч талд нь зогсолгүйгээр хэргийн учрыг нарийн судалж Англи, америкийн сонирхлыг яаж ийж байгаад нийлүүлэхийг өөрийн үүрэг хэмээн үзэхийг хүсдэг. Эндэхийн хүмүүс өөрт нь ямар байдалтай байгаа тухай ярьж өгөхийг хүсэж ноён Каупервуд надад хандсан явдал бол хуулийн зөвлөгч миний нэрийг гутааж чадахгүй гэж бодож байна. Аль төсөл нь өөрт нь илүү ашигтай болохыг эдгээр байгууллагын хувь нийлүүлэгчийн хувьд би өөрөө шийдэх эрхтэй гэж бодож байна. Танд энэ талаар ёс суртахууны хувьд татгалзах зүйл байна уу? гэж Жонсон ярив. 

	— Татгалзах зүйл юу ч алга даа. Энэ бол та бид хоёрт хоёуланд маань таарах зөв шударга бодлого байна гэж би бодож байна. Харин татгалзах эсэхийгээ тэд өөрсдөө л шийдэг! Үүнд бид сэтгэл зовох юм алга аа. Ноён Каупервуд өөрөө өөрийнхөө төлөө санаа тавина биз гэж Стейн инээмсэглэн хэлэв. 

	— Таны тэгж бодож байгаад би их баяртай байна. Үнэнээ хэлэхэд эхлээд миний сэтгэл жаахан дундуур байсан. Одоо бүр аятайхан боллоо. Ямар ч гэсэн Каупервудтай ярих миний яриа хэнд ч хор болохгүй. Дараа нь тэр яриа таны сэтгэлд таалагдвал энэ чиглэлээр хийх зүйлээ та бид хоёр төлөвлөж болох юм. Тэгэхдээ бид гурвуул шүү гэж тэр нэмж болгоомжтой хэлэв. 

	— Тийм ээ гурвуулаа, ажил хэрэг тодорхой болмогц надад мэдэгдэнэ биз. Ямар ч болсон бид тэднийг хөдөлгөж л авсан нь нэг хэрэг. Үнэндээ Каупервуд л түүнийг бидний орноос хийсэн юм. 

	Одоо тэдний хаашаа хөдлөхийг л бид сэмхэн ажиглах хэрэгтэй болоод байна гэж Стейн хэлэв. 

	— Би ч гэсэн тэгж л бодож байна. Мягмар гарагт Каупервудтай ярьсны дараа би тантай шууд холбоо барина гэж Жонсон хэлэв. 

	
ГУЧИН ХОЁРДУГААР БҮЛЭГ

	«Браун» зочид буудалд болсон цайллага зөвхөн Жонсон болон түүний талын хүмүүст, мөн Каупервудын зорьсон зүйлээ хэрэгжүүлэх явдалд сүрхий үр дүнтэй болсныг тэр үедээ Жонсон Каупервуд хоёрын аль нь ч анзаараагүй ажээ. 

	Лондоны газар доорх тээврийн хувь нийлүүлсэн нийгэмлэгийн захирал хувь нийлүүлэгчдийн дургүйцэл Жонсонд хүчтэй нөлөөлсөн бөгөөд эхлээд тэр Каупервудын өргөн төлөвлөгөөг маш урам зоригтойгоор хүлээж авч байсан бол харин сүүлдээ Каупервуд тэдэнд ямар санал хэлэхийг тодорхой мэдэж автлаа дундыг баримтлах бодлого явуулж хүлээх нь дээр гэж үзэж байгаа нь Каупервудад тодорхой болжээ. Гэхдээ Жонсон газар доорх шугамыг ирээдүйн төгс боловсронгуй болгон дахин тоноглосноос орох их орлогыг онц сонирхож байгаа бөгөөд бололцоо байвал Каупервудын талд орохоос татгалзахгүй байгааг тэр америк мэдээд сэтгэл хангалуун байлаа. Нийгмийн давхарга болон санхүүгийнхний дунд нэр хүндээ сэргээн босгохыг эрмэлзсэн Каупервуд ийм бололцоог Жонсонд олгох дуртай байлаа. Каупервуд үүнийг хийж гүйцэтгэх гадаадын хүнд ямар саад бэрхшээл тулгарч болохыг нуулгүйгээр шууд хэлж өгөхийг Жонсонд хүсжээ. 

	Ийм илэн далангүй асуулт тавьсанд Жонсон зөөлөрч бүх учир явдлыг үнэн сэтгэлээсээ тайлбарлан өгчээ. Үнэндээ Жонсон өөрийнхөө хоёрдмол байдлын тухай Стейнд ярьсан зүйлээ л давтсан бөгөөд англид удаавтар боловч илэрхий болж байгаа нийгэм эдийн засгийн том өөрчлөлтийг тоож үзэхгүй байгаа эздийгээ хоосон зөрүүд зан гаргаж байна гэдгийг нуух хэрэггүй юм гэж үзжээ. 

	Тэд одоо болтол юу хийх ёстойг бодитойгоор бодсон зүйлгүй байна гэж хэлэв. Газар доорх барилгад тэдний сонирхол нь тулгамдсан асуудлыг шийдэх бодит санаанаас биш харин энэ хэргийг гадаадын хүн гартаа авах вий гэж хардаж сэжиглэснээс урган гарсан юм. 

	Үүнийг хүлээн зөвшөөрөхөд хэцүү боловч үнэн баримттай баталгаа юм. Тэд хэдийгээр Каупервудтай нийлж түүний ажлын ухаалаг эхлэлтийг дэмжихийг хэчнээн хүсэвч «метрополитен» ба «Район»-ны шугамын нийгэмлэгийн хуулийн зөвлөгч түүнийг Лондоны газар доорх системийг булаан авахыг бодсон гадаадын хүнд дэмжлэг үзүүлж байна гэж сэжиглэвэл хэн ч түүнийг хувь нийлүүлэгчийнхээ эрх ашгийг удирдлага болгож байна гэж бодохгүй харин бүх нийтээрээ зэвүүцэж танил холбоотноосоо салж юм хийх боломжоо бүрэн алдах байжээ. Тийм учраас түүний байдал маш хүнд байлаа. Каупервудын энэ ажлыг гартаа авах гэсэн оролдлого бол бүрэн зүй ёсны бөгөөд бодит байдлын үүднээс үзсэн ч хийх хэрэгтэй зүйл гэж Жонсон үзэж байлаа. Ийм учраас бололцоо байвал түүнд туслахад Жонсон бэлэн байв. Жонсон энэ ажилд оролцох ямар бололцоо байгааг мэдэж авахын тул Каупервудын төлөвлөгөөний бүх нарийн зүйлүүдтэй танилцах ёстой байв. 

	Каупервудын төлөвлөгөө Жонсоны бодож байснаас хамаагүй илүү ичгүүр сонжуургүй шунахай хорон санаа агуулсан байжээ. 

	Чэринг-Кроссын зөвхөн ганц шугамыг хувьд нь олгосон давуу чанар, эрхээ харгалзан, мөн парламентын баталсан янз бүрийн гэрээ бичгүүд нь огт мөнгөгүй хүмүүсийн гарт орсон зэргийг анхааралдаа авч хэнд ч хэлэлгүйгээр бололцооныхоо хэрээр тэр бүгдийг цуглуулж худалдан авахыг Каупервуд бодож байжээ. Дараа нь хэтэрхий их эсэргүүцэлтэй тулгарвал Каупервуд тэднийг эдгээр гэрээгээрээ хавчиж газар доорх өөрийнхөө хувийн шинэ шугамыг Лондончуудад өгөх санал оруулж чадах байжээ. Ийм ажиллагаа нь өөрийнхөө болзлыг эсрэг талдаа зайлшгүй зөвшөөрүүлнэ. Түүнээс гадна цахилгаан тээврийн компанийн үргэлжлэл Чэринг-Кроссын шугамыг гартаа аваад хэрэгтэй гэж үзвэл Районы шугамыг өөрийнхөө мэдэлд авахад туслуулахын тул зарим хувь нийлүүлэгч англичуудад акцынхаа ихэнх хувийг ч өгөхөд тэр бэлэн байв. 

	Хэдийгээр Каупервуд урьд өмнөхөөсөө илүү сэтгэл харамгүй эхлэлтээр Лондоны ажлыг зохион байгуулах бодлоо Беренист ярьж байсан боловч хамгийн гол нь өөрийн зүгээс хэтэрхий үнэнч зан гаргах нь түүнийг тэнэг байдалд оруулж сүйрэлд учруулахгүй нь баттай боллоо гэж ингэтлээ орлогынхоо ихэнх хувиар өөрийгөө хангах нь чухал гэдгийг туршлагаасаа мэдэж байв. Өөрийнхөө удирдаж байгаа хувь нийлүүлсэн аливаа нийгэмлэгийн болон мөн өөрөө зохион байгуулаад төлөөний хүмүүсээрээ удирдуулж буй янз бүрийн салбар жижиг байгууллагын акцын наад зах нь тавин нэгэн хувиар өөрийгөө хангах дүрэм тогтоожээ. 

	Ийм жишээгээр уул шугамыг цахилгаанжуулахын тул Чэринг-Кроссын шугамыг цахилгаанжуулах гэрээг олж авч болох газар доорх системийн барилга тоноглол эрхэлсэн тусгай нийгэмлэг байгуулахаар шийджээ. Мөн тийм маягаар уул станцыг тоноглож машины жижиг хэрэгсэл, төмөр зам, вагон тавих ажил хариуцсан салбар нийгэмлэг байгуулахыг боджээ. Энэ бүгд бол асар их орлого өгөх нь мэдээж байлаа. Урьдын цагт Чикаго хотноо ийм орлого шууд өөрт нь ордог байсан бол харин маш ширүүн тэмцэлтэй тулгарсан Лондонд өөртөө илүү ашигтай гэж үзсэн хүнтэй их орлогынхоо зарим хувийг хуваалцахад бэлэн байв. Тоноглол тавих нийгэмлэг байгуулах төлөвлөгөөнийхөө тухай хэрэгтэй гэж үзвэл Жонсон болон Стейнд ярихад тэр бэлэн байв. 

	Хэрэв тэд үнэхээр түүнийг дэмжиж, магадгүй тэд гурвуулд «Метрополитен» ба «Район»-ны шугамыг гартаа авах завшаан тохиолдвол ийм маягийн салбар нийгэмлэгүүдийн тусламжаар олох их орлогоосоо юуны өмнө өөрийгөө хангах хэрэгтэй гэдэг дотоод бодлоо тэдэнд нуулгүй хэлэх болно. Дараа нь Каупервуд салбар газар тус бүрийг барих, тоноглох явцад эдгээр туслах нийгэмлэгүүдийн орлого зайлшгүй их өсөх болно гэдгийг хэрэг дээр нь тэдэнд харуулна. Энэ бол тэр ажлаас гаргаж болох асар их орлогын үндэс нь мөн. Жонсонтой илэн далангүй мэт ярьж байхдаа ийм хүнийг залилахад ч амаргүй дээ гэж Каупервуд дотроо бодож байв. 

	Энэ хүний эвийг олж чадвал үнэндээ Сиппэнсийг сайн орлож чадах Жонсонг бүх талаар болгоомжтой судалж үзээд энэ англи хүнийг өөрийгөө дагахад бэлэн байна гэдэгт итгэсэн Каупервуд Лондоны системийн барилгын салбар газар болон бүх шугамыг нэгтгэхийн тулд урьдчилан хийх чухал ажилтай холбогдсон санхүүгийн хэргийн талаар зөвлөгч, хуулийн гол мэргэжилтнээр ажиллахгүй юу гэж түүнээс шууд асуув. Чэринг-Кроссын шугам бусад шугамтай нийлэх шижим болж ашиглагдахгүй бол түүнийг худалдан авах нь ямар ч сонирхолгүй хэрэг байсан гэж Каупервуд түүнд шууд хэлэв. 

	— Ноён Жонсон, танд үнэнээ хэлэхэд би энд ирэхээсээ өмнө Лондоны газар доорх системийн байдлын тухай мэдэж байсан юм. Танай төв тойрог шугам бусад салбарууд руу орох түлхүүр нь болж байна гэдгийг таны нэгэн адилаар ойлгож байна. Түүнээс гадна та Лорд Стейний нэг адил районы шугамын нийгэмлэгт том хувь нийлүүлэгч нь гэдгийг би ойлгож байна. Тэгээд та нарын тусламжтайгаар Чэринг-Кроссын шугамыг «метрополитен» ба «Район»-ны мөн бусад шугамуудтай нэгтгэх бололцоо байна уу гэдгийг мэдэх гэсэн юм гэж Каупервуд эелдэг байдлаар хэлэв. 

	— Энэ бол тийм амархан ажил биш ээ. Манайд уламжлалт заншил их үүрэгтэй байдаг. Англичууд энэ заншлыг маш их баримталдаг. Танай шугамыг бусад шугамтай тухайлбал төв тойрогтой нэгтгэн холбож тийм шугамыг байгуулан түүнийг та өөрөө удирдана гэсэн үг гэж ойлгосон минь зөв үү?

	— Тийм ээ! Яг л тэгж байгаа үг гэж Каупервуд хариулав. 

	— Ноён Каупервуд, та үүнийг надад ярих хэрэгцээгүй байсан юм. Гэхдээ би үүнийг нарийн бодно. Хүн хараас тодорхой асууж, учир байдлыг нарийн судалж ул үндэстэйгээр шийдэх хэрэгтэй байна. Тэгээд тантай энэ асуудлаар дахин ярьж болох юм. 

	— Тэгэлгүй яах вэ, таныг би бүрэн ойлгож байна. Харин би өөрөө түр хугацаагаар Лондоноос явах санаатай барагцаалбал хоёр долоо хоногоос дахин уулзах уу? гэж Каупервуд асуув. 

	Үүгээр тэд яриагаа дуусгаад бие биеийнхээ гарыг чанга атган салах ёс гүйцэтгэв. Том үйл ажиллагаа, их орлогын тухай бодолд сэтгэл нь сэргэсэн Жонсон маш өндөр сэтгэгдэлтэйгээр буцаж ирэв. Бүхэл амьдралаа зориулсан энэ хэргийн ялалтын баярыг тэмдэглэх нь жаахан хожуу боловч амжилт гаргах нөхцөл бүрэлдсэн ажээ. 

	Каупервуд ганцаараа үлдээд мөнгөн санхүүгийн зардлын талаар гүн бодолд дарагдав. Эцсийн дүнд хангалттай фунт стерлинг гаргах нь хамгийн «Сезам онгой» хэмээх ид шидийн үгтэй дүйхүйц арга гэж үзэв. Өөр хоорондоо марган хэрэлдэж байсан хувь нийлүүлэгчдийн нүдний өмнө асар их мөнгө гаргаж хорхойг нь хүргэвэл тэд үзэл санааны ямар ч зөрчилтэй байсан тэр мөнгөнөөс олж авах гэж бүгдээрээ ухасхийхдээ юуны тухай маргаж байснаа ч мартаж орхидог. Эдгээр хэлэлцэн тохирдоггүй захирлууд болон хувь нийлүүлэгчдийн гарт байгаа тус бүрдээ нэг фунтийн үнэ бүхий акцыг хоёр гурав дөрвөн ч фунт стерлингээр авъя гэвэл ч... Салбар нийгэмлэгээс түүнд орох орлого болон Лондон шиг ийм том түргэн өргөжиж байгаа хотод газар доорх тээврийн хөдөлгөөн улам бүр өсөж байгаа нь түүний тэдэнд амлахад бэлэн байгаа итгэшгүй их үнийг нөхөөд зогсохгүй алгуурхан энэ хүмүүсийн санаанд огт ороогүй тийм их орлогыг түүнд авчрах болно. Ингээд юуны өмнө хяналтыг л өөрийн гарт авч ямар ч үнэтэй байлаа гэсэн дараа нь бүх шугамыг нэгтгэх хэрэгтэй. Цаг хугацаа болон алхам бүрд өсөж байгаа дэлхийн санхүүгийн эргэлт энэ бүгдийг амархан нөхнө. 

	Урьдчилан гарах эдгээр бүх зардлуудыг хувийн мөнгөөр санхүүжүүлэх нь тийм хялбар биш байсан учир ойрын хугацаанд Каупервуд Америк руу явах хэрэгтэй болжээ. 

	Тэнд уул байгууллагаа сурталчилж Банк, дотнын нийгэмлэгүүд болон ховдог шунахай занг нь сайн мэдэх зарим санхүүч нараас хяналтыг нь гартаа авах нийгэмлэгтээ их хэмжээний зээллэг олж авах зорилго агуулжээ. Энэ нь Лондоны газар доорх системийг эзэмшин дараа нь алгуурхан энэ зээллэгээ доллар тус бүрийг хоёр гурван доллароор бодож эргүүлж төлөх ажээ. 

	Юуны өмнө Каупервуд жаахан амарч Беренистэй нэг тийшээ явах хэрэгтэй болжээ. Эргэж ирээд Жонсонтой дахин ярьж Стейнтэй уулзах болно. Учир нь энэ хоёр хүнээс маш олон юм шалтгаалах ажээ. 

	
ГУЧИН ГУРАВДУГААР БҮЛЭГ

	Янз бүрийн ажил хөөцөлдөөд зав чөлөөгүй байсан Каупервуд нууц янагтайгаа уулзах цагийг арай гэж гаргаж байв. Энэ хооронд Эйлин Парис руу явж Беренис эхтэйгээ Пройорс-Ковд нүүн очжээ. 

	Беренис юм төвхнүүлэх, дэлгүүрээр явах маш их ажилтай байлаа. Янз бүрийн гоёмсог жижиг зүйлүүдийг ихэд сонирхож худалдан авсан нь Каупервудын нүднээ түүний өнгө жавхааг улам ч гоё болгосон юм шиг харагдаж байлаа. «Ямар их цовоо сэргэлэн хүүхэн бэ. Түүний аливаа юманд дурлаж, бүхнийг сонирхож байдаг нь намайг бас тэгүүлэхэд хүргэж байна. Юм бүгдийг сонирхдогт нь хүмүүс бас түүнийг их сонирхдог ажээ» гэж Каупервуд боддог байв. 

	Анх удаа түүн рүү Пройорс-Ковд ирээд Каупервуд тэдний сайхан тохижсоныг харав. Байшиндаа тогооч, үйлчлэгч, байшин сахигч зэргийн янз бүрийн үйлчилгээний хүмүүстэй болжээ. Беренис өөрөө тосгоны амьдралын гоё сайханд сэтгэл нь татагдсан байлаа. Энэ нь үнэхээр тийм юм уу, өнгөндөө тэгж байгаа юм уу гэдгийг Каупервуд хэлж чадахгүй байв. Ер нь Беренис байгальд их дуртай, шувуу, мод цэцэг, эрвээхэй зэргийг хараад сэтгэл нь ихэд хөдөлдөг Марья-Антуанетта7 шиг атаархмаар жүжиглэж чаддаг хүн юм. Өөрт нь хурга үзүүлэх гэж хонь тууж ирсэн хүнтэй ярьж байсан Беренис өөрийн нь сүйх тэрэг ойртон очиход хамгийн буржгар үстэй нялх хурганаас нэгийг нь тэвэрч угтан ирэхэд Каупервуд төгс үзэсгэлэнт байдлаа надад л зориуд харуулах гэсэн хэрэг шүү дээ гэж бодов.

	— Хоньчин хүүхэн хоньтойгоо! гэж Каупервуд тохуутайхан мэндчилээд гарт нь байгаа хургыг илж, — Хөөрхөн амьтан ертөнц дээр гарч ирэх мөртөө л хаврын цэцэг шиг алга болох юм даа гэж хэлэв. 

	Түүний зуны гоё платийг ажигламагцаа ямар нэг ер бусын загвар гаргах ба өөртөө зохион бүтээх авьяастай хүн бөгөөд хамгийн сайхан гоёл түүнд бүрэн таарна гэж Каупервуд бодож байв. Беренис маш тайван байдалтай, жүжиглэн алиалах онцгой авьяастай ажээ. Энэ нь зөвхөн түүний хэлбэр байдал уу эсвэл аяндаа гарч ирж байгаа зүйл үү гэдгийг хэлэхэд бас л хэцүү ажээ. 

	Та ялимгүй эрт ирсэн сэн бол манай хөрш Артур Тэвистоктай тааралдах байсан. Намайг төвхнөхөд энэ хүн надад тусалсан юм. Сая Лондон руу явчихлаа. Маргааш дахиад л надад туслахаар ирнэ дээ гэж Беренис хэлэв. 

	— Тийм үү? Яасан албадангуй эзэгтэй вэ? Ирсэн зочноороо бас ажил хийлгэдэг байна шүү! Эсвэл энд чинь ажлыг уйдсан хүний зугаа гаргах зүйл гэж үздэг юм уу? Надаар юу хийлгэх вэ? гээд Каупервуд инээв. 

	— Даалгавар биелүүлэхээр ийш тийшээ гүйнэ дээ! Өгөх даалгавар ч надад маш их байна. 

	— Ер нь би амьдралыг ийм л замаар эхэлсэн хүн шүү дээ!

	— Ийм замаар та амьдралаа дуусгахгүй гэдгийг анхаарч үзээрэй гээд түүний гараас сугадан аваад, — Хонгор минь гэж зөөлхөн шивнэн тэр дороо хоньчныг дуудан хургаа өгөөд Каупервудтай сугадалцан сууц адил тохилог онгоц руугаа ногоон зүлэг даган явцгаалаа. Онгоцон дээрх саравчтай асарт ширээ зассан байв. Асар дотор нээлттэй цонхны дэргэд хатагтай Картер ном уншин сууж байлаа. Эхтэй нь Каупервудыг мэндэлсний дараа Беренис түүнийг зассан ширээ рүү аваачив. 

	— За суугаад байгалийн сайхнаар сэтгэлээ баясга! Лондон болон бүх ажлаа түр мартаж тархиа жаахан амраа! гэж Беренис тушаагаад өөрийн нь дуртай ундаа бүхий шилэн савыг түүний өмнө тавив. 

	— За бид хоёрын юу хийх талаар би нэг бодсон зүйлээ хэлэх үү? Харин чамд зав гарах болов уу? гэж Беренисийг хэлэхэд;

	— Чиний хүссэнээр л би бүх ажлаа зохицуулж байна шүү дээ Хонгор минь! Бид чинь чөлөөтэй улсууд! Эйлин Парис руу явчихсан. Наад зах нь арваад хоногоос нааш ирэхгүй. За чинийхээ юу бодсоныг сонсъё гэж Каупервуд хэлэв. 

	— Английн суваргуудыг ээж бид хэдүүл явж үзмээр байна. Би Кентербери, Йорк, Уэлст очихыг л маш хүссэн юм. Үнэндээ бид европ тивээр явж чадахгүй бол үүнд л чи цаг гаргах хэрэгтэй дээ гэж Беренис тайлбарлав. 

	— Сайхан санал байна. Би английг маш муу мэддэг. Энэ ч харин надад сэтгэлийн жаргал болох юм байна. Бид зөвхөн дангаараа явна. 

	Каупервуд түүнийг гараас нь барихад Беренис толгойг нь үнсэв. 

	— Чиний талаар сонинд гарсан шуугианы тухай намайг юу ч мэдэхгүй байна гэж чи битгий бодоорой, миний хүндтэй асран тэтгэгч бол тэр агуу их Каупервуд мөн гэж бид мэдэж байна. 

	— Миний гэрийн тавил эдлэлийг нийлүүлэгч тэр хүн манай тэтгэгч болон «Крониклд» нийтлэгдсэн америкийн саятан хоёрыг нэг л хүн юм уу гэж асуун сонирхоход нь би тийм ээ гэж хариуллаа. Гэвч миний тэтгэгчийг тийм гарамгай хүн байх нь бүрэн зүй ёсны хэрэг гэж Артур Тэвисток үзэж байна

	Каупервуд инээмсэглэв. 

	— Харин зарц нар юу гэж үзэж байна? Чи энэ талаар лав сонирхсон байх!

	— Сонирхолгүй яах вэ, хайрт минь! Ярихад тун эвгүй юм. Чамтай хамт явахыг хүссэний шалтгаан нь үүнд л орших юм. 

	Одоо жаахан амарсан бол гаръя. Чамд би сонин юм үзүүлье гээд Каупервудыг хойноосоо явах дохио өгөөд Беренис босов. Том тасалгааны мухарт байсан унтлагын өрөө рүү Беренис түүнийг дагуулан орж ширээний шургуулга татан онгойлгоод дотроос нь ар талын мөнгөн бүрхүүл дээр нь гүн Стейний сүлдийг сийлсэн үсний хоёр сойз, цамцны ханцуйн тээг мөн хэд хэдэн үсний хавчаар гаргав. 

	— Үсний сойзны нэг адилаар эдгээр хавчаар хэний болохыг амархан мэдэж болно. Бидний өмнө бүхэл бүтэн роман байна. Гэхдээ би сайн санаат лордын нууцыг задлахгүй гэж Беренис залирхуугаар хэлэв. Энэ үед зуслангийн байшинг тойрсон модны цаанаас хонины хүзүүнд зүүсэн хонхны дуу дуулдав. 

	— Сонс доо! Чи хаана ч байлаа гэсэн энэ хонхны дуу бол хоолондоо явах цаг болсныг зарлаж байна гэдгийг бүү март! Ингэж манай энд зарлагчийн орноос хонхны дуу үйлчилдэг юм гэж тэр дууг зогсоход Беренис тайлбарлав. 

	Беренисийн төлөвлөсөн аялах замын чиглэл Лондоноос урагш, анхны буудал нь Рочестер, дараа нь Кентербери байлаа. Хаданд сийлсэн сайхан яруу найргийг уншаад тэд Стур голын эрэг дээр орших нэг чимээ аниргүй нам гүм газар очно. Энэ бол хөдөлгөөн шуугиан ихтэй зочид буудал юм уу рашаан сувиллын газар биш, харин галладаг тасалгаатай английн хамгийн жирийн хоол бүхий хөдөөгийн жижигхэн дэн буудал юм. Английн сүм суваргын тухай олон ном, их яруу найрагч Росерын зохиолыг Беренис уншсан бөгөөд одоо тэдгээрийг бүтээсэн газруудаар Беренис орж үзэхийг хүсжээ. Кентерберигээс Винчестер явж дараа нь Солсбер болон Стонхэнж ороод тэндээсээ Уэлс, Гладстонбер, Бат, Оксфорд, Питерборо, Йорк, Кэмбриж хүрээд тэндээсээ буцаж ирэх төлөвлөгөөтэй байжээ. Хаана ч очсон тэд жуулчинд зориулсан тусгай газруудаас зайлсхийж хамгийн хүнгүй газар буудал, суурин тосгонуудыг сонгож авах болзол Беренист тавьжээ. 

	— Энэ бол бидэнд маш ашигтай аялал юм. Бид өөрсдийгөө хэтэрхий эрхлүүлсэн байна. Магадгүй чи энэ сайхан барилгуудыг сайн ажиглавал газар доорх шугамынхаа станцыг илүү сайхан барих болно гэж Беренис ярив. 

	— Тэгвэл чи ч жирийн даавуу платинд сэтгэл ханах болно доо гэж Каупервуд инээв. 

	Каупервуд аяллаар явахдаа хөдөөгийн барилга зочид буудлууд болон сүм суваргуудын гоё сайхныг олж харалгүй харин Беренисийн ухаарч ойлгох ер бусын чадал, сайхныг мэдрэх түүний гойд авьяасыг биширч байлаа. Таван сарын эхээр Парис болон европ тивээр явах завшаан Каупервудын танил хүүхнүүдэд олдох юм гэхэд тэдний хэн нь ч английн сүм суваргыг үзэх гэж хүсэхгүй байх сан. Гэтэл Беренис бол тэд нараас эрс ялгаатай бөгөөд баяр баясгалангийн эх булгийг өөртөө хайн олж түүнээс хэрэгтэй зүйлийг нь шавхан авч чаддаг байлаа. 

	Рочестертэд Ван Иоанн, Вильям Руфус, Симон де Монфор, Уот Тайлерын тухай тайлбарлагчийг тэдэнд ярьж байхад Каупервуд эвшээгээд эдгээр хий үзэгдлээс зайлсхийж байв. Эдгээр хүмүүс өөрийнхөө үеийг өнгөрүүлж хүсэл сонирхлынхоо дагуу амьдралын цэнгэлийг эдэлж байснаа аль хэдийнээ байхгүй болжээ. Энэ бол одоо амьд байгаа бүх хүнд тохиолдох учрал юм. Голын дээгүүр туссан нарны туяанд хаврын цэнгэг агаараар амьсгалах нь энэ яриаг чагнаж байснаас хавьгүй дээр гэж бодсон ажээ. Беренис ч гэсэн нэг хэвийн уйтгарт ийм юманд урам нь жаахан хугарах шиг болжээ. 

	Гэвч Кентерберид бүгдийн нь санал сэтгэл гэнэт өөрчлөгдөж сүмийн уран барилгын хийцийг сонирхоогүй хатагтай Картер ч энэ газар сэтгэлд нь яг таарч байгаа нь Кентерберийн нарийн тахир гудамжинд гармагц мэдэгдэв. 

	— Энэ олон замын алинаар нь хэрмэл бадарчин явж байсныг мэдэх юм сан! Яг энэ замаар ч явж байсан байж магадгүй. Тэр суварга харагдаж байна гэж чулуун байшингийн намхан дээвэр дээгүүр цухуйж байсан хэрэм өөд заагаад Беренис хэлэв. 

	— Сайн байна. Өнөөдөр ингэж явахад таарсан сайхан өдөр байна. Эхлээд хоол идэх үү, эсвэл суваргаа сонирхох уу? гэж Каупервуд хэлэв.

	— Эхлээд суваргаа байлгүй яах вэ гэж Беренис хэлэв. 

	— Дараа нь хүйтэн зууш идэх болж байна даа гэж хатагтай Картер ёжтой хэлэв. 

	— Ээж ээ, бид Кентерберид ирээд байна шүү дээ? гэж Беренис эгдүүтэй хэлэв. 

	— За, би Английн зочид буудлуудыг сайн мэдэж байна. Түрүүлж очиж чадахгүй, сүүлдэж очсонд орвол бүр очихгүй байсан нь дээр гэж хатагтай Картер хэлэв. 

	— Та 1900 оны шашны нөлөөтэй мөртөө шашнаасаа урьтаж зочид буудлыг дурдаад байдаг тань юу билээ гэж Каупервуд инээмсэглэв. 

	— Шашны эсрэг би нэг ч үг хэлээгүй! Харин Англи сүмүүд бол шал өөр юм. Тэнд манай сүсэг бишрэлтэй холбогдох юм юу ч байхгүй гэж хатагтай Картер эгдүүцэн хэлэв. Том хашаагаар хүрээлэгдсэн муруй тахир нарийн гудамжтай Кентербери бол аравдугаар зууны үеийн сүмийн балгас юм. Өндөр ханаар хүрээлэгдсэн анир чимээгүй нам гүмийн дунд суваргыг тулсан нүсэр том баганууд болон цамхгуудын өндөр шовх оройнууд улирах цагийн эрхээр харлаж сэрийлдэн байв. Түүний оройгоор бие биеэсээ өндөрт нисэх гэж өрсөлдөх алагтуунууд хашхиран эргэлдэнэ. Генрих IV, Фома Бекет, Уильям Лод Гугенотынхон, Эдуард, Хар Ван нарын тоо томшгүй олон бунхант шарилууд, бичигт чулуун хөшөөнүүд шүтээн тахилын өрөөнүүд дүнсийн нойрсоно. Беренис энэ бүгдээс хараагаа салгаж огтхон ч чадахгүй байв. Олон тооны жуулчид тайлбарлагчийнхаа хамтаар хөшөөнөөс хөшөө дамжин бунхан шарилын дундуур алгуур алхалж явна. 

	Эрт дээр үед гугенотуудын хоргодож, мөргөл үйлдэж, хувцас хунараа нэхдэг байсан сүмийн доорх жижиг байранд Беренис гартаа лавлах барьж удаанаар бодлогошрон зогсож байв. Мөн тэнд Фома Бекетийг алагдсан газар босгосон дурсгалын самбарын дэргэд бас удаанаар зогсов. 

	Суваргын тухай ерөнхий ойлголтыг бүрэн авлаа гэж бодсон Каупервуд арай ядан тэсвэрлэж байв. Жинхэнэ ёсоор бүрэн дүүрэн амьдарч байгаа энэ хүн аль хэдийн үхэж үгүй болсон эдгээр хүмүүсийн тухай огт сонирхсон шинжгүй байв. 

	Жаахан тойрч яваад Каупервуд хүнд ажиглагдахгүйгээр хашааны гадна талд байсан цэцэрлэг дэх сүүдэр туссан ногоо руу гарч сэтгэлээ баясган цэцгээр хөвөөлөгдсөн явган хүний замаар цааш нааш холхихдоо суваргын зүг байн байн харж байв. 

	Тэдгээр том нуман хаалга, цамхаг, өнгөт шил, хичээнгүйлэн урлаж бүтээсэн сүм дуганы сүртэй байдлыг хараад энэ бүгд бол өөртэй нь адилхан хувийнхаа ашгийг хатуу хамгаалсан амиа бодогч хүмүүсийн шаргуу хүч, хөдөлмөр хүсэл эрмэлзлээр бүтсэн юм гэж бодож байв. 

	Энэ суваргаас болж тэд өөр хоорондоо байлдан хэчнээн ч их цус асгарууллаа даа. Тэгэхэд одоо тэд энэ хашаан дотор тайван нойрсож гүн хүндлүүлсэн сайн санаат таалал төгсөгчид болжээ. 

	Гэхдээ сайн санаатай хүн гэж байсан юм уу? Энэ ертөнц дээр ер нь ганц ч болсон сайн санаатан байсан юм уу? Итгэхэд бэрх юм. Бүгдээрээ л аллага хядлагаар амьдарч байсан бөгөөд тийм л хүмүүсийг бэлтгэхийг эрмэлзэж байв. 

	Хүн төрөлхтний үнэн түүх дайн, шунахайрал, алдар нэр хөөцөлдөх, харгис хатуу ховдог хомхой сэтгэл, аллага хядлага л юм. 

	Чадалгүйчүүд нь ямар нэгэн бурхан аврагчийг бодон түүнээс тусламж горьддог ажээ. 

	Чадалтайчууд нь чадалгүйчуудаа боолчлохын тул энэ шиг дуганы тусламжтайгаар бурханд итгэдэг тэдний итгэлийг ашигладаг байв. Ингэж бодоод Каупервуд явган хүний замаар холхихдоо түүний өмнө сүндэрлэсэн эртний сүмийн энэ ашиг хэрэгцээгүй гуа үзэмжид сэтгэл гонсойх шиг болов. 

	Булшны бичгийг анхааралтай харж байсан Беренисийг л ганц харахад Каупервудын гонсойсон сэтгэл бүрэн сэргэх аж. Хүч чадал өнгө зүс түүнд өгч байсан тухайн үеийн харын шашны цог жавхааг үлдэн хөөсөн дотоод сэтгэлийн бясалгалын гуа сайхан түүнд тодрон байлаа. 

	Беренисийн ийнхүү хуучны хөшөө дурсгал, бунхныг үлэмж сонирхож, гоё сайхан юманд сэтгэл нь баясаж байдаг нь Каупервудын өөрийн нь уран зурагт дурлаж хүч чадалдаа сэтгэл баясаж байдагтай яг ижил байж ч болох юм. Хэрэв тийм бол ч түүний бодлыг хүндэтгэх хэрэгтэй юм гэдэг бодол Каупервудад төрөв. Тэд сүм үзэж дуусаад хоолондоо явахад Беренис гэнэт хэлсэн нь:

	— Хоолны дараагаар бид ийшээ эргэж ирнэ ээ. Шинийн сар гарна. 

	— Юу? Үнэнээсээ ярьж байна уу! гэж Каупервуд гайхан хэлэв. 

	— Дахиад яасан ч ирэхгүй, хоолны дараагаар өрөөндөө амарч хэвтэнэ гэж хатагтай Картер эвшээн хэлэв.

	— За ээж ч яах вэ дээ. Харин Фрэнк сүнс сүлдээ бодож заавал буцаж явах хэрэгтэй шүү гэж Беренис хэлэв. 

	— Юү гэнэ ээ! Би сүнстэй юм уу? гэж Каупервуд дуугарав. 

	Зочид буудалд жирийн хоол идсэний дараагаар Беренис түүнийг харанхуй гудамжаар дагуулан явав. Өндөр хэрмийн сийлмэл хар хаалгаар ороход харанхуй тэнгэрийн дор сэрвийн харагдах том суваргын шовх оройнуудыг огторгуйд мандсан шинийн сарны туяа гэрэлтүүлээд үзэмж гоё уран хээ мэт харагдана. Беренист захирагдан түүний үзүүлсэн бүхнийг Каупервуд дуулгавартайгаар харж байтал Беренисийн сэтгэлийн хөдөлгөөн түүнийг гэнэт эзэмдэв. Залуу байна гэдэг аз жаргалтай хэрэг юм. Будгийн өнгө, авиа дуу, хэлбэр, хүний үйл ажиллагааны бүхий л зүйлийг хурцаар мэдэрч сэтгэл хөдөлж байх юм. 

	Беренис зөвхөн эрт дээр үеийн булш, дурсгалын зүйлс мөн энэ бүгдийг бүтээсэн хүсэл мөрөөдөл, итгэл найдвар, аймшигтай зүйлийн тухай бодоод зогсоогүй бас анир чимээгүй орон зайн хязгааргүй хэмжээг тааварлан бодож байв. Ойлгохын тул мэдлэг хэрэгтэй бөгөөд амьдралын нарийн учир шалтгааныг бодож чадах нь чухал! Нийгмийн дунд зохих байр суурийг эзлэх юм уу, өөрийгөө хүний хувьд зөвшөөрүүлэн хүлээлгэхийн тул амьдралаа эрүүл ухаалгаар жолоодож чадав уу? Үүнээс түүнд өөрт нь юм уу өрөөл бусдад ямар ашиг гарч вэ? Энэ нь гоё сайхныг авчирч сэтгэлийн урам зориг оруулах юм уу? Одоо... энд... сарны гэрэл туссан өнгөрсөн үеийн дуртгал нэвт шингэсэн энэ газар, эв найрамдал... нам тайван байдал... ганцаардал, амьдралын төгс утга бүхий ямар нэг өгүүлж баршгүй сайхан юмыг бүтээх эрмэлзэл зэргийг түүний зүрхэнд шивнэн хэлэх шиг болжээ. 

	Гэвч... энэ бол тэнэг мөрөөдөл... сарны энэ гэрэл түүний сэтгэлийг эзэмдэж гүйцжээ. Яагаад Беренис ямар нэг юм бодох хэрэгтэй бол оо вэ? Эмэгтэй хүний хүсдэг бүхий л юм түүнд байна. 

	— Явъя, Фрэнк, зочид буудалдаа очъё хэмээн түүний сэтгэлд нэг юм орж сайн сайхны эрмэлзэл нь гэнэт алга болсон мэт Беренис хэллээ. 

	
ГУЧИН ДӨРӨВДҮГЭЭР БҮЛЭГ

	Каупервуд Беренис хоёрыг английн эртний сүм суваргыг үзэж байсан тэр үед Эйлин Толлифер хоёр Парисын кафе, ганган хээнцэр эдлэлийн дэлгүүр болон бусад янз бүрийн зугаа цэнгэлийн газруудаар яван наргиж байв. 

	Эйлиний Парис руу явах болсныг мэдээд түүнээс хорин дөрвөн цагийн түрүүнд Парист очсон Толлифер тэнд аль болох удаан хугацаагаар Эйлинийг байлгах гэж янз бүрийн цэнгэл наргианы бүтэн төлөвлөгөө зохиожээ. Эйлин анх удаа Францын нийслэлд ирж байгаа биш, үүнээс урьд Каупервуд түүнийг зугаалуулахаар энд олон удаа авчирч, европын олон хотуудаар орж хамгийн сайхан рашаан сувиллын газруудаар хамт явж байсныг Толлифер мэдэж байлаа. Энэ газрын юм бүхэн нь Эйлиний сэтгэлд урьдын сайхан дурсамжийг санагдуулж байв. Гэхдээ хамгийн их зугаацуулах чадалтай хүн бол Толлифер гэж Эйлин үзэж байлаа. Эйлинийг үйлчлэгч хүүхнийхээ хамт «Ритц» зочид будалд ирсэн орой нь Толлифер түүнтэй уулзахаар очив. Яах гэж Парист ирснээ Эйлин жаахан гайхан бодож байв. Тэр Каупервудтай л цуг Парис руу явахыг хүсэж байв. Лондоны ажил, мөн түүний талаар хэвлэлд шуугьсан зэргээс нөхрийгөө маш завгүйг мэдсэн Эйлинд энэ удаа эргэлзэхээр юм гарсангүй. «Сесиль» зочид буудлын үүдний өрөөнд Эйлинтэй нэг удаа тааралдсан Сиппэнс Каупервудын өнөөгийн төвөгтэй бэрх ажлын тухай түүнд бахархан ярьж

	— Тэр хэрэв энэ ажлаа эцэст нь хүргэвэл бүх хотыг шууд эргүүлэх юм шүү, хатагтай Каупервуд! Гагцхүү эзэнтэн маань хэтэрхий их ажилд дарагдаж бие нь муудах вий л гэж айх юм. Хэдийгээр хэзээ хэзээнээсээ илүүгээр шургуу хүч гарган ажиллаж байгаа боловч тэгж ажиллахыг даах залуу хүн биш дээ гэж Сиппэнс хэлэв. 

	— Тийм ээ, би мэднэ Фрэнкийн талаар таны ярьж байгаа зүйл надад шинэ юм биш, үхтлээ л ингэж зүтгэх хүн дээ гэж Эйлин тэр доор нь хариулав. Сиппэнстэй ярьсан энэ ярианд Эйлин жаахан тайвширчээ. 

	Тэр хүн үнэн юм ярьж байсан боловч Эйлиний сэжиг арилаагүй л байв. Каупервуд хэчнээн ч ажил ихтэй байсан түүнд нэг хүүхэн лав байх шиг байна... Беренис Флеймийг байж магадгүй. За хэн ч байлаа гэсэн Эйлин хатагтай Фрэнк Каупервуд гэдэг хэвээрээ л байх болно. 

	Дэлгүүр зочид буудал, зоогийн газар, ер нь хаана хэдийд ч түүний нэрийг дуудахад бүгдээрээ маш сонирхолтойгоор эргэн түүнийг харцгааж байв. Бас тэгээд Брюс Толлифер... үүнийг ирмэгц яг л тэнд байж байдаг, ямар сайхан, сэтгэлд тааламжтай хүн юм. 

	— Ямар ч болсон миний зөвлөгөөг та авчээ! Нэгэнт энд ирснээс хойш таны төлөө бүрэн хариуцлагыг би өөртөө хүлээнэ. Ингээд хоолонд яаралтай явахаар хувцсаа өмсөх хэрэгтэй байна даа. Би найз нарыгаа урьсан. Тэгээд таны ирснийг тэмдэглэх гэж байгаа юм. Нью-Йоркаас ирсэн Сидни Брейнердийг та мэдэх бил үү? гэж Толлифер өрөөнд нь ормогцоо түүнд хөгжилтэйеэ хэлэв. 

	— Тийм ээ, мэднэ гэж Эйлин жаахан зовсон маягтай хариулав. 

	Брейнердийхнийг баян улс, нийгмийн дунд томоохон байр суурийг эзэлдэг гэж Эйлин сонссон байжээ. Хатагтай Брейнерд гэдэг нь түүний бодож байгаагаар Феладальфи хотын Мериголд Шумэйкер байх. 

	— Хатагтай Брейнерд одоо энд Парист ирээд байна. Зарим найз нарынхаа хамт өнөөдөр «бидэнтэй «Максим» зоогийн газар хооллоно. Дараа нь бид нэгэн хөгжилтэй аргентин хүн дээр очно. Тэр хүн таны сэтгэлд лав таалагдах байх гэж би итгэж байна. Цагийн дараа та бэлэн болох уу? гэж хэлээд тэр эргэв. 

	— Яриангүй бэлэн болно. Намайг түргэн хувцаслахыг та хүлээж ядаж байгаа бол одоохон гарч яв гэж Эйлин инээмсэглэн хэлэв. 

	— Тэгэлгүй яах вэ, танд бололцоо байвал цагаан хувцас өмсөж, хар хүрэн сарнай цэцэг зүүгээрэй, тэгвэл ч та хүний сэтгэлийг татмаар сайхан харагдах болно гэж хэлээд явав. 

	Эйлин тийм эрээ цээргүй харьцаанаас жаахан улайсхийв. Ямар их өөрийгөө итгэсэн түнш вэ гэж бодов. 

	— За тийм платиа олж чадвал ч өмсөнө өө гэж Эйлин хөгжилтэй гэгч инээмсэглэн хэлэв. 

	— Маш сайн байна. Яг цаг болоод би буцаж ирнэ. За, баяртай гэж хэлэн мэхэсхийгээд Толлифер гарч одов. 

	Хувцсаа өмсөж байхдаа Эйлин яагаад Толлифер өөрийг нь ийм гэнэт шургуу бөгөөд өөртөө итгэлтэйгээр эргүүлж байгааг ойлгохыг хичээн байн байн бодож байв. Толлифер мөнгөтэй хүн гэдэг нь бүгдэд илэрхий байна. Ийм их танилтай хүн түүгээр яах гэсэн юм бол? Энэ хатагтай Брейнерд, өөрт нь зориулаагүй цайллагад яах гэж оролцож байгаа юм бол? гэх мэт элдвийн бодол түүний сэтгэлийг үймүүлж байвч Толлиферын нөхөрлөл түүнийг баярлуулж байлаа. Энэ Толлифер бусдын нэг адил мөнгө хайсан балмад этгээд байлаа ч гэсэн биеэ сайхан авч явж чадах ухаантай хүн юм. Сүүлийн жилүүдэд Эйлинтэй тааралдсан хүмүүсийн хэний нь ч ухаанд ороогүй хүн зугаацуулах нарийн арга барилыг Толлифер гаргажээ. Толлифероос өмнөх хүмүүсийн арга барил болхи бөгөөд уйтгартай байсан. 

	— Бэлэн үү? Бид одоохон гарвал яг л цагтаа тэнд байна. Хатагтай Брейнерд өөрийнхөө найз банкны эзэн грек залуутай хамт ирнэ. Түүний найз хатагтай Жюди Торн жинхэнэ араб шейх Ибрагим Аббасбейг авчирна. Тэр хүнийг би танихгүй, яах гэж Парист ирсэн юм бүү мэд. Харин англиар ярьдаг нь зүгээр юм. Грек эр ч гэсэн ялгаагүй англиар ярьдаг юм байна. 

	Толлиферын сэтгэл хөдөлсөн боловч биеэ дээд хэмжээгээр барьж байв. Сэтгэл санаагаа дахин сэргэснийг ойлгон мэдсэн Толлифер хөнгөн алхаагаар тасалгаа дотуур цааш нааш холхин явахдаа доторх тавил эдлэлийг нь шоолж Эйлинийг инээлгэв. 

	— Энэ хөшигнүүдийг хараач! Эд бүхнээс л олз ашиг олдог улс даа. Би сая муухай чахарсан шатаар дээш өгсөж гарлаа. Ийм юм Нью-Йоркт байхгүй биз дээ? Яг л тань шиг улсууд дээрэмдэх бололцоог тэдэнд олгож байдаг юм. 

	— Энэ буудал тийм муу байна гэж үү? Би анхаарсан ч үгүй. Үүнээс өөр ямар буудалд бууж болох байсан юм бэ? гэж Эйлин инээмсэглэн асуув. Толлифер өндөр тавиур дээр байсан чийдэнгийн торгон бүрхүүлийг хуруугаараа хатгаж:

	— Үүнийг хар даа, архины толбо байна. Энд нэг хүн тамхины галаар түлжээ. Гэхдээ би үүнд гайхахгүй байна. 

	Эйлин, эрэгтэй хүн ялимгүй юмны өө сэв эрж байгааг мэдэж байв. 

	За энэ ч яах вэ. Бид үүнээс хамаагүй доор зочид буудалд орж болох л байсан. Таны зочид биднийг хүлээж байгаа байх шүү гэж Эйлинийг инээж хэлэхэд:

	— Нээрээ тийм. Энэ шейх манай америкийн вискиг амсаж үз ээ болов уу гэдгийг одоохон бид мэдэж авна!

	1900 он. «Максим» хэмээх зочид буудалд Помпейн маягийн улаан хананууд, алтаар өнгөлсөн тааз, гурван том олон талт чийдэнгийн гэрлүүд толь шиг гялалзтал лаваар өнгөлсөн хар шаланд тусаж байв. Гадна дотор талдаа олон сайхан хаалгатай бөгөөд ханын дагуу уужим зайд улаан хүрэн диванууд тавьж, диван тус бүрийн өмнө жижигхэн аятайхан хоолны ширээ засан тавьжээ. Энэ мэт дур татам сайхан бодол сэтгэлийг эзэмдсэн жинхэнэ Франц маягийн горим байдлыг тэр үеийн хүмүүс ганцхан Парист л хайдаг байсан. Уул зоогийн газар орж очиход, янз бүрийн үндэстэн, тэдний хувцас хунар, зан заншил, байр байдал, нэр төр, хэргэм цол, эрх мэдэл зэрэг дээд язгууртны уламжлалт заншлын хэлбэр харагдахуйц ямар нэг цэнгэл жаргалын орчин сэтгэлд бууна. Энд уламжлалт хэв заншлыг гажуудуулах явдал гардаг учир эндээс зугтахыг хүсэгчид бас байх ажээ. Эйлин цугларагсдыг харж, тэдний анхаарлыг татсандаа бахархав. Толлифер зарим найз нараа жаахан хождож ирэх нь ээ гэж дотроо бодож байв. 

	— Парист анх удаа ирж байгаа шейх лав төөрч байгаа байх гэж Толлифер хэлэв. Гэвч хэдэн мөчийн дараагаар хатагтай Брейнерд грек залуутайгаа, хатагтай Торн араб хүнтэйгээ орж ирэв. Шейхийг гаднаас орж ирэхэд ширээний ард сууж байсан бүх хүмүүс түүний зүг эргэн анхаарлаа хандуулж шивэр авир ярилцав. Толлифер ширээний дэргэд ялаа шиг эргэлдэж байсан хоол зөөгч нарыг ихэмсгээр командалж гарав. 

	Толлиферын аз болж шейх шууд Эйлин рүү тэмүүлэв. Эйлиний дугуй царай, алтан шаргал үс, зөөлөн цагаан бие нь, нарийхан турьгүй бөгөөд үзэмжээр дор хатагтай Брейнерд, Торн нараас илүү хүчтэйгээр түүний сэтгэлийг татжээ. Тэр хүн Эйлиний дэргэд суугаад, хаанаас ирсэн, нөхөр нь бас л эдгээр америкчууд шиг саятан уу? Зүүж яваа сарнай цэцгээ дурсгаж бэлэглэхгүй юү? Хар хүрэн өнгийн сарнайд би их дуртай. Арабд очиж үзсэн үү, бедуэн үндэстний нүүдлийн амьдрал танд лав таалагдах байх. Араб бол ер бусын сайхан орон! гэх мэтээр түүнийг элдвээр шалгааж, янз бүрийн юм ярихдаа түүнээс өөр хэнийг ч ажиглахгүй байв. Эйлин түүний цогтой хоёр хар нүдний харц өөр дээр нь тусч байгааг мэдэж, урт монхор хамартай эрүүнийхээ сахлыг цэвэрхэн зассан бараан нүүрийг хараад ичингүйрэн таашааж байв. Энэ хүнтэй ийм ойрын холбоо тогтоох нь юу л болдог бол? Хэрэв үнэхээр Араб яваад ийм гайхлын гарт орвол ер юу болох бол? Эйлин хэдийгээр түүний асуусан бүгдийг инээн хариулж байсан боловч хажуудаа байгаа Толлифер болон түүний найз нарын шоолонгуй харцнаас жаахан эвгүйрхэж байв. Гэхдээ тэднийг дэргэдээ байгаад сэтгэл хангалттай байлаа. 

	Эйлинийг Парист хэд хонох юм байна гэдгийг мэдсэн шейх Ибрагим түүнтэй дахин уулзах зөвшөөрөл гуйгаад Парисын морин уралдаанд том шагнал горилж морь авчирснаа яриад Эйлинийг морин уралдаан цуг үзье гэж урьжээ. Дараа нь тэд хамт хоол идэх болно. 

	Эйлинийг «Ритц» зочид буудалд буусныг сонсоод тэр өөрийгөө Булоны ойн ойролцоо Вилли Саид гудамжинд өрөөтэй гэв. 

	Энэ үед Толлифер Мериголдыг татахын тул бүх хүчээрээ оролдож байв. Тэр сээтгэнэсэн авгай өөрийг нь Эйлинтэй ямар холбоотойг нь мэдсэн боловч түүнийг үгээр ёжлох аж. 

	— Брюс, та өөрийгөө ийм сайн хангасан хүн чинь бид бүгдтэй юу хийнэ гэж бодож байна даа? гэж тэр бүсгүй асуув. 

	— Та өөрийнхөө хувьд ярьж байгаа бол надад шууд хэлчхэж болно шүү! Надад санаа тавиад баймаар тийм олон хүн байхгүй. 

	— Байхгүй ээ? Ганцаараа байдаг тийм хөөрхий амьтан юм гэж үү?

	— Тийм ээ, ганцаараа. Гэхдээ таны нөхөр юу гэх бол? Хөндлөнгийн хүн оролцоход дургүйцэхгүй биз? гэж тэр гунигтай хэлэв. 

	— Энэ талаар санаа зовохгүй байж болно. Тантай уулзахаас өмнөхөн тэр надтай тааралдсан. Ингэхэд та бидний сүүлчийн уулзалтаас хойш хэчнээн ч жил өнгөрөв дөө!

	— Нэлээд хэдэн жил өнгөрчээ. Ер нь хэний маань буруу байсан бол?... За надад дарвуулт онгоцныхоо тухай ярьж өгөөч!

	— Зөвхөн миний онгоцны ахлагчийн тухай юу? Надтай цуг усан онгоцоор тойрон аялалд гараад үзэхгүй юу?

	Толлифер нэлээд хэцүү байдалд оров. Энэ бол түүний мөрөөдөж байсан тохиолдлын нэг байсан боловч одоогоор энэ боломжийг тэр ашиглаж чадсангүй. Учир нь авсан үүргээ биелүүлж чадахгүй бол бүх юм талаар болоход хүрнэ. 

	— Явбал уул нь зүгээр л сэн! Та маргаашдаа арай явчихгүй биз?

	— Үгүй явахгүй. 

	— Та үнэхээр хэлж байгаа бол, их болгоомжтой байх хэрэгтэй. 

	— Амьдралдаа үүнээс илүү буурь суурьтай байж би үзээгүй гэж тэр хатагтай хариулав. 

	— Харъя даа. Энэ долоо хоногт та надтай цуг хооллож болох уу? Дараа нь хамтдаа Тюильр явъя. 

	Толлифер тооцоогоо бодоод тэд нар гарч явав. Шөнө дунд болж байсан боловч Сабиналын өрөөнд ердийнхөө заншлаар хүн дүүрэн байв. 

	Хөзөр тоглож, бүжиг хийж хөгжин наргисан хүмүүс хос хосоороо ялгарч байлаа. 

	Сабинал өөрөө Толлифер болон түүний найз нартай мэндчилэхээр гарч ирээд оросын бүжигчид, дуучдыг иртэл шөнийн нэг цаг хүртэл тавтай саатан морилохыг хүсэв. 

	Сабинал бол дундад зууны үеийн Италийн шил, мөнгө, үнэт, чулуу, Азийн өвөрмөц ховор өнгийн бөс барааны цуглуулгатай хүн байв. 

	Үзүүлсэн энэ бүх цуглуулгаасаа хамаагүй илүү сэтгэгдлийг тэр өөрөө төрүүлжээ. Мансууруулах бодис мэт үйлчлэх ер бусын татах хүч түүнээс гарч байгаа юм шиг Мефистофелийн нэг адил хачин жигтэй гэтүүр хүн ажээ. Тэр амьдралдаа олон сонин хүнтэй уулзаж, мөн тийм сонин газруудаар орж явжээ. Намар аяллаар явах санаатай бөгөөд түр хугацаагаар өөрийнхөө байрыг хаагаад янз бүрийн ховор зүйл цуглуулахаар дорно зүг рүү гарна. Тэгээд цуглуулсан зүйлээ дамлан худалдана. Ийм аялал түүнд багагүй орлого өгөх ажээ. 

	Сабинал хатагтай Эйлин болон бусад хүмүүсийн сэтгэлийг шууд татав. Эйлин тэр байшинд маш сэтгэл ханамжтай байв. Гэсэн ч Толлифер ийм гоёмсог барилгын худалдааны журмын тухай хэнд ч ганц ч үг дурдсангүй. Сабиналыг түүний жирийн нэг найз гэх сэтгэгдлийг хүмүүст төрүүлэх нь дээр гэж үзээд түүнд хувийн чек дараа явуулахаар Толлифер бодож байжээ. 

	
ГУЧИН ТАВДУГААР БҮЛЭГ

	Нью-Йоркийн зээлийн төв нийгэмлэгийн Францын салбараас хоёр мянган долларыг Эйлинийг ирснээс хойш гурав хоногийн дараа авч түүнд даалгасан даалгаврын нэн чухлыг Толлифер дахин ойлгов. Тэр нийгэмлэг өөрийнхөө Лондоны болон Францын салбаруудтай холбоотой байхыг түүнд зөвлөсөн ажээ. Эйлин өөрт нь талтай байгаад Толлифер эргэлзсэнгүй. Сабиналынд очсоноос хойш таван цаг болоод Голлифер түүнд утасдан нэг тийшээ явж өглөөний хоол идэхийг сануулжээ. Түүний утасдсанд маш баяртай байгааг ярианы нь өнгөнөөс Толлифер мэджээ. Эйлин өөрийнхөө үнэхээр сонирхсон хүнтэй ингэж нөхөрсгөөр ойртсондоо их баяртай байв. 

	Толлифер зарим талаараа урьдын Каупервудын тийм хөгжилтэй, халамжтай, шийдэмгий байдлыг түүнд санагдуулав. 

	Тэр исгэрсээр харилцах утаснаас холдов. Дөнгөж үүргээ биелүүлж эхэлж байсан үеийг бодвол тэр Эйлинд илүү элэгсэг дотно ханддаг болжээ. Түүнтэй ойртох тусмаа Каупервудын дурлал Эйлинд ямар чухал зүйл байсан, мөн түүнийг бүрэн алдах нь тэр эмэгтэйд ямар хэцүү байсныг Толлифер улам бүр ойлгож байв. Сэтгэлээр өөрөө байнга цөхөрч явсан Толлифер түүнийг өрөвдөв. 

	Урьд шөнө нь Сабиналынд хатагтай Мэриголд болон Торн түүнийг анхаарахгүй, өөр хоорондоо ярьж байхад арчаагүй, мэгдсэн сандрангуй байдал Эйлиний нүүрэнд тодорсныг ажиглаад түр зуур ч болсон тэднээс холдуулахаар түүнийг Толлифер гадагш авч гарчээ. 

	Эйлинийг асрамжлах нь яггүй ажил байсан боловч энэ нь Толлиферын үүрэг бөгөөд энэ ажлын амжилтаас түүний ирээдүйн хувь заяа ихээхэн шалтгаалах байжээ. 

	Ядахдаа хорин фунтээр ч гэсэн жингээ хасаж тураасай. Биеэ авч явах, аятайхан хувцаслахыг сураасай. Бас тэгээд хэтэрхий бүрэг юм. Тэр өөрийгөө хүндэтгүүлэх юм хийх хэрэгтэй байна. Тэгвэл бусад нь түүнийг хүндэтгэх болно. Хэрэв би түүний төлөө энэ ажлыг хийж чадахгүй бол надад ашгаасаа хохирол нь их болно. Бүх мөнгө ч байхгүй болно гэж Толлифер дотроо бодож байв. 

	Толлифер ямар нэг юм хийе гэвэл зорилгодоо хүрч чаддаг бөгөөд юмыг ер нь хойш тавих дургүй хүн байлаа. Эйлинд нөлөөлөх зорилго тавихдаа энэ ажлын амжилт түүний хувийн гадаад үзэмжээс ихээхэн шалтгаална гэдгийг мэдээд Толлифер дэгжин костюм өмсөж, гоё үзэмжтэй харагдахыг л хичээх болжээ. Зургаан сарын өмнө Нью-Йоркт байдагтайгаа одоогийн байдлаа зэрэгцүүлэн үзээд Толлифер өөрийн эрхгүй инээмсэглэв. 

	Розали Хориген, хуучин муу ганц өрөө, ажил олох гэж цөхөрсөн оролдлого энэ бүгд нь түүний толгойд эргэлдэж байв. 

	Түүний тасалгаа Булоны ойд «Ритц» зочид буудлаас хэдхэн алхмын газар орших бөгөөд энэ өглөө тэр Парисын нэг азтай оршин суугчийн байдалтай алхалж явахдаа янз бүрийн хээнцэр гадуур дотуур хувцас хийдэг газар, үсчин зэргийг Эйлинд зааж өгч үзүүлэхээр шийдэв. 

	Булан тойронгуут Клодель Ришар хэмээх эмэгтэй хүний хувцасны оёдлын газар бий. Эйлинийг энд авчрах хэрэгтэй юм байна. Тэр хорин фунтээр л жингээ хасаж турвал бүхний сонирхлыг татаж чадахуйц загварын ганган хувцас хийлгэж тэгснээрээ тэр Ришарын шинэ загварын хувцсыг өмсөх анхны хүний нэг болно гэх сэтгэгдэл төрүүлэхээр Эйлинийг ятгана. Бас Османы цэцэрлэгт гудамжинд Краусмейерын оёдлын газар бий. Түүний гоё ганган гуталтай өрсөлдөх гутал хаана үгүй гэж бодоод Толлифер сэтгэл хангалуун явав. Энх тайвны гудамжинд янз бүрийн гоёмсог эдлэл, үнэртэн ус, эрдэнэсийн чулуу байдаг. Дюпон гудамжинд Сар Шиммелийн гоёлын барааны дэлгүүр бий. Эйлин энэ авгайтай танилцах хэрэгтэй. 

	Наташа Любовскийн зуны сайхан зоогийн газраас цэцэрлэг болон Парисын дар эхийн сүм тодхон харагдах бөгөөд тэнд мөхөөлдсөн кофе, өндөгний бантан авч суугаад Толлифер хувцасны шинэ загвар. Парисынхны юунд сонирхдогийг Эйлинд тайлбарлан таниулж байв. Испанийн алдарт бүжигчин Тереза Бияик гэгч эмэгтэй Краусмейерын хийсэн гутлыг өмсөөд бүжиглэж байсан гэдгийг дуулсан уу? Толли вангийн бага охин Франческа түүний ивээгчдийн нэг байсан юм. Тэр охин зөвхөн түүний гутлыг өмсдөг байсныг дуулсан уу? Энэ сар Шиммель эмэгтэй хүний гуа сайхныг сэргээх талаар хэчнээн сайхан юм хийдгийг мэдэх үү? гэх мэтээр Толлифер олон жишээ авч олон нэр дурдав. 

	Тэд хамтдаа Ришар Краусмейерын оёдлын газар, дараа нь Лютийн алдарт үнэртний дэлгүүр орж тэндээсээ цай уухаар «Жермей» хэмээх кафе руу очжээ. Орой есөн цагт Толлифер түүний хойноос очиж «Пари» кафед хооллохоор дагуулан явав. Хоолонд америкийн хошин дуурийн нэрт жүжигчин эмэгтэй Роза Тэйер болон түүний ивээгч Бразилын элчин сайдын яамны нарийн бичгийн даргын нэг Мелло Барриос, мөн венгер ч юм уу, чех ч юм уу Мария Резштадт гэгч нэг эмэгтэй нар уригдсан байжээ. Толлифер энэ хүүхэнтэй Парис орох түрүүчийнхээ нэг аяллын үеэр танилцсан юм. Тэр үед энэ эмэгтэй Францад суугаа Австрийн цэргийн нууц төлөөлөгчдийн нэгний нь эхнэр байжээ. Толлифер саяхны нэг өдөр «Маргери» кафед ортол тэнд түүнтэй санамсаргүй тааралджээ. Тэнд Мария Резштадт Францын дуурийн баргил хоолойтон алдарт Сантос Кастротой хамт байжээ. Мариа Резштадт аль хэдийнээ бэлэвсэрсэн бөгөөд Кастрогоос уйдсан байна гэдгийг Толлифер мэджээ. Толлиферыг завтай байвал тэр эмэгтэй түүнтэй уулзаж байх дуртай байв. Тэр хүүхэн тийм тэнэг биш бөгөөд зан төрх насны байдлаар Толлиферын залуу хүүхнүүдээс илүү Эйлинд тохирох байсан учир тэднийг хооронд нь танилцуулахаар сайх эр шийджээ. 

	Мария Резштадт Эйлиний сэтгэлийг шууд татжээ. Түүний өндөр гоолиг бие, жигд самнасан хар үс, сонин цэгээн нүд, гялалзсан өнгөтэй оройн тансаг сайхан хувцас зэрэг нь олны анхаарлыг гадаад байдлаараа татахад хүргэжээ. Үнэт чимэглэлээр гоёогүй, үсээ хойш нь жигд самнаж унжуулснаараа тэр хүүхэн Эйлинээс ялгаатай ажээ. Тэр хатагтай Кастрод маш хайхрамжгүй ханддаг боловч түүний өндөр нэр хүндэд нь болж ойр дотно байдаг байв. Кастротой хамт Балканы орнуудаар аялаад дөнгөж саявтар эргэж ирсэн гэж Резштадт тэдэнд ярихад Эйлин түүний хэт илэн далангүй байдалд жаахан дургүйцэж байв. Мария Резштадт, Кастро хоёр хуучны жирийн танилууд гэж Толлифер Эйлинд ярьж байжээ

	Эйлин хувийн талаар дутагдалтай боловч дээд язгууртны дүрэм горимыг зөрчихгүй байхыг хичээдэг байлаа. Харин энэ тайван бөгөөд биедээ эрэмшсэн эмэгтэй эдгээр горим журмыг огт тоож үзэхгүй байгаа бололтой. Тэр эмэгтэй Эйлиний дур сэтгэлийг татжээ. 

	— Дорно зүгт эмэгтэйчүүд ёстой боол байх юм. Тэнд үнэндээ зөвхөн цыган хүүхнүүд л эрх чөлөөтэй мэт боловч тэд нийгмийн дунд ямар ч байр суурь эзэлдэггүй. Харин бүх хэргэм цолтны эхнэрүүд нөхрийнхөө өмнө чичирч суудаг жинхэнэ боолууд юм гэж хатагтай Резштадтыг ярихад Эйлин гунигтайгаар инээмсэглэв. 

	— Энэ ч ганцхан дорно зүгт байдаг эд биш байх аа гэж Эйлин хэлэв. Мария Резштадт инээмсэглэн Эйлин өөд хараад:

	— Тийм ээ. Ганцхан тэнд ч биш. Манай энд ч боол эмэгтэйчүүд байна. Америкт мөн тийм үү? гэж тэр хатагтай асуув. 

	Эйлин юу гэж хариулахаа мэдэхгүй чанга инээв. Тэгээд Каупервудыг боол мэт царайчилдаг хүлцэнгүй байдлаа санаад, яагаад энэ эмэгтэй хэнд ч баригдалгүй ямар нэг дурлалын зовлонг үл хайхран хүссэнээрээ амьдарч ийм чөлөөтэй явж байдаг юм бол? гэж бодов. Эйлин энэхүү дээд язгууртны ёс дэглэмийг үл тоомсорлох хайхрамжгүй зан, тайван байдлыг нь түүнээс сурч авахын тул Мария Резштадтай ойр дотно танилцахыг хүсжээ. 

	Хатагтай Резштадт Эйлинийг бас сонирхсон бололтой. Тэр эмэгтэй америкийн амьдралын тухай, Эйлин Парист хэр удах, хаана буусан зэргийг асууж байв. Тэгээд дараа өдөр нь уулзаж нэг тийшээ хамт хоолонд явъя гэв. Эйлин энэ саналыг дуртай хүлээж авав. Гэхдээ тэр Толлифертай өглөөний зугаалгад гарч олон оёдлын газар дэлгүүрүүдээр явах тухай бодол түүний санаанаас гарсангүй, бүхий л ганган хээнцэр хувцасны загварын газруудад сонссон олон санал зөвлөгөөнүүд нь Эйлиний нүдийг нээжээ. Өөрийнхөө гадаад үзэмжийн талаар муу анхаарч зохих ёсоор аятайхан харагдаж чадахгүй байгаа бололтой. Энэ дутагдлыг засах нь огт оройтоогүй гэж түүнийг итгүүлэн ятгахыг хичээж эмч бариач нарт үзүүлэхийг зөвлөжээ. Ингээд эмнэлгийн хөнгөн хоол, маш сонин иллэгийн эмчилгээг түүнд бичиж өгчээ. 

	Тэгээд түүнийг танигдашгүй өөрчлөгдөнө гэцгээнэ. Энэ бүгдийг Толлифер бодож гаргасан нь ямар зорилго агуулсан юм бол? Толлифер тэр хоёрын хооронд маш нөхөрсөг харилцаа тогтсон нь ямар учиртай болохыг Эйлин яагаад ч ойлгож чадахгүй байв. Каупервуд түүнийг сонирхоогүй байхад Эйлин бас аятайхан амьдрах замыг олох хэрэгтэй. 

	Зочид буудалдаа эргэж ирээд Эйлин энэ ертөнцөд зовлон жаргалаа хуваалцах бүрэн итгэлтэй ганц дотнын хүнтэй болох юм сан гэж бодон гэнэт гуньхрав. Энэ Мария Резштадт явахдаа түүний гарыг чанга атгасан. Энэ жинхэнэ найз болж магадгүй гэх мэтээр бодож байв. 

	Парист өнгөрүүлэхээр Эйлиний бодсон арван өдөр нь ч яах ийхийн завгүй байтал гялалзан өнгөрөв. Үнэнийг хэлэхэд Эйлин даруй Лондонд буцаж яагаад ч чадахгүй байв. Толлиферын ятгалгаар Эйлин гоо зүйн мэргэжилтэн болон түүний гуа сайхныг зөвхөн сэргээгээд зогсохгүй түүнд таарах загварыг бий болгох ёстой хээнцэр хувцасны мастеруудын гарт оржээ. Үүнд их цаг шаардагдах хэрэгтэй байсан боловч ирээдүйтэй юм. 

	Энэ нь Каупервудтай харилцах түүний харилцаанд бүрэн өөрчлөлт оруулж магадгүй юм. Залуу нас бас л хараахан өнгөрөөгүй гэж өөртөө хэлээд, Каупервуд хэдийгээр янаг сэтгэлийн үндэсгүй боловч Лондонд тийм ширүүн тэмцэл явуулах хэрэгтэй болоод байгаа энэ үедээ түүнийг дотноор хүлээж авч магадгүй юм. Энэ газар эхнэртэйгээ эв найртай сууж гэр бүлийнхээ амьдралыг сайхан зохион байгуулах нь нийгмийн тогтвортой байр суурийг өөртөө бий болгоход аятай нөлөө үзүүлнэ хэмээх бодлоор санаа сэтгэлээ засаж, сайхан ирээдүйг мөрөөдсөн Эйлин толины өмнө удаан суун, эмнэлгийн хөнгөн хоолны нарийн дэглэмийг хатуу сахиж, өлсөх зовохыг зоригтой тэсвэрлэж байсан бөгөөд Сар Шиммелийн удирдлагаар гоо зүйн бүхий л зааврыг ширхэгчлэн биелүүлж байлаа. Түүнд зориулан оёсон шинэ загварын хувцсыг өмсөх нь хэчнээн их давуутай болохыг тэр ойлгож байв. Өдөр ирэх бүр итгэл нэмэгдэн улам бүр тайван төлөв байдалтай болж байлаа. Түүний бүх бодол санаа нь Каупервудад чиглэсэн бөгөөд түүнтэй уулзана гэж бодоход их баяртай байлаа. Түүний ийм байдал Каупервудын сэтгэлд таарч ч юу магад. Жингээ хорин фунтээр хасаж Ришарын гоё сайхан шинэ загварын хувцсыг өмсөх зорилгоор Парист хоцрохоор тэр шийджээ. Үсчний зөвлөсөн шинэ маягаар үсээ янзална. Энэ бүгд минь талаар өнгөрөх вий!

	Ноён Толлиферын ачаар Парис хотноо маш сайхан аялж байна. Гурав дөрвөн долоо хоног л Парист байна гэж Каупервудад захиа бичээд төгсгөлд нь би амьдралдаа анх удаа чамгүйгээр маш сайхан явж байна. Намайг сайхан үйлчилж байна гэж тоглоомын маягаар бичжээ. 

	Каупервуд үүнийг уншаад ямар нэг сонин сэтгэгдэл төрөх шиг болж энэ бүгдийг өөрөө зохион байгуулснаа ухамсарлаж байв. Ингэж ажиллахад Беренис тусалсан. Үнэн чанартаа энэ бол Беренисийн санаа. Тэр санааг Каупервуд өөрөө дэмжсэн юм. Үүгээр тэр Беренистэй шууд харилцаж болох ганц боломжийг олж авсан юм. Гэхдээ ийм алсын хараа, ийм ичгүүр сонжуургүй явдлыг хийхийн тул онцгой шинж чанарыг эзэмших хэрэгтэй. 

	Энэ бүгд нэг өдөр өөрийн нь эсрэг эргэвэл яана? Тэгээд бас Беренист хүчтэй дурласан гэх мэтийн бодолд автагдан дотор нь аягүй болсон ч тэр дороо энэ бүх бодлыг өөрөөсөө зайлуулж, амьдралдаа золгүй явдалтай тааралдаж үзээгүй биш, ийм юманд урьдаас санаагаа зовоогоод яах вэ хэмээн Каупервуд ажиг ч үгүй бодов. 

	
ГУЧИН ЗУРГААДУГААР БҮЛЭГ

	«Браун» зочид буудалд Каупервудтай ярьсан ярианы үр дүнд лорд Стейн ноён Жонсон хоёр Каупервудын байгууллагад орох тухай асуудлыг зөвхөн Лорд Стейн өөрөө америкийн саятантай уулзаж ярилцсаны дараа бүх талаар нь хэлэлцэж болно гэж Жонсон шийджээ. 

	— Та Каупервудтай ярихдаа өөртөө хохирол гаргаж болохгүй. Бид түүний байгууллагад орвол төв тойрог шугамыг хяналтдаа авахад нь түүнд тусална. Манай дэмжлэг бол төв тойрог шугамын хяналтын акцын бүх дүнгийн тавин хувь л болно гэдгийг бид түүнд ойлгуулъя. Дараа нь тавин нэгэн хувийг гартаа авахын тул «Метрополитен» болон «Район»-ы шугамын өөрсдийн хувь нийлүүлэгчдийн зарим нэгэнтэй ярилцаж болно. Ийм янзаар эцсийн эцэст хяналт бидний гарт үлдэнэ гэж тэр Стейнд ярив. Лорд Стейн сайшаасан маягтай толгой дохив. 

	— Ингэж бид байр сууриа бэхжүүлнэ. Тэгээд юу ч болсон Колвей, Жимсон мөн Дайтонтой нэгдэж та бид эзэн нь болно. Харин Каупервуд төв шугамыг хамтран эзэмшигч ёсоор бидэнтэй харилцах ёстой болно гэж Жонсон үргэлжлүүлэн хэлэв. 

	— Энэ хамгийн ухаалаг санал байна. За яах вэ би энэ америктай ярихаас татгалзахгүй. Тохиромжтой үеэр түүнийг миний өрөөнд урьж болно. Харин хэдийд урихыгаа урьдаас надад мэдэгдээрэй. Түүнтэй уулзсаны дараа энэ тухай би танд тодорхой ярина. 

	Ингээд зургаадугаар сарын нэг сайхан дулаахан өдөр Каупервуд Жонсоны сүйх тэргэнд суугаад Лондоны тэгш сайхан гудамжаар Лорд Стейний байрын зүг давхиж явав. Өөрийнхөө арга ухаанаар зохиосон нууц төлөвлөгөөгөө тэдэнд цөмийг танилцуулах уу энэ хүмүүст итгэж болох уу, ямар ч болсон тодорхой хэмжээгээр хязгаартай байх уу гэдгийг Каупервуд шийдээгүй байлаа. Жонсон, Стейн хоёртой яриа таарлаа ч гэсэн Бейкер гудамж болон Ватерлогийн шугамын барилгын гэрээг Эбингтон Скэррээр дамжуулан олж авч болох нь уу гэдгийг урьдаар мэдэж авах нь дээр байх, мөн Хэддонфилд, Лорд Эттинжийн тусламжаар өөр ямар нэг гэрээнүүдийг олж авч чадвал тойрог замын энэ бүх эздэд өөрийнхөө болзлыг тулгах бүрэн бололцоотой болно гэх мэтээр бодож явлаа. 

	Беркэлийн талбайд орших Лорд Стейний байшинд ойртон очиход энэ асар том барилга сайхан үзэмжээрээ Каупервудад бахархан гайхах сэтгэгдэл төрүүлэв. Энэ байшин гадаад байдлаараа арилжаа худалдааны газартай төстэй зүйл юу ч байсангүй. Дотор нь ормогц тусгай хувцастай зарц хаалга онгойлгоход нэгдүгээр давхрын том өрөөний ёсорхуу нам гүм байдал Каупервудад тун таатай санагдсан боловч тэр сурсан зангаараа өө сэв хайж л явлаа. 

	Энэ хүн чадлынхаа хэрээр амьдарлаа ингэж зохиож байгаа нь зөв л юм. Каупервуд өөрийнхөө ажилд энэ хүнийг татан оруулж бага зэрэг баяжуулаад ашиглахыг хичээж байгаа нь ч Каупервудын зөв юм. Харин тэр хүн арга самбаагаар дутах юм бол Каупервудад залгиулж түүний бүх сайн юм үгүй болно. 

	Стейн жаахан хождон ирж магадгүй гэж утсаар хэлснийг ордны ахлах үйлчлэгч уламжилсан учир Жонсон Каупервудыг зургийн үзэсгэлэн үзэхгүй юу гэж учирлав. Эзний үүргийг өөр дээрээ авахаас аргагүй болсон хөөрхий тэр итгэмжлэгдсэн хүн зочныг аятайхан саатуулахыг аль болохоор хичээж байв. 

	Каупервуд зургийн үзэсгэлэн үзэхэд сэтгэл хангалттай байна гэж хэлсэнд Жонсон түүнийг үзэсгэлэнгийн том өрөөнд дагуулан оров. 

	Тэд Ромней болон Гейнсборо нарын зурсан өнгөт сайхан хөргийн өмнө түр зогсоод үзэсгэлэнгийн дундуур аажуухан явцгааж байв.

	Жонсон ноён Стейний байшингийн товч түүхийг Каупервудад тайлбарлах аж. Талийгаач Лорд бол их буурьтай, үргэлж ном үзэж байдаг хүн байсан юм. Тэр хүн эртний Хиттийн малтмал олзвор болон хиттийн бичиг үсгийг сонирхдог байсан. Тэр их ч мөнгийг үүнд үрсэн бөгөөд эрдэмтэн түүхчид түүнийг маш их талархдаг байлаа. Харин залуу Стейнд эцгийн хуучин юмыг сонирхох дур байсангүй. Бага наснаасаа нийгэм болон дээд язгууртны цэнгэлд дуртай байжээ. Санхүүгийн ажилд маш сонирхдог бөгөөд түүнийг судалж эхэлсэн хүн. Одоо Лорд Стейн нэр хүндтэй, санхүүгийнхний дунд асар их нөлөөтэй хүн болсон. Энэ байшинд хүлээн авалт, үдэшлэг, бүжиг улирал тааруулан явуулдаг. Түүний Трэгесолын эзэмшил газар бол английн түүх дурсгалт газрын нэг болох юм. Түүнээс гадна Лорд Стейн Темза голын эрэг дээр Прайорс-Ковд зуслангийн сайхан байшинтай бөгөөд Францад архины фирмтэй. 

	Беренисийн байгаа газрын нэрийг сонсоод Каупервуд инээмсэглэлээ барьж ядан ямар нэг юм Жонсоноос асуух гэтэл Лорд Стейн ирж хөгжилтэй дуугаар тэдэнтэй мэндчилэв. 

	— Аа, Жонсон та энд байна уу, та лав ноён Каупервуд мөн байх гээд гараа сунгахад Каупервуд гарыг нь чанга атгахдаа харцаа гүйлгэн түүнийг ажиглаж амжив. 

	— Маш баяртай байна. Тантай танилцсанаа би хувь заяа гэж үзэж байна гэж Каупервуд хэлэв. 

	— Зүгээр зүгээр юу гэсэн үг вэ! Элберсон таны тухай надад зөндөө ярьсан. Бид номын санд суувал илүү тохиромжтой байх, тийшээ очъё гэж Стейн хариулав. 

	Стейн зарцдаа утасдан архи авчрахыг тушаав. Цэцэрлэг тийш харсан өндөр шилэн хаалгатай уудам саруул тасалгаанд тэд орцгоов. Стейн зочдоо эелдгээр суулгаж зарцдаа тушаал өгч байхад нь Каупервуд түүнийг анхааралтай харж байв. Каупервудад энэ хүн энгийн нөхөрсөг байдлаар маш дотно хандаж бүрэн найдаж болохуйц болгоомжтой байдлаараа итгэлийг нь олж авахыг хичээж байв. 

	Гэхдээ түүний итгэлийг олж авах тийм амаргүй байлаа. Өөрийн сонирхлоос дутуугүй түүний сонирхлыг харгалзаж түүнд шулуун шударга хандах нь чухал байв. 

	Стейнд арга мэхээ энэ удаа ярихгүй гэж Каупервуд шийджээ. Энэ үед Лорд Стейн шиг тийм хүнтэй харилцаа тогтоох нь түүнд маш тус болно гэж Беренисийн ярьж байсан нь Каупервудын санаанд гэнэт оров. Гэвч Стейний дур татам гоёмсог байдлыг хараад Каупервуд түүнтэй Беренисийг танилцуулах хүсэлгүй байв. 

	Ингээд Каупервуд энэ тухай бодохоо больж Жонсоны яриаг сонсож эхлэв. Лондоны газар доорх тээврийн тэр үеийн байдлын тухай Жонсон ярив. Жонсоны дараа Каупервуд газар доорх шугамыг нэгтгэх төлөвлөгөөнийхөө талаар тайван ярив. 

	Тэр цахилгаанжуулалт, цахилгаан гэрэл, шинэ системийн цахилгаан зүтгүүр, хий тоормос болон автомат дохионы тухай голдуу ярив. 

	Лорд Стейн ганц удаа түүний яриаг тасалж:

	— Нэгдмэл систем буюу захиргааны газарт та хувийнхаа хяналтыг тогтооно гэсэн үг үү? гэж асуухад үнэндээ ингэж хэлэх гээгүй байсан Каупервуд

	— Тийм ээ, тэгсэн үг. Уул шугамуудыг нийлүүлэх ажлыг хэрэгжүүлж чадвал өөрийнхөө мэдэлд байгаа Чэринг-Кроссын шугамыг оролцуулан шинэ нийгэмлэг байгуулах төлөвлөгөөтэй байгаа юм. Төв тойрог шугамын нийгэмлэгийн хувь нийлүүлэгчдийг татахын тул тэдний нийгэмлэгийн эзэмшилд байгаа акц тус бүрийг энэ шинэ нэгдсэн нийгэмлэгт гурван акцаар худалдан авахад бэлэн байна. 

	Чэринг-Кроссын шугамын барилгад наад зах нь хоёр сая фунт стерлинг орвол акцын өртөг хэчнээнээр өсөж байгааг та нар өөрсдөө бодоод үз л дээ! гээд ямар сэтгэгдэл төрүүлж байгаагаа шалгахын тул Каупервуд түр зуур дуугүй болсноо тааламжтай байхыг мэдээд үргэлжлүүлэн хэлсэн нь:

	— Шинэ нийгэмлэгийн бүх шугамуудыг орчин үеийн техникээр тоноглож нэгдсэн систем болгон ашиглахыг урьдаас тохиролцох нь асар их ашигтай болохыг та нар ойлгож байгаа биз. Тэгэхдээ ямар нэг нэмэлт зардал гаргахгүй шинэ акц худалдах журмаар энэ ажлыг гүйцэтгэх юм. 

	—Тийм ээ яриангүй ашигтай юм байна гэж Стейнийг дуугарахад Жонсон зөвшөөрч дуугүй толгой дохив.

	— Миний төлөвлөгөө ерөнхийдөө ийм л байна. Энэ системийг дараа нь өргөтгөх шинэ салбаруудыг нийлүүлж болно. Гэхдээ үүнийг захиргаа шийдэх болно гэж Каупервуд хэлэв. Ноён Скэрр, Хэддонфилд болон бусад хүмүүсээс гэрээ худалдан авах боломжоо Каупервуд анхаарлаасаа гаргаагүй. Энэ бүхнийг гартаа оруулсан цагт нэгдсэн нийгэмлэгийн эрхлэгч нар дуртай дургүй ч түүнээс энэ гэрээг худалдан авахаас өөр аргагүй болно. 

	Лорд Стейн бодлогошрон чихнийхээ арыг алгаараа үрэв. 

	— Нэг акцыг гурваар сольж авах таны санал тийм ашигтай нөхцөлд танай байгууллагад орохыг хүсэж байгаа хувь нийлүүлэгчдийг улам бүр татаж болох юм гэж би бодож байна гэхдээ та нэг чухал зүйлийг мартжээ. Тухайлбал таны эсрэг олон хүний нэгдмэл хандлага байгааг би хэлэх хэрэгтэй. Үүнээс үзэхэд нэг акцыг гурваар авах таны болзлыг хүлээн авч, тэнд хяналтын бүрэн эрх олгохыг зөвшөөрөх тийм олон хувь нийлүүлэгчид гарахгүй байх гэдэгт та итгэж болно. Энд английн тодорхой заншил байдаг. Тэр заншлаар бол англичууд л уул байгууллагыг удирдах ёстой юм. Жонсон бид хоёр таныг Черинг-Кроссын замыг худалдан авсан тухай зарлал гарснаас хойш англичууд ийм үзэл санаа баримталж байгаад бүрэн итгэсэн юм. 

	Түүнээс гадна «Метрополитен» ба «район»-ы шугамын хувь нийлүүлэгчид таны эсрэг нэгдэх эрмэлзлээр дүүрэн байна. Мөн эдгээр нийгэмлэгүүдийн эрхлэгч нар энэ үед бие биедээ нөхөрсөг хандах сэтгэл огт гаргахгүй байна гэж Стейн ярив. Жонсон үүнд дургүйцсэн маягтай байв. 

	— Ингээд та энэ ажилд болгоомжгүй хандаж арга дүйгүй авирлавал америк биш, англи зуучаар дамжуулан тэдэнд яаж итгүүлэх аргаа мэдэхгүй бол та мухардаж нэг ч алхаж чадахгүй болно гэж Стейн цааш нь ярив. 

	— Маш зөв өө гэж Стейний юу бодож байгааг тодорхой ойлгосон Каупервуд хэлэв.

	Тэд түүнд зориглон туслахаар болбол Каупервудын саналаас илүү нэмэлт төлбөрийг шаардахгүй боловч харин түүнтэй тэгш эрхтэйгээр хамтын хяналтын шинэ хэлбэрийг шаардах байх. Энэ нь бүтэхгүй бол хөрөнгө оруулалтынхаа хатуу баталгааг олж авч төлөвлөж байгаа системийн алгуур өргөжихийг харгалзан оруулсан мөнгөндөө тохируулан орлогыг тэнцүү хуваарилж байхыг тэд шаардах болно. Харин үүнийг яаж зохион байгуулахаа Каупервуд тодорхой шийдэж чадахгүй байлаа. Өөрийнхөө болон тэдний бодол санааг тодруулахын тул тэр болгоомжтойгоор нэмж хэлсэн нь:

	— Үүнтэй холбогдуулан та хоёрын сонирхлыг чухам яавал татах вэ гэж би өөрөө бодож байсан юм. Энэ байдлыг та нар сайн ойлгож байгаа гэдгийг би мэдэж байна. Та нар надтай хамтран ажиллахыг хүсвэл цаашид сайн санаж харилцаандаа их зүйлийг би хийж чадна. Нэг акцыг гурваар сольж авахаас өөр би та нарт ашигтай ямар саналыг гаргах вэ дээ! Бид гурвын хооронд ямар төрлийн хувийн хэлэлцээ хийвэл та нарын сэтгэлд илүү тохирох сон бол?

	Энд нарийн бөгөөд хэцүү асуудлыг хэлэлцэж эхлэв. Уул яриа Стейн Жонсон нарын урьдчилан хийх ажлын тухай асуудал байлаа. Энэ нь тэдний ярьснаар юуны өмнө Лондоны нийгэмлэгийн тодорхой хүрээнд Каупервудыг оруулах хэрэгтэй. Ингэхгүйгээр түүний санхүүгийн ажил урагшаа явахгүй гэсэн үг юм. 

	— Манай англид ажлын амжилт голдуу санхүүгийн болон нийгмийн тодорхой хүрээний ивээл дэмжлэгт түшиглэн гардгаас биш, хэчнээн ч авьяастай байлаа гэсэн ганц нэг хүний хүчин чармайлтаар бүтдэг зүйл огт биш. Хэрэв та нийгмийн тодорхой хүрээнд зөвшөөрөгдөн хүлээгдэхгүй, тэдний талархал дэмжлэгийг авч чадахгүй бол таны алхам бүрд бэрхшээл тохиолдох болно. Миний хэлж байгаа үг танд ойлгомжтой байна уу? гэж Стейн асуув. 

	— Бүрэн ойлгомжтой байна гэж Каупервуд хариулав. 

	— Бас тэгээд манай энд ийм ажил жирийн нэг хоосон болгоомжтой, явцуу албархуу шинж чанартай байдаг хэрэг биш. Харин ямар ч ажилд харилцан ойлголцож, бие биеэ хүндэтгэхийг хичээж байдаг. Тэгэхдээ үүнийг хэдхэн мөчийн дотор хийж амжих хэрэг биш ээ. Энэ нь зөвхөн зуучлалаас биш, харин хувийн болон дээд язгууртны шинж чанартай харьцаанаас шалтгаална. Энэ бүхэн танд ойлгомжтой байна уу?

	— Маш ойлгомжтой байна. 

	— Ингэхлээр энэ бүгдийг хийхээс өмнө акцын солилцооноос гадна танд болон таны ажилд нийгмийн дэмжлэг үзүүлэхийг хичээсэн тэр хүмүүс таны аль хэрийн төлбөрт найдаж болохыг маш нарийн тогтоох нь чухал биз дээ?

	Лорд Стейнийг ярьж байх зуур зөөлөн сандлын түшлэг налан сууж байсан Каупервудыг сайтар ажиглах юм бол өөрийнхөө ярилцагчтай санал бүрэн нийлж байгаа юм шиг байвч нүдэнд нь хатуурхсан шинж тодорч хөмхий зуусан нь илт байлаа. 

	Энэ бүх сургаалыг уншихдаа Стейн түүнд их өршөөл үзүүлж байгааг Каупервуд ойлгож байв. Энэ нь сайн санаат энэ Лорд Каупервудын үйл ажиллагаатай холбогдсон бүх балагт явдал, мөн түүнчлэн Чикаго, Нью-Йоркийн дээд сайн нийгэмлэгт түүний ороогүй тухай ойлгосных билээ. Стейн хэдийгээр эелдэг зөөлнөөр ёс дэглэм барин ярьж байсан боловч Каупервуд түүнийг нийгмийн дээд давхаргад том суурийг эзэлж байгаа хүнээс нийгэмд гологдсон хүнд өгч байгаа сургаал гэж ойлгоод үүнд хорсон гомдож зэвүүцсэнгүй. Үнэндээ Каупервуд ялалттай байна. Дотроо баясаж байжээ. 

	Стейн болон түүний найз нарт өөр хэний ч хийж чадахгүй тийм зүйлийг Каупервуд л хийж өгөхөөр завдаж байв. 

	Стейнийг ярьж дуусахад Каупервуд төлөвлөж байгаа гэрээний болзолтой холбогдуулан хэд хэдэн асуулт тавив. Лорд Стейн иймэрхүү нарийн зүйлийг Жонсон хариулах нь дээр гэж бодож байна гээд маш эелдэг байдал гарган хариулахаас зайлсхийв. Гэхдээ тэр хүн «Метрополитен» ба «Район»-ны өөртөө хамаарагдах акц нэг бүрийг гурваар бодож солихоор барахгүй бас ирээдүйн бат тогтвортой орлогоо бэхжүүлэх ашигтай энэ газраа эзэмшин ашиглах Жонсон, Стейн хоёрын бүрэн эрхийг тусган хамгаалсан, Каупервудтай хийх гэрээнийхээ нууцыг хадгалахаа өөрөө ойлгож байлаа. 

	Лорд Стейн дадсан хөдөлгөөнөөрөө ганц нүднийхээ шилийг баруун нүдэндээ хийж ярилцагчийнхаа өөдөөс тайван ширтэв. Уул байдлын ач холбогдлыг тодруулахад сайн санаагаар тусалсанд Каупервуд үнэхээр талархаж байгаагаа Стейнд илэрхийлжээ. Тэдний байгуулах гэрээ хоёр талын бүрэн сонирхлыг хангах болно гэдэгт тэр итгэж байв. Уул байгууллагыг санхүүжүүлэх зорилго Каупервудын өмнө тулгарч байсан учир түүнд санаа зовох хэрэгтэй боллоо. Англи хувь нийлүүлэгчидтэй гэрээ байгуулахаас өмнө зохих хэмжээний мөнгө цуглуулахаар Каупервуд америк явж ирэх хэрэгтэй болсныг Стейн бүрэн зөвшөөрч байв. 

	Каупервуд шинэ нийгэмлэг байгуулан тэр нийгэмлэгийнхээ акцын тавин нэгэн хувийг өөрөө эзэмшиж мөн английн хувь нийлүүлсэн нийгэмлэгүүдэд мөнгө зээлдүүлж байгаа эгзэгтэй үед тэднийг бүрэн хяналтдаа авах төлөвлөгөөтэй байв. 

	Беренис Стейн хоёрын тухай юу болохыг жаахан харах хэрэгтэй. Жар хүрсэн Каупервудад хэдхэн жил болоход алдар нэр нийгмийн байр сууриас өөр юу ч хэрэггүй болно. Яаруу сандруу олон чухал ажилдаа тэр ядардаг болжээ. Өдрийн нүсэр ажлын дараа зарим үед Лондоны энэ балмад юм хийх санаа сэдсэн нь нас дээр гарсан түүнд шал тэнэг юм шиг бодогддог байв. Хоёрхон жилийн өмнө Чикагод байхдаа түүний концессыг сунгах болбол тэр татгалзаж ажлаасаа гарч, аяллаар явах болно гэж боддог байсан, Беренис түүнийг тоохоо боливол Эйлинтэйгээ эвлэрч Нью-Йоркийн байшиндаа сууна. Тухлаг амралттай хосолсон ямар нэг сонирхолтой ажил олж хийх зэргийг ч нэг үе боддог болов. 

	Харин одоо юу шүглэв? Юуны төлөө ийм юм хийх болов? Беренистэй хамт байхын сайхныг эс тооцвол энэ ажил түүнд юу өгөх юм бэ? Беренисийг хүссэн сэн бол тэд зүгээр л нэг тийшээ явж тайван амьдарч болох байсан. Беренис яагаад ч юм ингэхийг ятгасан бөгөөд тэр өөрөө бас энэ ажлыг амьдрал нэр төрийнхөө өмнө хүлээсэн үүрэг гэж итгэжээ. Каупервудыг зөвхөн гарамгай санхүүчээр барахгүй өргөн далайцтай ер бишийн эзэн гэж Беренис ч үздэг, Каупервуд өөрөө ч ингэж боддог байжээ. Иймд тэр маш хурдан ахицтайгаар урагшаа тэмүүлэн алдар хүндийг олж авах ёстой байлаа. 

	Үүнийг нэр хүнд хөрөнгө баялгаа үрэлгүйгээр олж авч болно гэж үү? Америк даяар нэр хүнд нь унасан энэ үед тэр нутагтаа очоод хэрэгцээтэй мөнгөө богино хугацааны дотор олоод ирнэ гэдэгт найдаж болох уу?

	Товчоор хэлэхэд тэр бүх талаараа хүнд байдалд оржээ. Ядарч сэтгэлээр унаж байснаа мэдэж байв. Энэ бол нас өтөлсний анхны шинж тэмдэг ч байж магадгүй юм. Оройн хоолны дараа Каупервуд өөрийнхөө төлөвлөн бодсон зүйлээ Беренист ярьжээ. Эйлинийг Нью-Йорк авч явахаас дээр юм байхгүй гэж тэр боджээ. Тэнд очоод олон хүн гэртээ хүлээн авахад эхнэртэйгээ байвал аль ч талаараа аятай харагдах биз? Одоо бүх юм дээсэн дөрөөн дээр дэнжгэнэж байгаа энэ үед Эйлинтэй сайн харилцаатай байх нь онцын ач холбогдолтой байв.

	
ГУЧИН ДОЛооДУГААР БҮЛЭГ

	Парист өнгөрүүлсэн нэг сарын дотор Эйлин шинэ танилуудынхаа хэлдгээр маш өөрчлөгдөж шал ондоо хүн болжээ. 

	Жин нь хорин фунтээр хасагдаж, хацар нь улаа бутраад нүдэнд нь цог гэрэлтэн сэтгэл санаа нь сэргэжээ. Үсээ гоёмсгоор янзлан засаж Сар Шиммелийн хэлсэнчлэн хатагтай Ришарын загвараар хувцсаа хийлгэж, хатагтай Краусмейерын үйлдвэрийн гутал өмссөн нь Толлиферын бодсоноор яг болжээ. Резштадт хатагтайтай Эйлин нөхөрсөг холбоо тогтоосон бөгөөд Араб шейхийн шалиглал хэт нялуун боловч түүнийг ихээхэн зугаацуулж байжээ. Сэтгэлд нь Эйлин маш таалагдсан учир Шейх энэ харилцаагаа янаг амрагийн холбоо руу оруулахыг хичээж байлаа. Шейх торгомсог нарийн ноосон цагаан костюм өмсөж цагаан торгон тууз бэлхүүсээрээ бүсэлдэг нь яана гээч! Гялтганатал тосолсон хар үс нь түүнийг зэрлэгдүү янзтай болгоно. Бас чихэндээ жижиг мөнгөн гархи зүүж, хөлдөө хоншоор нь эгц дээшээ ээтийсэн урт улаан арьсан гутал өмсөнө. 

	Тэр бүргэд хамартай бөгөөд цоо ширтсэн хар нүдтэй. Эйлин түүнтэй хоёулхнаа үлдэхдээ хэт нялуун байдлаас нь бүхий л аргаар зайлсхийхийг оролдож байв. 

	— Ибрагим та намайг нөхөртөө үнэнч гэдгийг битгий мартаарай. Та надад үнэхээр таалагдаж байгаа боловч миний хийхийг хүсээгүй, хийх ч үгүй юмны тухай та надаас шаардах ёсгүй. Хэрэв та цаашид иймэрхүү байдлаа үргэлжлүүлбэл би тантай дахин уулзахаа болино гэж Эйлин хэлэв. 

	— Өршөөгөөрэй бидэнд ижил юм олон байна. Та тоглоомд дуртай, би ч мөн адил. Бид хоёулаа ярих, мориор зугаалах, морь уралдахыг харах дуртай, та над шиг бодлоготой ер нь тийм... тийм... гэж тэр цэвэр англиар ярихад,

	— Салхи шиг хөнгөн гэж үү? гэж Эйлин тосож хэлэв

	— «Салхи шиг» гэж юү гэсэн үг вэ? гэж тэр эр асуув. 

	— Аа... Аа... танд яаж хэлэхээ би мэдэхгүй байна. Хөдөлгөөнтэй тогтворгүй хөнгөн гэж Эйлин хүүхэдтэй ярьж байгаа юм шиг, тогтворгүй байдлыг дүрслэн гарын хөдөлгөөнийг оролцуулан байж тайлбарлав. 

	— Аа, энэ юу гэсэн үг болохыг одоо ойлголоо. Үгүй, та салхи шиг хөнгөн хүн биш. Та надад маш аятайхан санагдаж байна. Харин би танд ямар санагдаж байна?

	Энэ үг Эйлиний инээдийг хүргэв. 

	— Та надад аятайхан санагдаж байна аа. Харин та хэтэрхий их архи уух юм. Ерөнхийдөө та сайн хүн биш ээ. Хатуу сэтгэлтэй амин хувиа хичээсэн.. Гэхдээ ч яах вэ гэж Эйлин хэлэв. 

	— Над шиг эр хүнд энэ нь их уулт биш юм. Харин дурлалгүйгээр би унтаж чадахаа больсон хүн гэж Шейхийг хэлэхэд:

	— За дэмий юм ярихаа боль, тийшээ очиж өөрөө архи хундагалж уу. Одоо яваад орой эргэж ирээрэй. Хоолонд хамт явцгаая, ноён Сабиналын руу би дахиад очих юм сан гэж Эйлин хэлэв. 

	Ийм янзаар өдрийг өнгөрүүлэх нь Эйлинд хөгжилтэй бөгөөд аятайхан байжээ. Түүний урьдын гунигтай дүнсгэр байдал арилж, өөрийнхөө байдлыг тийм ч найдвараа алдсан гэж тэр бодохоо больжээ. Парист ирнэ гэж түүнд захиа бичсэн бөгөөд хатагтай Ришарын хийсэн хамгийн сайхан хувцсыг өмсөөд нөхрөө угтана гэж Каупервуд Эйлин шийджээ. 

	Толлифер өөрийнхөө саяхны олсон сонирхолтой бөгөөд жижигхэн зоогийн газар «Орсиньи»-д түүнийг цайлахаар аваачна гэж Эйлинд санал болгожээ. Уул зоогийн газар Парисын Дар эхийн сүмтэй зэргэлдээ орших сайхан газар ажээ. Сабинал, архи, ундааны зүйл болон тамхиар уул цайллагыг хангана. Зоогийн газар хамгийн голомтгой цамаан хүнд ч гологдохооргүй тийм ширээг Толлиферын удирдлагаар засна. Энэ удаад бусдаас онцгой өөрийгөө товойлгохыг Толлифер хичээжээ. Тэнд хатагтай Резштадт, үнэнч Шейх, Толлиферт татагдан Парист хоцрохоор болсон Меригольд нар уригдана. Толлиферын шахалтаар хатагтай Меригольд Эйлинтэн эвлэрэхийг зөвшөөрчээ. 

	— Та нөхөртэйгөө бүх алдарт зоогийн газруудаар орж үзсэн. Тийм учраас сонин болгож зориуд нэгэн жижиг зоогийн газрыг сонгон авсан юм гэж Эйлинд яриад Толлифер өөрийнхөө төлөвлөгөөг түүнд тайлбарлаж эхлэв. 

	Каупервудын зөвшөөрлийг лавлаж асуухын тул түүний ирэхтэй холбогдуулан хийх цайллага дээр амжиж ирэхийг хүссэн цахилгаан илгээх хэрэгтэй гэж Толлифер хатагтай Эйлинд шаардав. Каупервуд урилгыг хүлээж аваад зөвшөөрч байгаагаа хариу цахилгаанаар мэдэгдэв. Каупервуд Парист ирээд Эйлиний гоё сайхан болсныг харан маш их гайхав. 

	Эйлинийг амьдралынхаа энэ үед ийм гоё болно гэж Каупервуд ер бодоогүй ажээ. Түүний эргүүлэн зассан үс нь үзэсгэлэнт сайхан царайтайгаа хосолж, үлэмжхэн турсан биеийн галбирт нь дэгжин хийцтэй платитай яв цав зохижээ. 

	— Эйлин чи гайхмаар сайхан болжээ! Чи надад ийм байдлаар хэзээ ч харагдаж байгаагүй. Яаж ийм амжилтад хүрэв? Хувцаслалт, үсний янзлалт миний санаанд яг таарч байна. Чи чинь юу идэж байсан хүн бэ? Дан агаараар л байсан хэрэг үү? гэж түүнийг харан Каупервуд хэлэв. 

	— Бараг л дан агаараар байлаа. Бүтэн сар хоол гэж нэрлэхэд хэцүү юм идэж байв. Дахин таргалахыг би хүсэхгүй байна. За чи Ламаншийн хоолойг яаж гатлав даа? Ядрав уу? гэж Эйлин асуув. Түүнтэй янз бүрийн юм ярингуутаа ширээн дээр хундага, архи, дарстай шилэн савууд өрөн тавьж байсан Уильямсийг ажиглаж байв. 

	— Ламаншийн хоолойг гатлахад гайгүй л байлаа. Бид бүгдээрээ ёроолд живэх нь ээ гэж бодож байсан арван таван минутыг эс тоолбол цөөрмөөр явж байгаа юм шиг л байлаа. Гэхдээ бүгдээрээ мэнд гэдгээ эрэг дээр гарч байж л мэдэцгээсэн гэж Каупервуд ярив. 

	— Ээ, Ламаншийн хоолой аймшигтай гэж Эйлин нөхрийгөө ширтэн байж хэлэв. 

	— Чи өнөөдөр юун цайллага сэдээ вэ?

	— Толлифер бид нар зүгээр л жижигхэн цайллага зохион байгуулахаар шийдсэн юм. Энэ Толлифер нэн ховор хүний нэг. Тэр надад их аятайхан санагддаг. Цайллагад оролцох хүмүүстэй ялангуяа миний найз хатагтай Резштадттай танилцах нь чамд сонин байх гэж бодож байна. Тэр их сайхан хүүхэн. Би тийм эмэгтэйтэй ер тааралдаж үзээгүй. 

	Толлифер болон түүний янз бүрийн найз нарын дунд нэг сар болохдоо биеэ авч явахыг сурсан Эйлин тайван байдлаар Каупервудын анхаарлыг хатагтай Резштадт мэт сайхан хүүхний зүгт хандуулан чадаж байв. Үүнээс өмнө бол хардлагын эрхээр тийм сонин хүүхнийг нөхрөөсөө аль болохоор нуухыг хичээж байсан сан. Каупервуд одоо түүний эрс өөрчлөлт, өөртөө болон өрөөл бусдад төгс итгэсэн байдал, дахин сэргэж ирсэн амьдралын сонирхол зэргийг ажиглаж байлаа. Хэрэв ийм янзаар байхад хүрвэл харилцан хатуурхах бүх шалтгаанууд үгүй болж болох юм. Гэвч энэ бүх өөрчлөлт бол өөрийнх нь ажлын үр дүн бөгөөд Эйлин үүнд ямар ч үүрэггүй. Энэ тухай Эйлин сэжиглэх ч үгүй байна гэдэг бодол Каупервудын толгойд гэнэт орж ирэв. Энэ тухай бодохын зэрэгцээгээр энэ бүхэн бол Беренисийн хийсэн ажил гэж дотроо санаж байв. Каупервуд эхнэрийнхээ энэ сэргэлэн байдлыг түүний ирснээс шалтгаалсан зүйл биш, харин ийм байдалд хүргэхээр зориуд тусгайлан хүн хөлсөлсөн ажлын нь үр дүн гэж ойлгож байв. Энэ гайхамшигт өөрчлөлтийг хийсэн буруутан нь хаа байна гэж Каупервуд асуух эрхгүй. Энэ багт наадмыг санаачлан үүдсэн хүн нь Каупервуд өөрөө боловч өөрийгөө найруулагч гэж нэрлэх эрх байсангүй. Энэ үед Эйлин түүний бодлыг таслан хэлсэн нь

	— Фрэнк, хувцсаа солихгүй юу? би зочид ирэхээс өмнө жаал зугаа юм хиймээр байна. 

	— Нээрээ тийм. За чамд яримаар юм байна. Чи одоо Парисаас Нью-Йорк руу надтай хамт явах уу? гэж Каупервуд асуув. 

	— Ямар хэргээр? гэж асуусан Эйлиний дууны өнгөнд ихэд гайхсан байдал илэрхий байв. Эйлин энэ зун ядаж европын нэлээд хэдэн сайхан сувиллын газруудаар явна байх гэж найдаж байжээ. Гэтэл Каупервуд гэнэт Нью-Йорк явах тухай ярьж байдаг. Лондоныхоо ажлаас болиод Америкт бүр буцахаар шийдсэн юм бол уу? Эйлин жаахан сандарсхийв. Энэ нь зөвхөн түүнийг хүнд байдалд оруулаад зогсохгүй сүүлийн үед түүний хийсэн бүх зүйлд занал учруулах шиг болов. 

	— Онц юмгүй. Лондонд бүх юм урьдынхаараа аятайхан байна. Хэн ч намайг тэндээс хөөгөөгүй. Харин чамайг тэндээ байгаасай гэж хүсэцгээж байгаа бололтой. Гэхдээ намайг нутагтаа буцаж очоод их мөнгөтэй эргэж ирвэл л шүү. 

	Каупервудыг ёжтой инээмсэглэхэд Эйлин сэтгэл амарсан бололтой санаа алдаж хариу инээмсэглэв. Түүнийг ажлаа хэрхэн явуулдгийг өнгөрсөн туршлагаас мэдэх учир Эйлин нөхрийнхөө эрээ цээргүй байдлыг хуваалцахгүй байж чадсангүй. 

	— Би үүнд гайхахгүй байна. Энэ тухай маргааш ярья. Одоо явж хувцсаа соль гэж Эйлин хэлэв. 

	— Зүйтэй! Хагас цагийн дараа би бэлэн болно гээд Каупервудыг нөгөө өрөөнд нь ороход Эйлин түүнийг харсаар л байв. Ердийн байдлаараа тэр өнгө жавхаатай харагдана. Эйлиний биеэ авч яваа гадаад байдлыг Каупервуд үнэхээр сонирхжээ. Каупервуд түүнд сэтгэлгүй гэдгийг ухамсарладаг Эйлин урьдын адил түүнээс эмээдэг боловч Эйлин үүнд нь итгэж байлаа. Толлифер гэдэг залуу сайхан эртэй тааралдсан нь ямар их аз завшаан бэ? Хэрэв тэр Нью-Йорк руу буцаж явахад хүрвэл энэ залуу наргианч эртэй тогтоосон бат холбоо нь юу болдог бол!

	 


ГУЧИН НАЙМДУГААР БҮЛЭГ

	Каупервудыг хувцсаа солин гарч ирэхээс өмнө Толлифер сэвэлзтэл алхсаар орж ирээд бүрх малгай, таягаа Уильямст өгчхөөд Эйлиний унтлагын өрөөний хаалга руу түргэн очиж тогшив. 

	— Жаахан азнаарай. Одоохон гарч очлоо. Ноён Каупервуд ирсэн. Хувцсаа сольж байна гэж Эйлин хаалганы цаанаас дуугарав. 

	— За, бусад зочид маань мөдхөн ирэх ёстой. 

	Яг энэ үед түүний ард хаалга дуугарахад Толлифер эргэн харвал Каупервуд зэргэлдээ хаалгаар зочдын өрөөнд орж иржээ. Тэд бие биеэ ойлгож байгаа харцаар харав. Өөрийнхөө үүргийг ухамсарласан Толлифер түүнтэй мэндлэхээр ухасхийсэн боловч Каупервуд түүнээс урьтаж:

	— За бид дахин уулзаж байгаадаа баяртай байна. Танд Парис ямар санагдаж байна даа гэж түүнээс асуув. 

	— Маш сайхан байна. Энэ улирал бол онцгой хөгжилтэй үе юм. Энд янз бүрийн хүмүүстэй уулзаж байна. Цаг агаарын байдал ч гайхамшигтай сайхан байна. Хавартаа Парис ямар байдгийг та мэднэ шүү дээ. Энэ бол жилийн хамгийн хөгжилтэй сайхан улирал гэж би боддог хэмээн Толлифер хариулав. 

	— Өнөөдөр бид чинь манай эхнэрийн зочин болж байх шив дээ. 

	— Тийм ээ. Бас өөр ганц нэг гийчид ирнэ ээ. Би л арай эрт ирчхэв үү дээ. 

	— Одоохондоо бид бага сага юм ууж суух юм биш үү?

	Ингээд аар саар юмны тухай, Лондон, Парисын тухай хөгжилтэйгөөр ярьж байхдаа тэр хоёр өөрсдийнхөө харилцаа, амжилтуудынхаа талаар юм ярихыг хичээсэнгүй. Унтлагын өрөөнөөс Эйлин гарч ирээд Толлифертой мэндлэв. Дараа нь Ибрагим хүрч ирэв. Тэр хүн Каупервудыг өөрийнхөө бэлчээрээс ирсэн малчин өвгөн шиг үзэж, түүнд өчүүхэн ч анхаарал тавилгүйгээр шууд Эйлинийг эргүүлдэж эхлэв. 

	Каупервуд эхлээд жаахан гайхсан боловч дараа нь араб эрийн нүдний цогтой харц түүнд сонин, зугаатай мэт санагдав. 

	«Сонин байна. Толлифер үнэндээ нэлээд юм хийжээ. Энэ гангалсан араб миний эхнэрийг шохоорхож байдаг. Сонин үдэшлэг болох нь» гэж тэр өөртөө хэлэв. 

	Меригольд Брейнерд орж ирлээ. Тэр авгай Каупервудад аятайхан санагдсан бөгөөд өөрөө ч Каупервудыг сонирхож байв. Гэвч тайван бөгөөд хачин сонин Резштадт хатагтайг орж ирэхэд тэр хоёрын бие биеэ сонирхсон харьцаа түр тасалдав. Тэр авгай торгон цацаг нь бараг шаланд хүрсэн цайвар шар том алчуурыг мөрөн дээрээ тохжээ. Түүний тос түрхсэн бараан нүүр, тэгшхэн самнасан сайхан хар үс, чихнээсээ бараг мөрөө хүртэл унжсан хар хуван ээмэг зэргийг Каупервуд маш сайшаалтайгаар анхааран харж байв. Каупервудыг ажиглаж, бараг бүх эмэгтэйчүүдийн нэг адилаар түүнд сэтгэл нь татагдсан хатагтай Резштадт түүнийг ажиглан хараад хатагтай Эйлиний золгүй явдал юунд оршдогийг шууд ойлгов. 

	Каупервуд бол ганц нэгэн эмэгтэйд зориулагдмаар эр биш юм гэдгийг Эйлин ойлгох хэрэгтэй юм. 

	Толлиферыг явах цаг боллоо гэж дахин дахин шаардахад түүний хойноос бүгдээрээ даган «Орсиньи» руу явцгаав. Хагас тагттай хувийн гуанзны нээлттэй том цонхоор Парисын Дар эхийн сүмийн сүрлэг сайхан байдал түүний өмнөх ногоон цэцэрлэг тодхон харагдаж байв. Тэднийг хүрч очиход цайллагад бэлдсэн юү ч үгүй, тасалгааны голд бүтээлэггүй модон ширээ байхыг хараад гайхаж дургүйцсэнээ дор дороо илэрхийлцгээж байв. Хамгийн сүүлд орж ирсэн Толлифер дуу алдан:

	— Ямар баларсан юм бэ? Би юугаа ч мэдэхээ байлаа. Нэг л болохгүй юм болжээ. Тэд биднийг ирнэ гэдгийг мэдэж байгаа. Жаахан хүлээзнэж байгаарай. Би яваад учрыг нь олоод ирье! гэж хэлээд түргэн эргэж алга болов. 

	— Ямар ухаантай юм бэ? Бид хоёр өчигдөрхөн гуанзныхантай ярилцаж тохирсон юм сан гэж Эйлин хэлээд уруулаа түмбийлгэн хөмсгөө зангидах нь улам ч үзэсгэлэнтэй болж харагдав. 

	— Биднийг буруу газар аваад ирсэн байх аа гэж Каупервуд хэлэв. 

	— Биднийг ирнэ гэж хүлээсэн хүн ч алга юм шив дээ гэж шейх Меригольдад хандаж хэлэв. Гэнэт зэргэлдээ өрөөний үүд нээгдэх шиг болж их санаа зовсон байдалтай алиалагч орж ирэв. Энэ бол жинхэнэ алиалагч байлаа. Түүний од саран хатгамал бүхий гоёмсог хувцас нь уламжлалт заншлыг хадгалжээ. Шовгор малгай өмсөж түүний дороос зүг бүр тийшээ сэгсийсэн үс цухуйжээ. Гартаа том цагаан бээлий хийж хөлдөө ээтийсэн шонтгор хамартай марзан гутал өмсжээ. Чихээ шараар нүдээ ногооноор хацраа хүрэн улаанаар буджээ. Цөхрөн гөлөрсөн солиотой хүний дүрээр ийш тийшээ хараад:

	— Ээ бурхан минь ямар балай юм бэ! Ноёд, хатагтай нар аа, би хэлэх үгээ олохгүй байна. Ширээ бүтээлэг ч үгүй, тавилга ч үгүй, сандал ч байхгүй, уучлаарай, уучлаарай. Одоо яадаг бил ээ? Энд ямар нэгэн ойлголцоогүй юм болж. Одоохон юм бодъё. Тэр алгаа нэг удаа цохиж зарц нараа хүлээн үүд рүү ширтэв. Хэн ч гарч ирсэнгүй, дахин алга ташиж толгойгоо гилжийлгэн чагнав. Хаалганы цаанаас ямар ч дуу гарсангүй, тэгээд алиалагч бүхнийг ойлгож түүнд зам тавьж хана руу болсон зочдын зүг харав. Уруулдаа хуруугаа хүргээд алиалагч өлмий дээрээ гишгэн үүд рүү алхав. Урьдын адил анир чимээгүй байв. Түргэн тонгойж цоожны нүхэнд чихээ наалдуулан чагнав. Эхлээд нэг нүдээрээ, дараа нь нөгөө нүдээрээ зочид руу харж явдал бүтэмжгүй болсныг илтгэн ярвайв. Тэгээд хуруугаа дахин уруулдаа хүртэж цоожны нүхээр чагнав. Дараа нь хаалганаас ухасхийн зайлангуут падхийтэл харуулдан унаснаа агшин зуурын дотор үсрэн босож нээлттэй хаалганы цаанаас ширээний бүтээлэг, таваг сэрээ, халбага, хундага барьсан арав гаруй үйлчлэгч нарт зам тавьж өгч хажуу тийшээ болов. Эргэн тойрон гүйж, тасралтгүй дэмий юм чалчиж байгаа алиалагчийг тэд огт анхааралгүйгээр ширээгээ шалавхан засаж гарав. 

	— За зөв дөө! Эцэстээ нэг юм болов бололтой. Ямар янзын гахайнууд вэ? Унхиагүй амьтад! Тавгаа тавь! Тавгаа тавь! гэж би хэлж байна шүү! гэж тэр хэлэв. Энэ үг нь ажлаа хамгийн шалмаг амжуулж байгаа үйлчлэгчдэд хандаж байв. 

	— Мөнгөн халбага, сэрээгээ тавь! Дуулж байна уу? Чи битгий чимээ гаргаад бай, гахай гэж уул зүйлийг тавьж байсан өөр нэг үйлчлэгчид хэлэв.

	Ингээд тэр хутга шүүрэн авч ихэмсэг байдалтайгаар эргүүлэн байранд нь тавив. 

	— Үгүй үгүй, тэгдэггүй юм тэнэг минь! Чи хэзээ үүнийг хийж сурах хүн бэ? Үүнийг хар! гэж хундага тавьж байсан үйлчлэгчид хандаж хашхирав. Хундагануудыг өргөн авснаа хуучин байснаар нь л эргүүлэн тавив. Дараа нь жаахан ухраад зассан ширээг шүүмжлэлтэйгээр харж өвдөг дээрээ сөгдөн нүдээ онийлгосноо архитай жижигхэн хундагыг яльгүй хөдөлгөв. 

	Энэ бүхнийг нүдээ бүлтийлгэн гайхан харж байсан Ибрагимаас бусад бүх хүмүүс үе үе инээмсэглэж, үе үе бүр нирхийтэл инээлдэж байв. Тэр алиалагч ахлах үйлчлэгчийг дуурайж түүний хойноос даган явахдаа хөл дээр нь бараг гишгэчих шахав. Харин тэр үйлчлэгч ер ажиглаагүй юм шиг дүр үзүүлсэнд бүх хүмүүс инээд алдав. Дараа нь ахлах үйлчлэгчийг хаалга руу явахад алиалагч хойноос нь даган явахдаа эргэн харж:

	— За ингээд болох нь энэ. Хуйвалдаан болжээ. Аа, яа яа!

	— Сайн жүжиг байна гэж Каупервуд, хатагтай Резштадтад хэлэв. 

	— Энэ чинь Трокадерогаас8 ирсэн Грелизан байна шүү дээ. Бүх европт хамгийн хурц ухаантай алиалан жүжиглэгч гэж тэр авгай хэлэв. 

	— Аа тийм үү хэмээн энэхүү нэрийг сонсож хошин жүжигчний урлагийг шагшсан Мериголд хэлэв. 

	Санаачилсан ажлаа бүтэмжгүй болох нь уу гэж эхлээд болгоомжилж байсан Эйлин одоо сэтгэл хангалуунаар гялалзаж байв. Бүх юм амжилттай болсонд Эйлин бахархаж байв. 

	Эйлин, Толлифер хоёрын дүрслэн бодох чадварыг Каупервуд магтан сайшааж байв. Алиалагч шөл гэмээр улаан шингэн зүйл бялхсан том мөнгөн таваг барин орж ирэхдээ бүдрэн унаж асгахад бүх хүмүүс цочин балмагдаж нам гүм болсон боловч Эйлинд маш зугаатай санагдав. Алиалагчийн зориуд шидсэн гялтганасан улаан ягаан өнгөтэй маш жижигхэн цаасан ширхгүүд агаарт хөөрч зочдыг бүрхэхэд хашхирах, инээх зэрэг янз бүрийн гайхсан дуу гарч байв. 

	Алиалагч дахин зуушны өрөөнд гүйн орж, тэндээс сахрын чимхүүрээр маш жижигхэн юм чимхэн бариад гарч ирэв. Бүхэл оройжингоо үйлчлэгч нарын хойноос цааш наашаа даган тэдний хөдөлгөөнийг дуурайж байв. 

	Хамгийн сүүлд бөөрөнхий хэлбэртэй мөхөөлдөс шиг юм хүн тус бүрд авчирч өглөө. Мөхөөлдөс тус бүрийн дотор маш жижигхэн бэлгийн зүйлтэй үлээсэн бөмбөлөг хийжээ. Түүнийг сэрээгээр хатган хагалахад хүн тус бүрд нэгэн зүйлийн юм оногдов. Каупервудад Лондоны түлхүүр: Эйлинд гартаа хайч бариад бөхөлзөн инээж байгаа хатагтай Ришарын дүр, Хатагтай Резштадтад түүний бүх явсан газрыг тэмдэглэсэн дэлхийн жижигхэн бөмбөрцөг, Ибрагимд жижигхэн морь унаж яваа шейхийн дүр, Толлиферт тэг дээр заагчтай жижигхэн эвхмэл метр, Мериголдад цэрэг, ван, зурагчин болон хөгжимчин хүний тоглоомон дүрс тус тус тааралджээ. Үүнийг үзээд бүгдээрээ унан тусан инээлдэв. Цайллагын дараа Грелизам дахин гарч ирж мэхэсхийн ёслоход бүгдээрээ алга ташиж Каупервуд хатагтай Резштадт нар «Сайхан, сайхан» гэж хашхирч байлаа. 

	— Гайхалтай! Би энэ хүнд талархлын бичиг заавал явуулна гэж хатагтай Резштадт хэлэв. Шөнө дунд болоход Гран-Гиньолийн театрт алдарт жүжигчин Лялут тэр өдрийн бүх гайхамшигт явдлыг хэрхэн дүрсэлж байгааг тэд үзэж сонирхов. Дараа нь Толлифер Сабиналынд очих санал гаргав. Үүр цайхад тэд энэ шөнийг сайхан өнгөрүүлсэндээ сэтгэл ханаж тарцгаалаа. 

	
ГУЧИН ЕСДҮГЭЭР БҮЛЭГ

	Энэ бүхнээс Каупервуд дүгнэлт хийхдээ Толлиферыг найдаж байснаас нь илүү юмыг дүрслэн бодох чадалтай, их авьяастай хүн гэж үзээд, Эйлинийг хайхрамжгүй нөхрөөсөө салахад хүрвэл, Толлиферыг мөнгөөр хангаж жаахан санаа өгөхөд л тэр Эйлиний санаа сэтгэлийг аятайхан байлгах орчноор түүнийг хүрээлүүлж чадах хүн. Гэхдээ энэ тухай дахин бодох хэрэгтэй юм. Эйлин хэрэв Беренисийн тухай мэдэх юм бол Толлифероос зөвлөгөө авахаар очих нь мэдээж. Тэгээд бүр холион бантан хутгасан явдал болох нь ээ! Бас Эйлинд өөрийн танилууд бий. Эйлин голдуу нөхөргүй юм шиг явдгаас нөхөр нь хаана, юу хийж байгаа тухай яриа хүмүүсийн дунд алгуур үүснэ. Эцэст нь Беренисийн нэр ч зайлшгүй гарна. Ингэхлээр Эйлинийг Нью-Йоркт авч явахаас илүү дээр юм алга аа. Толлиферыг европт түр үлдээж энэ хоёрын ойртохыг жаахан хязгаарлах хэрэгтэй байна. Тэгэхгүй бол тэдний харилцаа хүмүүсийн нүдэнд хэтэрхий ил болж, амьтны хэл аманд өртөгдөх шалтаг болно гэж бодоод Каупервуд хамт явах санал гаргажээ. 

	Эйлин Нью-Йоркт буцахыг эсэргүүцсэнгүй. Энэ бол олон шалтгаантай, тийшээ явахаас Эйлинийг татгалзвал Каупервуд өөр нэг хүүхэн аваад явах юм уу, эсвэл Нью-Йоркт нэгийг олоод авч магадгүй гэж тэр айн болгоомжилжээ. Тэгээд бас түүний явах нь Толлифер болон түүний найз нарт онцгой сэтгэгдэл төрүүлэх ажээ. Каупервудын нэр хэзээ хэзээнээс илүү цуурайтсан бөгөөд түүний нийтэд зөвшөөрөн хүлээгдсэн эхнэр байх нь бахдууштай хэрэг! Гэвч Толлиферыг хойноосоо очих бол уу гэж Эйлин их сонирхож байжээ. Энэ аялал зургаан сар, магадгүй түүнээс илүү ч үргэлжилж болох юм. 

	Ийм учраас Эйлин явах тухайгаа Толлиферт яаран мэдэгдэхэд тэг хатагтай Нордкапын хадан хошуу руу Мериголдтой завиар явахаа яах билээ хэмээн дотроо дурамжхан байв. Сүүлийн үед Мериголдтой байнга уулзахдаа цаашид анхаарлаа түүнд их хандуулбал тэр авгай нөхрөөсөө салж түүнтэй сууна. Тэгээд тэр бас багагүй хөрөнгө зоорьтой авгай юм гэдгийг Толлифер ойлгож байв. Үнэндээ Толлифер түүнд дурлаагүй бөгөөд бага залуу охин байх үеийг нь л боддог байв. Түүний хажуугаар одоо ойрын ирээдүйд юугаар хэрхэн амьдрах тухай асуудал гарч ирэв. Энэ завсарлага түүнийг ажилгүйчүүдийн эгнээнд оруулах аюултай байв. Урьдаар юу ч мэдэгдэлгүй байгаад Каупервуд түүнийг Нью-Йоркт авч явах болсон нь ямар учиртай юм бол гэж бодож байв. Нью-Йорк руу хамт явсан ч яваагүй ч Эйлинтэй хуучин харьцаагаа цаашид үргэлжлүүлж чадахгүй гэдгээ Толлифер ойлгож байв. Толлифер өөрийнхөө бодлын тухай түүнд ямар нэг юм хэлэх ёстой байсан бөгөөд тэгэхгүй бол түүний зан байдал Эйлинд хачин сэтгэгдэл төрүүлж болно. Эйлин түүний үгэнд автагдахгүй гэдгийг мэдсэн Толлифер түүнд зусардах нь ашиггүй гэж итгэж байв. 

	— Аа тийм үү, Би ингээд гаргуундаа гарах хэрэг үү гэж түүний явахыг сонсон Толлифер хэлээд сэтгэл үймэрсэн байдлаа илэрхийлэх янзтай тасалгааны нэг булангаас нөгөө булан руу холхиж байв. 

	— Та нэг л сэтгэл дундуур байна уу? гэж Эйлин асуув. 

	Толлиферын архи уусныг Эйлин ажиглав. Үнэхээр хатагтай Жемийн шөнийн зоогийн газарт Мериголдтой өглөөний хоол идсэний дараа тэр шууд Эйлин рүү ирсэн ажээ. Согтуурал түүний санаа сэтгэлийг дэнслүүлсэн боловч тэр биеэ барихтайгаа байв. 

	— Их муу байна. Бидний харьцаа урьдынхаас өөр болно гэж надад санагдаж байсан яг энэ үед ийм юм болдог байжээ гэж тэр хэлэв. Эйлин түүнийг ширтэн харж ихэд гайхав. Толлифертой түүний харьцаа жирийн биш байсан бөгөөд улам л түүнд ойр дотно болж байв. 

	Энэ сонирхол ямар их гүнзгий байсныг Эйлин өөрөө ч ухамсарлаагүй байжээ. Харин Мериголд болон бусад хүмүүсийн дэргэд Толлиферыг биеэ хэрхэн авч явааг нь хараад Эйлин түүнийг эмэгтэй хүнд агшин зуур ч үнэнч байж чадахгүй хүн юм гэж дүгнэлт хийсэн бөгөөд энэ тухай нэг бус удаа ярьж байсан билээ. 

	— Та биднийг зөвхөн нийгмийн дээд давхаргын танил тал л холбож байгаа биш гэдгийг та ойлгож буй эсэхийг би мэдэхгүй байна. Тантай анх уулзахдаа ийм болно гэж би бодоогүй. Би таныг миний хүрч чадаагүй тийм дээд нийгэмлэгт нэр нь гарсан хатагтай гэж ч сонирхож байсан. Гэвч тантай бага зэрэг ярьсны дараа надад шал өөр сэтгэгдэл төрсөн. Би хүнд амьдралыг туулж доройтож сэхэж явсан хүн. Ийм амьдрал намайг үргэлж дагаж явах байх. Усан онгоцон дээр бидний танилцсан анхны тэр өдрүүдэд би юу бодож байснаа одоо тодорхой санаж байна. Хэдийгээр тэр үед надад танилцаж дотно холбоо тогтоох хүүхнүүд олон байсан боловч зөвхөн тантай хамт байхыг л хичээж байсныг өөрөө нүдээрээ үзсэн шүү дээ гэж хэзээ ямагт үнэн юм ярьдаг хүний байдлаар Толлифер худал хэлж байв. 

	Энэ жүжиглэлт Эйлинд хүчтэй сэтгэгдэл төрүүлэв. Толлиферыг эд мөнгө хөөцөлдсөн тийм л хүний нэг байх гэж Эйлин сэжиглэж байсан нь үнэн юм шиг байна. Гэхдээ тэр түүнд үнэхээр таалагдаагүй бол яах гэж түүний гадаад үзэмж, мөн түүний урьдын сайхан байдлыг сэргээхийн тул санаа тавих бил ээ? Эйлиний сэтгэл гэнэтэд догдлон долгилсон бөгөөд үүнд нь эх хүний уян сэтгэл залуу насны нь дур хүсэл нэгдэн нийлжээ. Хөгжил баясгалантай эелдэг зантай, үзэмжтэй бөгөөд халамжтай энэ дэмий сэлгүүцэгч эрийг таашаахгүй байх арга байсангүй. 

	— Намайг Нью-Йоркт буцлаа гээд юу өөрчлөгдөх юм бэ? Бидний нөхөрлөл хэвээрээ байхад саад болох юм байна уу? гэж Эйлин гайхан асуув. 

	Толлифер бодлогошров. Тэр өөрийнхөө бодлын тухай ярьсан цаашдаа харин юу болдог бол? Каупервудын тухай бодол Толлиферыг ер амар заяа үзүүлсэнгүй. Ер нь ингэхэд одоо яавал Каупервудын хүсэлд нийцэх бол?

	— Та бодоод үз л дээ. Очиж очиж хамгийн сайхан цагаар та явах гэж байдаг. Зургаа, долоодугаар сар хамгийн сайхан цаг, хөгжил цэнгэлийн ид үе юм шүү дээ. 

	Тамхиа асааж архинаас өөртөө хундагалах зуураа Эйлинийг Парист үлдээх эсэх тухай яагаад түүний саналыг авсангүй вэ? Энэ талаар мэдэгдэж амжаагүй ч байж болно. Мэдэгдвэл түргэн л мэдэгдээсэй! гэж Толлифер бодож байв. 

	— Фрэнк надтай хамт явъя гэсэн юм. Би татгалзаж чадахгүй. Харин та... та энд ганцаардаж нэг их уйдахгүй байх аа! гэж Эйлин тайван хэлэв. 

	— Та ер нь ойлгохгүй юм. Таныг байхгүй бол Парис өнгө зүсээ алдана гэсэн үг шүү дээ. Олон жилийн турш миний амьдрал одоогийнх шиг ийм баяр баясгалантай байгаагүй юм шүү. Та явчих юм бол бүх юм л нурна гэсэн үг гэж тэр хэлэв. 

	— Юун дэмий юм ярина вэ? Үнэнээ хэлэхэд би дуртай л үлдэх байсан. Гэвч үлдэх ухаанаа олохгүй байна. Нью-Йоркт очоод байдлыг ажиж байж танд захиа бичнэ. Бид удахгүй эргэж ирнэ байх гэж би найдаж байна. Харин эргэж ирэхгүй байгаад, таны сэтгэл эс өөрчлөгдвөл нутагтаа буцаж очоорой. Бид Нью-Йоркт уулзалдаж байж болно шүү дээ. 

	— Эйлин! гэж Толлифер нялуунаар дуугаран олдсон завшааныг бүрэн ашиглахаар шийдэж түүн рүү ойртон очоод гараас нь барин, — Яасан сайн хэрэг вэ! Танаас би ийм л үг сонсохыг хүсэж байсан юм. Та үнэхээр тэгж бодож байна уу? гэж түүний нүдийг ширтэн асуув. 

	Эйлинийг зайлж амжихаас өмнө Толлифер түүнийг бэлхүүсээр нь тэвэрч хэт их шуналгүй боловч аятайхнаар үнсчхэв. Эйлин түүнийг дэргэдээ тэгж байлгахыг хүсээгүй боловч тэр ерөнхийдөө зөөлөн ханджээ. 

	Гэхдээ Каупервудад дургүйцэхийн ямар нэг шалтаг гаргахгүйгээ бодоод Эйлин түүний тэврэлтээс шийдвэртэй мултран гарав. 

	— Үгүй, үгүй. Та саяхан надад ярьсан үгээ санаж байгаа биз! Та надтай харьцаагаа цааш нь үргэлжлүүлье гэж бодож байгаа бол бид жирийн найз нар л байх ёстой. Ингэхэд бид юунд энд суугаад байгаа бил ээ? Өнөөдөр би ерөөсөө гараагүй. Харин би шинэ платиа өмсөх юм сан гэж Эйлин хэлэв. Уул үйл явдлыг түргэтгэхийг хүсээгүй байсан Толлифер хэрэг байдал ингэж эргэхэд сэтгэл маш хангалттай байсан бөгөөд Эйлиний нэг ч очиж үзээгүй газар Фонтенеблогийн орчинд зугаалахаар санал гаргаж тэд тийшээ явцгаав. 

	
ДӨЧДҮГЭЭР БҮЛЭГ

	Нью-Йоркийн усан онгоцны буудал дээр «Саксония» онгоц зогсоход Каупервуд Эйлин хоёр буув. Тэнд сурвалжлагчид бөөн бөөнөөрөө зогсоцгооно. Лондоны газар доогуурх шугамыг гартаа авах гэсэн Каупервудын бодлын тухай мэдсэн сурвалжлагчид үндсэн хувь нийлүүлэгч нь хэн болох, мөн нийгэмлэгийн дарга нараар хэнийг тавих гэж байгаа, захиргаанд ямар хүнийг оруулах, мөн түүнчлэн «Метрополитен» ба «район»-ны ерийн болон тусгай акцыг ихээр худалдан авч байгаа нь хүмүүс Каупервудын төлөөний улс мөн үү? гэдгийг мэдэхийн тул бие биеэсээ өрсөн гүйлдэнэ. Каупервуд энэ шуугианыг арга залиар үгүйсгэсэн боловч хэвлэлд гарсан түүний мэдэгдэл нь Лондончууд болон америкчуудын инээдийг хүргэж байв. 

	Сонин сэтгүүлүүдэд Эйлиний зураг, түүний шинэ хувцасны тухай их гарсан нь, европт энэ авгай дээд язгууртанд ойрхон хүмүүсийн дунд байсныг гэрчлэх ажээ. 

	Энэ үед Толлифер, хатагтай Мэриголдтой Нордкапын хадан хошуу руу далбаат онгоцоор явж байлаа. Гэхдээ энэ тухай сонинд нэг ч үг гарсангүй. 

	Прайорс-Ков зусланд Беренис их амжилттай байв. Тэр гэнэн хонгор сэтгэл, энгийн бөгөөд зүй ёсыг сахисан байдлын далбаан дор өөрийн овжин аргыг маш чадамгай нууж байв. Энэ хүүхэн удахгүй өөртөө таарсан хань олж гэр бүлтэй болно гэдэгт бүгдээрээ итгэж байв. Журам дэглэмгүй, сонирхолгүй хүмүүсийг өөрөөсөө холдуулж чадах зөн Беренист бий болжээ. Ийм учраас өөрийгөө зөвхөн хамгийн хүндтэй хүмүүсээр хүрээлүүлжээ. 

	Гарал үүслээрээ нийгмийн дээд давхарт хамаарагдах боловч аливаа халамжид эрхэлж эвдрээгүй, царай зүс муутай эмэгтэйчүүд, гологдсон эхнэрүүд, хөгшин авгай нарыг онцгой талархаж байдгийг түүний шинэ танилууд ажиглажээ. Өөрөөс нь илүү үзэсгэлэнтэй залуу сайхан хүүхнүүдийн өрсөлдөөнөөс айлгүйгээр тэдгээр уйтгарлаж байгаа авгай нарыг өөртөө татаж чадвал хамгийн нөлөө бүхий нийгмийн давхаргад хүрэх замыг нээж чадна гэж Беренис боддог байлаа. 

	Хэргэм цол нэр хүнд бүхий гэм хоргүй ааш сайтай залуу хүнийг Беренис илэрхий бахархан сайшаадаг байжээ. Прайорс-Ковын залуу оршин суугч эмэгтэй Беренис хурц ухаанаараа орчин тойрныхоо бүх залуу лам, банди нарын сэтгэлийг татжээ. Ням гарагийн өглөө даруухан хувцаслаж ээжтэйгээ юм уу, эсвэл ямар нэг хижээл авгайтай хамт ойрын нэг сүмд очиход хүмүүс түүний гуа үзэмжийг бахархан ярьцгаадаг байв. 

	Энэ үед Каупервуд өөрийн ажлаар Чикаго, Балтимор, Бостон, Феладельфи хотуудаар орж америкт хамгийн хүндтэй газрууд, банк, зээлийн нийгэмлэгүүдэд очиж өөрт нь ашигтай нөлөө бүхий бөгөөд ятгалгад амархан орох хүмүүстэй ярилцан өөрийнхөө ирээдүйд байгуулах нийгэмлэгийг урьд өмнө хэзээ ч байгаагүй тийм их орлоготой болно гэж тэдэнд итгүүлж байв. Саяхан түүний муу арга залийг илрүүлсэн боловч Каупервудад маш сонирхолтой хүндэтгэлтэйгээр хандаж байв. 

	Чикагод түүнийг жигших, үзэн ядах, мөн атаархах хүмүүс бас л тааралдаж байлаа. Каупервуд бол хүчтэй хүн учир бүхнийг татаж байв. Сонин хэвлэл ч түүний алдар нэрийг цуурайтуулж байв.

	Ганц сар ч өнгөрөөгүй байтал Каупервуд өөрийн үндсэн асуудлыг шийдэж чаджээ. Лондоны газар доорх системийн тусгай шугамыг эзэмшигч нийгэмлэгүүдийг нийлүүлэх зорилгоор түүний байгуулах гэж байгаа нийгэмлэгийн акцыг авах урьдчилсан гэрээнүүдийг олон газар байгуулжээ. Тийм нийгэмлэгийн нэг акцыг түүний нийгэмлэг гурван акцаар авах болно. Ерөнхийдөө Чикагогийн мөнгө оруулалттай холбогдуулан явуулах хэд хэдэн жижигхэн зөвлөгөөнийг эс тоолбол Каупервуд ажлаа дуусгаж Англи руу зоригтой буцах болжээ. Бүх сонинуудад нэр нь мандаж байсан урьдын цагт түүхий эд баялаг, нэр төр, гадаад үзэмжид татагдсан алдар нэрд дуртай сайхан хүүхнүүд түүнтэй танилцахыг байнга эрмэлздэг байлаа. Энэ удаа тийм сэтгэл хөдөлгөсөн уулзалт түүнийг ажлаар явж байхад Балтимор хотод болжээ. Энэ явдал түүний буусан зочид буудалд тохиолджээ. Энэ үед ямар ч сайхан тохиолдол Беренист хандах түүний сэтгэлд өчүүхэн ч нөлөөлөхгүй гэж Каупервуд бодож байлаа. Мерилендийн зээллэгийн нийгэмлэгийн ерөнхийлөгчийнхөөс шөнө дундын үед буцаж ирээд Каупервуд болсон ярианыхаа талаар тэмдэглэл хийхээр бичгийнхээ ширээний ард суутал гэнэт хаалга тогшиж, өөрийн чинь хамаатан байна гэх эмэгтэй хүний дуу сонстов.

	Каупервуд инээмсэглэв. Бүхэл амьдралд нь ийм шалтгаар түүнтэй танилцсан хүн байгаагүй ажээ. Тэгээд хаалгаа онгойлговол сэтгэл татсан нэгэн бүсгүй зогсож буйг хараад, ингэж танилцах завшааныг дор нь ашиглахаар шийдэв. Энэ бол нарийхан биетэй дунд зэргийн нуруутай, биеэ маш аятайхан авч яваа ер бусын гоёмсог, залуухан охин байлаа. 

	— За тэгээд, та миний хамаатан уу? гэж Каупервуд инээмсэглэн асуугаад түүнийг дотогш оруулав. 

	— Тийм ээ, би таны хамаатан. Та үүнд итгэхгүй ч байж болох юм. Би бол таны аавын дүүгийн ач охин, миний нэрийг Мэрис гэдэг. Ээжийг маань Каупервуд гэдэг байсан юм гэж тэр тайван хариулав. Каупервуд түүнийг суулгаад өөдөөс нь ширтэн суув. Тэр хүүхэн том дугуй цайвар цэнхэр нүдээрээ Каупервудыг эгц харж байв. 

	— Та хаанаас ирсэн хүн бэ? гэж Каупервуд сонирхов. 

	— Би Цинциннатаас ирсэн. Миний ээж хойд Каролинд, эцэг нь ноён Каупервуд таны төрсөн Дойлстаунаас холгүй Пенсильванид төрсөн хүн гэж тэр хариулав. 

	— Зүйтэй миний аавд Дойлстаунд сууж байсан нэг дүү үнэхээр байсан юм. Тэгээд ч бас таны нүдэнд Каупервудыхны төсөө байна шүү гэж Каупервуд хэлэв. 

	— Баярлалаа гэж түүний эгц харцыг мөн л тийм харцаар хариулан тэр хүүхэн хэлээд хэсэг дуугүй болов. Дараа нь Каупервудыг эрээ цээргүй ширтэн байгаад ер эвгүйрхсэн шинжгүйгээр тэр эмэгтэй:

	— Ийм орой болсон хойно миний энд ирсэн явдал танд хачин санагдаж болох юм. Гэхдээ би мөн л энэ буудалд байгаа хүн. Би бол бүжигчин. Бид энэ долоо хоногт тоглолтоор энд байх болно гэв.

	— Нээрэн гэж үү? Бид Квакерчууд, сонин газруудаар нэвтрэн орж дээ!

	— Тийм ээ гээд тэр маш аятайхан инээмсэглэв. Энэ инээмсэглэлд элбэг баян оюун, энэрэнгүй сэтгэл, мөрөөдөн хүсэмжлэх шинж тодрох шиг болов. Каупервуд түүний үзэсгэлэн гуад шууд татагдав. 

	— Би дөнгөж сая театраас ирлээ. Таны тухай их уншиж таны зургийг эндэхийн сонинуудаас олон харсан. Тантай танилцахыг би аль хэдийнээс хүссэн юм. Ийм учир шууд ирж уулзахаар шийдсэн. 

	— Та сайн бүжиглэдэг үү? гэж Каупервуд сонирхов. 

	— Та өөрөө очоод үз л дээ. Тэгэхэд л тодорхой шүү дээ!

	— Би маргааш өглөө Нью-Йорк явах гэсэн юм гэхдээ таныг надтай цуг өглөөний хоол идэхийг зөвшөөрвөл би үлдэж болно. 

	— Зөвшөөрөлгүй яах вэ. Би тантай яаж ярих вэ гэж олон жилийн турш бодож байлаа. Одоо л энэ маань хэрэгжиж байх шиг байна. Хоёр жилийн өмнө нэг өдөр би ажил олж чадахгүй байхдаа танд захиа бичсэн боловч түүнийгээ би урж хаясан юм. Бид ядуу Каупервудынхнаас гаралтай нь ил байгаа биз гэж тэр хүүхэн хэлэв. 

	— Тэр захиагаа явуулаагүй нь маш муу байна. Та надад юуны тухай бичсэн юм бэ?

	— Би маш авьяастай бөгөөд таны үеэл зээ юм? Энэ авьяасаа харуулах боломж надад олдвол би муугүй бүжигчин болж чадна гэж бичсэн юм. Гэвч тэр захиагаа явуулаагүйдээ би баяртай байна. Учир нь би тантай биеэр уулзлаа. Та намайг яаж бүжиглэдгийг харах болно. 

	Дашрамд хэлэхэд энэ зун манай тоглолт Нью-Йоркт болно. Та намайг тэнд харахаар тоглолтод очно байх гэж би найдаж байна гэж түүнээс цайвар цэнхэр нүдээ огт салгалгүй тэр хүүхэн үргэлжлүүлэн хэлэв. 

	— Хэрэв та өөрийнхөө гадаад үзэмж шигээ тэгж сэтгэл татахуйц бүжиглэдэг бол асар их амжилт олох ёстой.

	— За яах вэ, маргааш миний бүжиглэхийг үзээд таны юу гэж хэлэхийг сонсъё л доо гээд тэр эмэгтэй босож явахаар завдсанаа болив. 

	— Таны нэрийг хэн гэл ээ? гэж Каупервуд асуув. 

	— Лорна. 

	— Лорна Мэрис гэнэ ээ. Та тайзан дээр энэ нэрээрээ тоглодог уу?

	— Тэгдэг ээ, нэг үе өөрийгөө танд сонсгохын тул нэрээ Каупервуд болгон өөрчилдөг юм билүү гэж боддог байсан. Ингээд дараа нь энэ нэр бол бүжигчнээс санхүүч хүнд илүү тохиромжтой нэр юм гэж бодсон. 

	Тэр хоёр бие биеэ ширтсээр л байв. 

	— Та хэдэн настай вэ, Лорна?

	— Хорь. Арван нэгэн сард хүрнэ гэж тэр охин хариулав. Түүний дараа чив чимээгүй болсон нь их учиртай ажээ. Өөд өөдөөсөө ширтэлцсэн дөрвөн нүдний харц дотоод сэтгэлийнхээ нууцыг бие биедээ тод илчилж байв. Тэгээд Каупервуд түүнээс нүдээ үл салган хуруугаараа дохио өгөхөд тэр босон бүжгийн уян налархай хөдөлгөөнөөр түүнд түргэн ойртож очоод тэврүүлэв. 

	— Чи ямар сайхан хүүхэн бэ? Чамайг над руу ингээд өөрөө хүрээд ирсэн гэж бодоход... гайхамшигтай сайхан аа... гэж Каупервуд хэлэв.

	 


ДӨЧИН НЭГДҮГЭЭР БҮЛЭГ

	Дараах өдрийн үдэд Лорнаг явахад Каупервудын сэтгэл зүрхийг эзэмдсэн мансуурал Беренисийн тухай ЭЛДВийн бодол эргэлдэж байв. Урьд орой нь түүний бүх бодлыг түүний санаанаас бүрэн арилгаагүй боловч Лорна Каупервуд хоёрын дурлалын тэмүүлэлд саад болж байгаа юм уу, саад болж чадах ямар ч хүч тэрхэн үед байгаагүй боловч Лорнаг театр луу явахад Каупервудын бодол хуучин хэвдээ орж, Беренис Лорна хоёрын талаар бодолд дарагдав. Зүрх сэтгэлийг нь Беренис бүрэн эзэмдэж байтал түүний амьдралд одоо бас Лорна гарч ирдэг нь мөн хачин жигтэйхэн юм даа гэж бодлогошрох аж. Найман жилийн турш Беренисийг хүсэн мөрөөдөж өөртөө хүртээлгүй юм байна гэж шаналж байснаа харин сүүлийн үед тэр залуу хүүхний бие сэтгэлийн гоо сайхны эрхшээлд орсон билээ. Гэтэл өөр нэгэн залуу гуа үзэмж Беренисийн үзэсгэлэн сайхныг дараад зогсоогүй харин нэг мэдэхэд л түүнийг сэтгэл санаанаас нь хэсэг хугацаагаар шахан зайлуулахад хүргэжээ. 

	Өрөөндөө ганцаараа үлдээд Каупервуд биеэ буруутган зэмлэх хэрэг байна уу гэж өөртөө асуулт тавиад энэ цэнгэлийг би хайж яваагүй, харин өөрөө гэнэт ирсэн шүү дээ гэж дотроо хариулна. Тэр угаас, янз янзын зүйлээр сэтгэлээ цэнгүүлэхийг хичээдэг хүн билээ л. Беренисийг ид шохоорч байсан үедээ удаан жилийн их мөрөөдөл биеллээ гэж Каупервуд нэг бус удаа хэлж байсан бөгөөд үнэндээ тэгж л бодож байсан юм. Одоо харин Лорна бас гарч ирээд залуу нас гоо үзэсгэлэнгээрээ түүний сэтгэлийг соронзон мэт өөртөө татаж байв.

	Энэ хуурмаг хүч хүнээс ч илүү чадалтай. Хэчнээн ч санаа байлаа гэсэн түүнтэй тэмцэх аргагүй юм гэж Каупервуд бодно.

	Беренистэй анх учрахад тохиолдож байсны нэг адилаар Лорнагийн гоо үзэмж Каупервудын сэтгэлийг үймүүлж түүнд маш хүчтэй нөлөөлсөн боловч энэ нь Беренист дурласан түүний дурлалыг орлож чадахгүй гэдгийг тэр өөрөө сайн ойлгож байв. Энэ хоёр хүүхний зан байдал оюун санааны эрс ялгааг Каупервуд ажиглан тодорхой мэджээ. 

	Беренистэй насаар ойролцоо бөгөөд амьдралын хүнд бэрхийг туулж зовлон үзсэн Лорна бие бялдрын гоо сайхан болон бүжиглэх уран авьяасаараа олон түмний магтаал сайшаалыг хүлээдэгтээ сэтгэл хангалуун байлаа. 

	Беренис бол өөр ааш зантай, өөр сонирхолтой нандин юмыг нарийн сайн ойлгодог, соёл мэдлэгийн хүрээгээр өргөн хүн юм. Каупервудын нэг адилаар оюун санаа болон мэдрэхүйн чадлыг эрхэмлэдэг учраас ч Беренис английн заншил уламжлал ёс байдалд нь тааруулан биеэ гоёмсог сайхан авч явж байлаа. Хэдийгээр Лорна сэргэлэн цовоо, сэтгэл татам гоо сайхан боловч Каупервудыг эзэмдсэн Беренисийн сэтгэл татах их хүч нь түүнээс бат бэх бөгөөд гүнзгий. Өөрөөр хэлбэл түүний сэтгэлийн хөдөлгөөн, хүсэл тэмүүлэл нь Каупервудад юунаас ч илүү учир утгатай юм.

	Лорнаг түүнээс холдон явахлаар (Каупервуд хэдийгээр энэ тухай тэрхэн мөчид бодохыг хүсээгүй боловч) Каупервудын амьдралд Беренис хуучин хэвээр л чухал байрыг эзлэх болно. 

	Цаашид яах вэ? Одоогоор таслахыг хүсэхгүй байгаа энэ нууц холбоог мэдэгдэхгүй байж чадах уу? Беренис энэ тухай мэдвэл түүнд юу хэлэх вэ? гэх мэтийг Каупервуд шийдвэрлэж чадахгүй толины өмнө зогсч үс сахлаа хусан, нүүр гараа угааж хувцсаа өмсөж байв. 

	Жүжигт ороод Лорна Мэрис бол авьяастайгаараа барахгүй ганган хээнцэр бүжигчин хүүхэн юм. Хэдэн жил тайзан дээр гялалзаж байгаад дараа нь баян хүний эхнэр болно доо гэж Каупервуд бодож байв.

	Лорнаг өргөн торгон шарваар өмд өмсөж нарийн хуруундаа бээлий хийн бүжиглэж байхыг хараад Каупервудын хорхой үнэхээр хүрч байв.

	Тайзны дунд бүдэг гэрэлд гайхамшигт хөгжмийн эгшгээр тэр хүүхэн анхааралгүй хүнийг шүүрэн самардах нь гэмээр савдаг шуламсыг дүрслэн дуу дуулж бүжиглэж байв. Дараа нь хар домын удганы бүжгийг хийлээ. Сиймгэр цагаан эдээр хийсэн эмэгтэй хүний ханцуйгүй богинохон дотуур хувцас өмсөж нүцгэн хөл гараа ил харагдуулж гайхуулан үснийхээ эргүүлэгт алтан энгэсэг цацсан Лорна нүүрэмгий байдлаа дээд хэмжээгээр илтгэж байв. Дараачийн бүжигт түүнийг мөрдөн хөөж байгаа зандалчдаас нуугдахыг айн оролдож байгаа цэвэр охины дүрийг гаргаж байв. 

	Лорнагийн бүжгийн авьяасыг үзэгчид түүний тоглолтыг хэт олон дахиулсан учир арга буюу театрын удирдлага дахиулахыг нь болиулжээ. 

	Нью-Йорк зөвхөн энэ хүүхний тухай л яриа болж байв. Тэр охин зуны улирлын тоглогчдын сор нь болж байлаа. 

	Лорнагийн тухай, Каупервудын шуугьсны адил ярилцдаг болсонд тэр гайхан бахархаж байв. Газар сайгүй түүний дууны пянзыг тавьж түүний дууг аялж, хошин жүжгийн хээнцэр байруудад түүний барилыг дуурайл болгон авч байв. Каупервуд түүнтэй нэг дор үзэгдэх нь хэл аманд нь өртөхийн эх сурвалж болох байв. Энэ нь түүний анхаарвал зохих гол хэцүү зүйл болжээ. Сонинууд өдөр бүр Лорнаг алдаршуулахын зэрэгцээгээр Каупервудыг бас магтан сайшааж бичих тул Беренис энэ тухай уншиж сонсох буюу эсвэл хэн нэг хүн түүнийг Лорнатай хамт явж байна гэж түүнд шивнэж болзошгүй зэргээс Каупервудын сэтгэл зовж, болгоомжтой байхад хүрчээ. Гэтэл энэ үед тэр хоёр бие биеэ сонирхож аль болохоор хамт байхыг хүсдэг болжээ. Каупервуд Балтиморт аавынхаа дүүгийн ач охинтой уулзсан, тэр нь одоо Нью-Йоркт тоглолтоор ирээд байна, их авьяастай охин гэж Эйлинд хэлэхээс өөр аргагүй болжээ. Түүнийг гэртээ уривал татгалзахгүй биз гэж тэр Эйлинээс асуув.

	Лорнагийн тухай сонин сэтгүүлээс уншиж зургийг нь аль хэдийнээ харсан Эйлин сониучирхан түүнийг нүдээр үзэхийг хичээн урилга явуулахыг дуртайяа зөвшөөрөв. Бүжигчин хүүхэн Эйлинд хэтэрхий хээнцэр бөгөөд бардам байдалтай санагдав. Тэр Каупервудыг өөрөө эрж олж уулзаад, танилцсан явдал Эйлиний зэвүүг хүргэж хардах сэрдэхийн шалтаг болов. Каупервуд энэ охины чухам юуг нь сонирхоо юм бол? Түүнд нэгэнт эргэж олдохгүй болсон залуу нас! Сүүдэр шиг дайраад өнгөрдөг гоо үзэмж! Гал шуурга мэт дайран өнгөрөх юм! Эйлин дурамжхан байдалтай Лорнаг Каупервудын ордны цэцэрлэгээр дагуулан явж байв. Лорнаг хараад өөрт нь эргэж олдохоосоо өнгөрсөн бүхэн түүнд байгааг ойлгон Эйлин атаархаж байв. Хүсэл, сайхан юм байгаа газар л амьдрал байна. Тийм юм дутагдвал тэнд юу ч байхгүй. Каупервуд бол сайхан юмыг хүсээд түүнийгээ өөрөө олж авч чаддаг. Ингээд тэр хүн дүүрэн амьдрал, нэр алдар, дурлал цэнгэлээ хангаж явна. Харин түүнд...

	Шинэ цэнгэл жаргалынхаа аюулгүй байдлыг хангахын тул завгүй хүний дүр үзүүлэх, янз бүрийн зөвлөгөөн ажлын тухай зохион бодохоос өөр аргагүй болсон Каупервуд Толлиферийг дэргэдээ байлгавал зүгээр сэн гэж бодоод төв зээллэгийн нийгэмлэгт түүнийг дуудан Нью-Йоркт ирүүлэх тушаалыг өгөв. 

	Тэгвэл Лорнагийн тухай бодлоос Эйлинийг хөндийрүүлж чадах ажээ! Мериголд болон түүний найз нарын дунд Норд Капын хадан хошууны ойролцоо хөгжилтэй аялал хийж байсан яг тэр үед Америк руу түүнийг дуудаж байгаад маш дургүйцсэн Толлифер санхүүгийн ажлаар Нью-Йоркт яаралтай буцах боллоо гэж мэдэгдэхэд хүрэв. Нью-Йоркт очоод Толлифер жирийн хөгжилтэй амьдралдаа орж өөрийгөө болон Эйлинийг зугаацуулж эхлэв. Ингээд Лорна болон Каупервудын тухай дам яриа сонсож тэр тухай сонирхохгүй байж чадсангүй. Хэдийгээр Толлифер Каупервудын үргэлж амжилт олж байгаад атаархсан боловч гарч байгаа яриа шуугианыг үгүйсгэх юм уу багасгахыг оролдож байв. Ялангуяа Эйлиний ямар нэг хардалт сэрдэлтээс эзнээ аврахыг оролдож байв. 

	Харамсалтай нь Толлифер жаахан оройтож ирсэн учир язгууртны хэвлэлд гарсан өгүүллийг Эйлинийг уншихаас сэргийлж чадсангүй. Энэ өгүүлэл түүнд хүчтэй нөлөөлж нөхрийн нь өөдгүй завхайрлаас болж түүнд удаан жилийн турш хуримталсан хор шарыг нь хөдөлгөв. Ийм буурьтай нэр хүндтэй амжилт олж гялалзаж яваа хүн, өөрийнхөө чигчий хуруунд ч үл хүрэх өчүүхэн эмстэй зууралдан нэр сүрдээ хар толбо суулган гутаах ч гэж дээ!

	Эйлинийг тайвшруулсан ганц зүйл бол хэрэв би иймэрхүү доромжлолыг хүлцэн суух хувь тавилантай бол Беренис ч мөн ийм хувь тавилангаас зайлахгүй дээ гэдэг бодол байлаа. Фрэнк тэр хоёрын хооронд үл үзэгдэх сүүдэр болон мөнх явж байсан тэр Беренисийг Эйлин аль хэдийнээс зэвүүцэн үздэг байлаа. 

	Беренисийн Нью-Йорк дахь байшин хоосон байгааг мэдээд Каупервуд түүний тухай лав мартсан байх. Тэр хотоос явахыг санаархаагүй байна гэж Эйлин дүгнэлт хийжээ.

	Ирэх сонгуульд ялалт хийж магадгүй Уильям Женнинго Берайаныг ерөнхийлөгчийн тушаалд дэвшүүлэхтэй холбогдсон ажлаар Нью-Йоркт ирсэн гэж Каупервуд тайлбарлаж байв. Мөнгийг яаж эзэмших хуваарилах талаар тухайн үеийн хөрөнгөтний үзэл санаанаас нэлээд ялгаатай нийгэм эдийн засгийн боловсролтой улс төрийн энэ хутган үймүүлэгч баян хоосны дундын асар их зөрүүг даван туулахыг бодож байв. Ийм хүн үнэхээр ерөнхийлөгч болбол яана даа гэж Америкийн нэгдсэн улсын худалдаа, үйлдвэр, санхүүгийн ноёд ихээхэн айн сандарч байв. 

	Түүний санхүүгийн бүх амжилт Берайаны сонгуульд ялагдахаас ихээхэн шалтгаалах учир ийм үед Америкийг орхиж явах нь аюултай гэж Эйлинд ярих шалтгаанаа Каупервуд олов. Беренист ч мөн л ингэж бичжээ. Харин Беренис удалгүй Каупервудын үнэн хэлж байгаа эсэхэд эргэлзэх болов. Учир нь Эйлин язгууртны хэвлэлд Каупервудын талаар гарсан өгүүллийг хайчилж аваад түүнийг Беренист Нью-Йоркийн хаягаар нь явуулжээ. Хэдхэн цагийн дараа нөгөө өгүүллийг Прайорс-Ковын зусланд Беренис хүлээн авчээ.

	
ДӨЧИН ХОЁРДУГААР БҮЛЭГ

	Беренисийн уулзсан бүх эрэгтэйчүүдээс Каупервуд хамгийн хүчтэй, хамгийн сайхан, хамгийн бүтэлтэй нь байжээ. Гэвч энэ үед Беренис эрэгтэйчүүдийн тухай Каупервуд болон түүний амжилтын тухай ер бодоогүй бөгөөд Брайор-Ков дахь түүний амьдралд ер бишийн сайхан санагдаж байлаа. 

	Прайорс-Ков дахь түүний амьдрал аятайхан бөгөөд бөглүү зэлүүд газар эрхэлсэн ажилгүй ерийн байдлаараа өнгөрч байв. Өглөөд усанд тайвуухан орж дараа нь толины дэргэд зогсон, энэ малгай ч, тэр тууз ч тийм л юм. Энэ бөгж, тэр бүс энэ гутал ч зүгээр юм уу хэмээн өөрийнхөө гоёлыг харж санаандаа тохирсон ямар хувцас сонгож авах тухайгаа Беренис боддог байлаа. Заримдаа тэр хүүхэн гоёлынхоо ширээний өмнө сууж түүний алтлаг судалтай гантиг чулуун тавцанг тохойлдон шанаагаа тулж үс, уруул, нүд, цээж, мөрөө толинд удаанаар хардаг болов. Уул ширээг аятайхан харагдуулахын тул байнга санаа тавьж түүний бүтээлэг, мөнгөн болон шаазан эдлэлийг үргэлж сонгодог болов. Хэдийгээр энэ өрөөнд түүний эх, нярав эмэгтэй Эванс, үйлчлэгч хүүхэн Розе нараас өөр хэн ч энэ хөдөлмөрийг сонирхдоггүй байсан боловч тэр өөрөө бүхнээс илүү энэ зүйлээрээ сэтгэл баясдаг байв. Беренис унтлагын өрөөнийхөө эсрэг харсан ханаар хүрээлэгдсэн жижигхэн цэцэрлэгийн дундуур сарны гэрэлд цааш холхин явж, юм бодож мөрөөдөх дуртай байжээ. Каупервудыг дурсан санаж заримдаа түүнтэй түргэн уулзах юм сан гэж боддог байв. Түр зуурын хагацлын дараа баяр баясгалантай, зол жаргалтай уулзалт болдог хэмээх бодол түүнийг тайвшруулна. Хатагтай Картер энэхүү түгжигдмэл амьдралыг гайхан охиныгоо дээд язгууртны нийгэмлэгт орох зам түүнд бүрэн байсаар байтал яагаад ганцаардмал амьдралыг эрхэмлэдэг болсныг нь ойлгохгүй байв. 

	Гэхдээ удахгүй тэдний эл хуль амьдралыг Лорд Стейн сэргээв. Каупервудыг явсны дараа гурван долоо хоног болж байхад Трэгесолаас Лондон руу машинаар явах замдаа Стейн адуугаа харах түүний хажуугаар эзэмшил газрынхаа шинэ оршин суугчидтай танилцах зорилгоор Прайорс-Ковыг дайрчээ. Каупервудын ивээл доор байдаг охин тэнд сууж байгааг мэдээд Стейн маш их сонирхов. 

	Каупервудаас Стейний тухай их сонссон Беренис тэр англи хүний ирснийг мэдээд шууд сониучилж эхлэв. Ингээд Беренис нөгөө үсний сойз болон учир нь олдохгүй байсан үсний хавчаарыг гэнэт санав. Беренис сэргэлэн цовоо, өөртөө итгэсэн итгэлээр дүүрэн байдалтайгаар түүнийг угтахаар гарав. 

	Түүний гоёмсог хувцас цагаан плати бэлхүүсээрээ ороосон цагаан цэнхэр тууз, өнгөлөг шаргал үсийг нь дарсан цагаан цэнхэр хилэн тууз, цэнхэр гутал зэрэг нь Стейнд таатай санагджээ. Түүний нарийхан гарыг барьж тонгойхдоо Стейн амьдралын нь мөч бүхэн гүнзгий утгаар дүүрэн хүүхэн өмнө нь зогсож байгаа тухай болон нэр алдарт дуртай хүчирхэг Каупервуд өөрийнхөө асрамжид бүрэн тохирох хүнийг сонгож чаджээ хэмээн бодов. Стейн харцныхаа сонирхсон байдлыг нуухыг хичээвч бахархсан сэтгэлээ далдалж чадахгүй байв. 

	— Та тус зуслангийн байрны эзнийг ингэж эрээ цээргүй орж ирсэнд уучлах байх гэж би найдаж байна. Францад явуулахаар бэлтгэж байгаа миний хэдэн адуу энд байгаа юм. Түүнийгээ үзэх санаатай л ирлээ гэж Стейн яриагаа эхлэв. 

	— Энэ сайхан эзэмшлийн эзэнтэй танилцах завшааныг ээж бид хоёр аль хэдийнээс хүлээж байсан юм. Энэ газар үнэхээр сайхан, түүнийг үгээр илэрхийлэхэд хэцүү байна. Харин таны тухай бол би өөрийнхөө асран тэтгэгч ноён Каупервудаас олонтоо сонссон гэж Беренис хэлэв. 

	— Би ноён Каупервудад их талархаж байна. Прайорс-Ковын хувьд бол таны магтаалыг би өөр дээрээ хүлээж авч чадахгүй. Энэ бол манай, гэр бүлийн нандин зүйлийн нэг өв уламжлан залгамжилж ирсэн эзэмшил газар юм. 

	— Стейнийг цай уу гэж урихад тэр зөвшөөрөв. Англид хэр удаан байх санаатай байгааг Стейн асуув. Беренис болгоомжтой байхаар шууд шийдээд, хэлж мэдэхгүй байна даа. Ээж бид хоёрын санаанд энэ газар хэр зэрэг таалагдах нь вэ гэдгээс л хамаг юм шалтгаална гэв. Стейн түүнээс харц салгасангүй. Беренисийн харц түүний ширтэж байгаа харцтай байн байн тулгарч байв. Стейний биеэ авч яваа энгийн байдлаас болоод Беренис нэлээд илэн далангүй чөлөөтэй байх боломжтой болов. Стейнийг өөр байдалтай байсан бол Беренис яагаад ч ингэхгүй байсан! Стейн морьдоо үзэх санаатай яваа юм бол Беренис бас хамт явж үзэж болох биз гэдэг асуулт гарав. 

	Стейн бахархан баярлаж тэд хамтаар адууны хашааны арын бэлчээр лүү явцгаав. 

	Прайорс-Ковын дэглэм журам болон зарц нарын хувьд ямар сэтгэгдэлтэй байгаа тухай, мөн Беренис эхтэйгээ зугаалахаар явахад морь хэрэгтэй байна уу, цэцэрлэгч фермийн эрхлэгч нараар ямар юм өөрчлүүлэх, юу дахин хийлгэмээр байгаа зэргийг Стейн түүнээс асууж байв. Ферм дээр хэтэрхий олон хонь байх шиг хагасыг нь худалдах юм уу гэж бодож байна гэхэд Беренис өөрөө хонинд хайртай хонь их сайн санагддаг, ер нь энэ зусланд ямар ч өөрчлөлт хийхийг хүсэхгүй байгаагаа мэдэгдэв. 

	Францад хоёр гурван долоо хоноод эргэж ирнэ. Тэгээд Трэгесол орох замд тэднийг эндээ байж байвал үүгээр дайрч, дахин уулзана. Тэр үед ноён Каупервуд ч ирээд байж магадгүй. Түүнийг ирсэн байвал ч дахин уулзахдаа их баяртай байх болно гэж Стейн ярив. 

	Стейн нөхөрсөг холбоо тогтоох тухайгаа илэрхий сануулахад Беренис түүнээс ашиг олж авахыг эрмэлзэв. Энэ бол сээтэгнэлийн эхлэл болсон нь зайлшгүй. Уул эзэмшил газрын эзнийг Стейн гэж мэдээд тэр нь ирээдүйд Каупервудын түнш болж магадгүй гэж бодсон тэр цагаас Беренист ийм боломжийн тухай санаа төрсөн Стейнийг явсны дараа Беренис түүний өндөр цэгц биеийн галбир, зуны хээнцэр костюм, сайхан гар, нүүр, нүдийг нь дурсан санаж байв. Түүний гадаад байдал алхаа гишгээ биеэ авч яваа зэрэг нь хүний сэтгэлийг булаам өвөрмөц шинж чанартай байжээ. 

	Гэвч Стейн ажил төрлийн талаар Каупервудтай холбоотой хүн Беренисийг эхтэйгээ ямаршуу байдалтай байгааг бодолцох хэрэгтэйг Стейн өөрөө тааж мэдэхгүй гэж үү?

	Стейн бол эдгээр хөдөө нутгийн санваартан болон нөхөргүй авгай нарын адил амархан хууртагддаг хурандаа Хоксбери, Артур Твисток нар шиг хүн биш байлаа. Энэ нь Каупервуд, Беренис хоёрыг хэн ч амархан хуурч чадахгүй гэдэг шиг тодорхой зүйл билээ. Беренис сээтгэнэх ялимгүйхэн ч шалтаг Стейнд олговол тэр хүн зарим нэгэн эмэгтэйд ханддаг шигээ дур зоргоороо авирлаж гэрлэх тухай ч огт бодолгүй зөвхөн зугаа цэнгэлээ гаргадаг хүүхнүүдийнхээ нэгэн адил үзэх биз ээ. Каупервудад дурласнаа болон мөн ирээдүйнхээ их сонирхлыг бодож Беренис иймэрхүү үнэнч бус ажил хийхийг хүссэнгүй. Тийм тогтворгүй байдал нь Каупервудад хүчтэй цохилт болохоор барахгүй ийм ааш зан гаргавал Каупервуд түүнийг хатуу сэтгэлээр хариулах байсан учир Беренис, Стейнтэй уулзах нь зөв үү буруу юу гэдгийг эргэцүүлэн бодох болов. 

	Намрын нэг өглөө Беренис толины өмнө зогсож маяглаж байхдаа "Парисаас гарлаа. Прайорс-Ковын зам дээр хоёр морьтой адуучин хүлээж байгаа, татгалзахгүй бол хүрч ирж уулзана уу" гэсэн утгатай Стейний явуулсан зурвасыг хүлээж авав. Беренис эхийнхээ хамт түүнтэй уулзахад баяртай байна гэсэн товч хариу бичив. 

	Энэ үед Беренист илэрсэн сэтгэлийн хөдөлгөөн нь Лорна Мерисийн гоо сайханд мансуурч буй Каупервудын тухай өөрийн эрхгүй бодогдуулжээ. 

	Стейн бол санхүүгийн талаар Каупервудаас дутах боловч дурлал сэтгэлийн хувьд түүнтэй чадамгай өрсөлдөж байв. Хүчтэй сонирхсон юмаа Стейн маш арга ухаантай бөгөөд нэн шургуу хөөцөлддөг. Сайхан хүүхэнд дуртай учир хэчнээн ч их ажилтан байсан зан гаргадаг байв. Беренисийг үзмэгцээ л сэтгэл нь түүнд шууд татагджээ. Энэ сайхан газар эхтэйгээ хоёулхнаа байсан Беренис түүний хурц тачаалд бүрэн тохирох мэт санагдсан аж. Тэгэхдээ Каупервудыг бодоод маш болгоомжтой ажиллах ёстойг Стейн сайн ойлгож байв. Беренисийг асран тэтгэж байгаа гэж Каупервуд юу ч яриагүй боловч тэр хүүхэн одоо энд түүний байшинд сууж байгаа учир уул газрын эзний хувьд юу болж байгааг мэдэхийн тул яагаад түүнтэй уулзаж болохгүй ёстой бил ээ? Иймээс Францаас буцахдаа Беренисийн дэргэд байх олдсон завшааныг илүү сайн ашиглахаар шийджээ. Стейн замд маш сэтгэл хангалуун гарлаа. 

	Беренис бас уулзахаар бэлтгэж өөрийнхөө дуртай цайвар ногоон платийг өмсөн урьдынхаасаа нэлээд энгийн нүүрэмгий байдалтай байлаа. Францад сайн явсан уу, ямар морь түрүүлэв? Сартай хээр үү? Шийр цагаан хар уу? гэх мэтийн асуулт тавьж байв. 

	Том хар морь Стейнд арван хоёр мянган франкийн шагнал авчирснаас гадна өөрөө бас хэд хэдэн мөрий авч нийтдээ гучин таван мянган франктай буцаж иржээ. 

	— Францын зарим ядуучуудын гэр бүлийг язгууртны байдалд оруулахад хангалттай мөнгө байна даа гэж Беренис хөгжилтэйгөөр хэлэв. 

	— Францчууд бол их л ариг гамтай ард түмэн. Ийм их мөнгөөр францын нэг ядуу тариачин газрын эзэн болж чадна. Манайд ч гэсэн ялгаагүй мөн л тийм. Миний эцгийн өвөг дээдэс Шотландад ийм мөнгөтэйгөөр ван гүнгийн зэрэгт хүрсэн гэж ярьдаг. Манай гэр бүлийн анхны гүн үүнээс ч бага мөнгөтэйгөөр эхэлсэн гэдэг гэж Стейн хэлээд бодлогошрон инээмсэглэв. 

	— Харин одоо ганцхан уралдаанаар тийм мөнгийг олж байна шүү дээ

	— Энэ удаа л тэгж байна. Үргэлж ийм байдаггүй өнгөрсөн нэг уралдаанд би үүнээс хоёр дахин илүү их зардал гаргасан. 

	Сууцтай тохилог далбаат онгоцны талбарт тэд суугаад цай авчирч өгөхийг хүлээж байв. 

	Тэдний дэргэдүүр ямар нэгэн хөгжилтэй хүмүүс суусан хавтгай ёроолт завь өнгөрөхөд намайг эзгүй байхад түүний далбаат онгоцон дээр олноороо байдаг ийм хөнгөн завиар явж үзэв үү гэж Стейн түүнээс асуужээ.

	— Үзсэн. Ноён Твисток Уймболдын хавьд суудаг хурандаа Хоксбери нартай бид завиар Виндзор хүртэл яваад буцах замдаа Марлогийн цаад талд гарсан. Тэгээд бас Оксфорд хүрэхийг бодож байсан юм гэж Беренис хэлэв. 

	— Хавтгай ёроолт завиар уу? гэж Стейн сонирхов.

	— Тийм ээ, хоёр гурван завиар явсан. Хурандаа Хоксбери өөрийнхөө нөхдийг авахыг хүссэн юм. 

	— Тэр хурандаа сайн хүн. Та түүнийг таньдаг юм уу? Бид хүүхэд байхын нөхөрлөсөн улс тэгээд уулзаагүй уджээ. Тэр Энэтхэгт байсан юм уу даа?

	— Тийм гэнэ ээ. Надад энэ тухайгаа ярьсан.

	— Трэгесолын орчин тойрон маш үзэсгэлэнтэй газар байгаа юм. Эргэн тойрон далай, хад байдаг хамгийн их хадтай газар нь английн эрэгт орших бөгөөд их сүрлэг харагдана. Цаашаа ногоон бургас, намаг, хөнгөн цагаан болон зэсийн уурхай, эртний сүмүүд бий. Та үүнийг сонирхоогүй юу? Цаг агаарын байдал, ялангуяа, одоо их сайхан байгаа. Та эхтэйгээ цуг Трэгесолд очвол би дуртай л байна. Манай тэнд усан онгоц, завиа тогтоож байдаг сайхан булан тохой бий. Бид Силли арлууд дээр очиж болно. Энэ бол тэндээс гучаад милийн зайтай газар оршино. 

	— Яасан сайн хэрэг вэ! Та их сайн хүн юм гэж Беренис хэлээд Каупервудын тухай мөн ийм урилгад яаж хандах зэргийгээ бодонгуутаа, — Ээж та Силли арлууд руу явах дургүй байна уу? Ноён Стейнд өөрийн онгоц, онгоцны зогсоол газар Трэгесолд бий гэнэ. Ноён Стейн биднийг очиж зугаалаасай гэж байна хэмээн нээлттэй цонхоор гадагш харан Беренис эхдээ хэлэв. 

	Беренис хөгжилтэй ярьж байсан бөгөөд дууны нь өнгөнд даажигнасан янз илрэх аж. Урилгад нь хааш яаш хандаж байгаад Стейн жаахан гайхав. 

	Цонхон дээр хатагтай Картер гарч ирэв. 

	— Ноён Стейн, та миний охиныг уучлах биз. Беви маань их дураараа охин байгаа юм. Миний ч үгэнд, өөр хүний ч үгэнд ер ордоггүй юм гэж хэлээд, — Таны урилгын хувьд бол их л зугаатай юм байна. Беви бас тэгж бодож байгаа байх гэдэгт би итгэж байна гэж хатагтай Картер түүний зөвшөөрлийг авах гэсэн юм шиг Беренис руу харж хэлэв. 

	— Цай ууцгаая, тэгээд дараа нь намайг завиар зугаалуулаарай. Би жаахан ганцаараа бол хөнгөн завиар явах дуртай. Эсвэл жаахан явж байгаад үдийн хоол болтол бөмбөг тоглоё. Би нэлээд сургууль хийсэн. Одоо муугүй тоглож чадна гэж Беренис үргэлжлүүлэн хэлэв. 

	— Одон бөмбөг тоглоход хэтэрхий халуун юм биш үү? гэж Стейн татгалзав. 

	— Ээ хар залхуу! Би англичуудыг одон бөмбөг хөөж гүйхийг юунаас ч илүү чухалчилдаг гэж бодсон юм. Английн импер ч уналтад орж байгаа юм шив дээ!

	Энэ орой одон бөмбөг тоглосонгүй. Харин Темза голын дагуу хөнгөн завиар Беренистэй Стейн зугаалав. Дараа нь лааны гэрэлд оройн хоолоо яаралгүйхэн идэв. Эзэмшил газар маань английн олон эзэмшилтэй адил тийм гоёмсог биш, нэлээд хуучин загварын боловч түүний цонхоор далай, хадан эрэг өөрийнхөө гоо сайхныг гайхуулан нүдний өмнө ил тусна гэж Трэгесолын гоо сайхныг Стейн тайлбарлаж байв.

	Беренис ноён Стейний тэр сайхан тайлбарласан эзэмшил газрыг үзэх дуртай байсан боловч урилгыг хүлээж авахаас бас л эмээсээр байв. 

	
ДӨЧИН ГУРАВДУГААР БҮЛЭГ

	Беренис ноён Стейн хоёрын хооронд зан төрхийн талаар төстэй зүйл байлаа. Беренисийн нэг адил Стейн уян зөөлөн бөгөөд дадлага туршлагаараа Каупервудаас дутуу ажээ. Каупервуд луйврын аргаараа Стейнээс илүү байсан боловч Беренисийн сэтгэлийг татах, мөн гоо зүйн ойлголтоороо Стейн давуу байв. Тэр оройн түр зугаалгын үеэр Стейнийг өөрийнхөө тухай чөлөөтэй ярьж байсан хэдхэн мөчид Беренис түүний үзэл санаа, авьяас билгийг шууд тааж мэджээ. 

	Каупервудын нэг адил Стейн хувь заяагаа бүрэн боломжтой гэж үзээд юу ч хүсэхгүй байв. 

	Тэр өөрөө хөрөнгө мөнгөөр элбэг, нэлээд авьяастай бас тэгээд хэргэм цолтой ажээ.

	— Би юм олох бүү хэл, байгаа юмаараа ч юм хийж чаддаггүй хүн гэж гэр зөвшөөрөн хүлээв. 

	— Тийм ч байх гэж би итгэж байна гэж хэлээд Беренис инээв. 

	— Яана гэхэв дээ! Зарим хүн хэт их авьяастай байхад зарим нь юу ч үгүй байх юм. Ертөнцөд иймэрхүү шударга бус юм зөндөө л дөө гэж түүний сөрөг хариултыг үл тоомсорлох дүр үзүүлэн Стейн яриагаа үргэлжлүүлэв. 

	— Би тантай санал нийлж байна. Амьдралд сайн сайхнаас гадна аймшигтай гутамшигтай янз бүрийн хувь заяа байх юм даа! гэж Беренис их сүрхий маягтай хэлэв. 

	Стейн өөрийнхөө тухай түүнд ярьж эхлэв. Эцэг нь түүнийг өөрийнхөө найз гүнгийн охинтой суулгахыг бодож байжээ. Гэвч тэд хоорондоо тийм их дотно биш байсан учир Стейн ямар ч болсон гэрлэлтийг хойшлуулахыг Кэмбрижид очоод бүрэн шийднэ. 

	— Би жуулчлах донтой хүн. Том аяллуудын хооронд Лондон, Парис, Трэгесол дахь байшин болон хүн суугаагүй бол Прайорс-Ковын эзэмшил газраар ч орох дуртай гэж тэр цааш нь ярив. 

	— Миний бодож байгаагаар бол эхнэргүй ганц бие эр хүн энэ олон байруудаар юу хийх вэ гэдэгт л зовлонгийн учир оршино гэж Беренис хэлэв. 

	— Эдгээр байр надад зугаа цэнгэлийн газар болж байдаг бөгөөд тэнд би үдэшлэг, бүжиг, хүлээн авалт зэргийг зохион явуулах дуртай. Бидэнд энэ нь их аятайхан байдгийг та өөрөө ажигласан байх ёстой. Үүнээс зугтах бололцоо даанч үгүй юм. Түүнээс гадна би бас ажилладаг, заримдаа бүр шургуу ажилладаг гэж тэр хариулав.

	— Сэтгэлээ баясгахын төлөө юү?

	— Тийм л гэх үү дээ! Ямар ч гэсэн энэ нь надад сэргэлэн байдлыг өгч өөрт ашиг болох дотоод ямар нэг тэнцвэрийг олгодог юм гэж тэр хэлэв. 

	Стейн, хувийн амжилтаар олоогүй аливаа хэргэм цолыг бага ээрэг ач холбогдолтой гэдэг онолоо ярих аж. Одоо бүх нийтийн анхаарлыг юуны урьд шинжлэх ухаан эдийн засгийн талаар ажилладаг хүмүүс татаж байна гэв. Тэр өөрөө эдийн засгийг онцгой сонирхдог аж.

	Гэхдээ би тантай энэ тухай ярих гэж бодоогүй юм. Харин Трэгесолын тухай ярих нь дээр байх аа. Энэ байр бол жирийн цайллага буюу үдэшлэг зохион явуулахад хэтэрхий алслагдсан бөгөөд хүн амьтангүй газар юм. Ийм учраас олон хүн цуглуулах болохоор би жижиг төлөвлөгөө бодож боловсруулах хэрэгтэй болдог. Трэгесол бол Лондоны хавь газраас эрс ялгаатай тул энэ газрыг би бусдаас зугтах газар болгон ашигладаг гэж эцэст нь тэр хэлэв. Өөртэй нь хамгийн дотно харьцаа тогтоох гэж байгааг Беренис шууд ойлгоод энэ явдлыг эцэс болгож цаашид ойртох замыг хаах нь хамгийн сайн арга байж ч магадгүй юм. Гэхдээ бараг л өөртэй нь адилхнаар амьдралыг харж байгаа хүнийг биеэсээ түлхэн зайлуулах нь бас л харамсалтай гэж бодов. Зэрэгцэн явж байгаа Стейнийг хараад Каупервудтай ямар харьцаатай байдгаа үнэнээр нь түүнд хэллээ ч гэсэн энэ хүн дур сэтгэлээ барьж тэвчихгүй эр юм. Стейн одоо Каупервудтай санхүүгийн талаар л холбоотой бөгөөд Беренисээс шалтгаалан түүнийг хүндэтгэн харьцдаг болно гэж тэр сэтгэв. Тэгээд бас Беренисийн сэтгэлд Стейн онцгой таалагджээ. Иймд сэтгэл татагдахгүйн тул Беренис уул ярианы сэдвийг өөрчлөхөөр шийджээ. 

	Гэвч дараах өдөр нь өглөөний хоолон дээр уулзахдаа тэд мориор хамт зугаалах болсноор уул яриа дахин сэргэв. Стейн Трэгесол явж хэд хоног амрах, мөн түүний анхаарлыг татаж байгаа санхүүгийн зарим асуудлын талаар чөлөөтэй бодох санаатай байгаагаа ярив. 

	— Танай тэтгэгчийн санаачилсан Метрополитены барилгатай холбогдсон багагүй ажлыг би өөр дээрээ үүрэг болгож авсан юм. Магадгүй ноён Каупервуд маш хэцүү төлөвлөгөө боловсруулж, түүндээ миний тусламжийг ч хэрэгтэй гэж үзэж байж болох юм. Би энэ ажилд түүнд тус болж чадах бол уу гэдгээ хэлж мэдэхгүй байна гэж Стейн хэлэв. 

	Энэ талаар Беренисийн юу гэж хэлэхийг хүлээж байгаа мэт Стейн дуугүй болов. Тэр хоёрын морь зэрэгцэн тайван алхах аж. 

	Беренис хувийнхаа саналыг хэлэхгүй гэж хатуу шийдээд эмээл дээрээ займран дуугүй явж байв. 

	— Ноён Каупервуд миний тэтгэгч ч байлаа гэсэн түүний санхүүгийн үйл ажиллагаа надад нууц байдаг юм. Би бол мөнгө яаж олж байна гэдгийг бус мөнгөөр олж болох гайхамшигтай юмыг илүү сонирхдог гэж Беренис инээмсэглэн хэлэв. 

	Стейн агшин зуур мориныхоо амыг татан түүнийг харж хэлсэн нь:

	— Үнэнээ хэлэхэд та бид хоёр яг адилхан бодолтой юм байна. Би сайхан юманд дуртай атлаа яах гэж өөрийгөө элдвийн ажлаар дарж байна вэ? гэж өөртөө байнга асуулт тавьдаг болов. Ингээд заримдаа өөртөө ч уурладаг. 

	Беренис түүнийг өөрийнхөө хүчтэй бөгөөд хатуу сэтгэлт нууц амрагтайгаа дахин жишиж бодов. Санхүүгийн суут хүн Каупервуд өөрийнхөө эрх мэдэл, хөрөнгө мөнгө олох эрмэлзэлд саад болохгүй тийм хэмжээгээр урлаг болон гоо зүйд дурладаг байв. Гэвч Стейний гоо зүйн ойлголт үлэмжхэн хөгжсөн бөгөөд түүнээс гадна Каупервудын нэг адил ер бишийн баян хүн байлаа. Мөн Каупервудын хэзээ ч олж авч чадахгүй тийм байр суурийг нийгмийн дунд олгох хэргэм цол язгуур угсаа түүнд цөм бий ажээ. 

	Стейний сэтгэлийг татсанаа мэдэж байсан Беренис энэ хоёр хүнийг зэрэгцүүлэн жишиж үзэх сонирхолтой байжээ. Английн язгууртныг америкийн санхүүч, хотын төмөр замын тээврийн том хөрөнгөтөн Каупервудтай харьцуулан бодож байв. 

	Модны унжсан мөчир доогуур цайвар цоохор гүү унаж явахдаа тэр өөрийгөө хатагтай Стейн гэж дүрслэн бодож байв. 

	Тэдэнд Стейний гүнгийн хэргэм цолыг залгамжлах хүү бий болж ч магадгүй гэж төсөөлж байснаа гэнэт өөрийнхөө эх—нэлээд цуутай явсан хатагтай Хэтти Старын тухай, мөн хэзээ нэг цагт хэрүүл шуугиан дэгдээж болох Каупервудтай тогтоосон онц тааламжтай биш харьцааныхаа тухай цаашилбал Эйлин яахаас ч буцахгүй, тэгээд бас Каупервудыг уурлуулбал өс хонзон санаж ямар ч муу юм хийж чадна гэх мэтийн элдэв юмны тухай бодож явав. Тэгээд сэтгэлийн энэ хөдөлгөөн нь цэлмэг өдрийн манан шиг агшин зуур замхраад хүнд хэцүү байдлаасаа болж түүний бие хүйт оргих шиг болоход:

	— Таны гялалзсан ухаан, мөн дотоод сэтгэлийн сайхан нь таны гадаад үзэмжийн гоо сайхнаас ер дутахгүй юм байна гэдгийг танд хэлж болох сон болов уу гэж Стейн гэнэт хэлэв. Энэ үг, сэтгэл санаагаар унасан Беренисийг тайтгаруулав. Гараа хөгжилтэйгөөр хөдөлгөн байж Беренис хариулсан нь:

	— Яагаад болохгүй байх вэ? Энэ магтаалд би тохирохгүй учир үүнийг хүлээж авахгүй байх гэж та бодоогүй биз?

	Стейн Беренисийг улам их сонирхох болсон бөгөөд Беренисийг асрагчтай нь жирийн харьцаатай байлгахыг бодож байлаа. 

	Каупервуд тавин таваас жар л хүрсэн байх ёстой. Харин Беренис бол арван найм, есөөс хэтрээгүй гэмээр харагдаж байлаа. Магадгүй Беренис түүний нууц охин ч байж болох, нөгөө талаар энэ охины залуу нас, гоо үзэмж нь Каупервудын сэтгэлийг татаж, эх охин хоёрт янз бүрийн бэлэг дурсгал өгч анхаарал халамж тавьж байснаар Беренисийг өөртөө татсан байж болох юм гэж Стейн эргэлзэж байснаа хатагтай Картерыг ажиглаад яах аргагүй л Беренисийн төрсөн эх нь юм. Харсаар байтал хоорондоо их адилхан байна гэх сэтгэгдэл түүнд төрж байв. Тэгэхдээ Беренисийг Трэгесол руу аваачихыг Стейн юунаас ч илүү сонирхож байсан боловч үүнийг чухам яаж хийх вэ гэдгээ бодож байв. 

	— За, Флеминг, таныг ийм сайхан асран тэтгэгчтэйд баяр хүргэж болох уу? Миний бодож байгаагаар бол Каупервуд гарамгай хүн

	— Тийм ээ, энэ үнэн. Таныг түүний түнш болох гэж байна гэж бодоход их сонин байна. 

	— Ингэхэд Ноён Каупервуд америкаас хэзээ эргэж ирэхийг та мэдэж байна уу? гэж Стейн асуув. 

	— Бостоноос явуулсан сүүлчийн нь захиаг бид хүлээж авсан. Чикаго болон бусад газруудаар тэр маш их ажилтай байгаа. Чухам хэзээ ирэхийг нь сайн мэдэхгүй байна. 

	— Түүнийг ирэхлээр та нарыг бүгдийг нь хүлээн авах завшаан надад олдоно байх, гэвч бид Трэгесолын талаар юу ч тохирч чадаагүй байна. Ноён Каупервудын эргэж ирэхийг заавал хүлээх хэрэгтэй юм уу? гэж Стейн хэлэв. 

	— Хэрэгтэй гэж би бодож байна. Ямар ч болсон гурав дөрвөн долоо хоног хүлээх хэрэгтэй болно. Ээжийн бие ч тааруу байна. Эндэхийн чимээ аниргүй газар сууж жаахан амрахыг бодож байгаа бололтой гээд Беренис сайшаасан байдалтай Стейнийг харж инээмсэглэн Каупервуд эргээд ирж ч магадгүй ирвэл түүнд цахилгаан юм уу, захиа явуулбал бүх юм ёсоор болно гэж дотроо бодов. 

	Беренис түүний урилгыг хүлээн авах их дуртай байлаа. 

	Стейнтэй тогтоосон түүний нөхөрлөл Каупервудын эзгүй хооронд бий болсон ч энэ нь тэр англитай хийх Каупервудын цаашдын ажилд тус болно гэж бодоод Беренис даруй түүнд цахилгаан илгээхээр шийдэв. 

	— Гэвч гурван долоо хоногоос та тийшээ очих бололцоотой юм шив дээ! гэж Стейн асуув

	— Тэгнэ гэж би итгэж байна. Энэ бол маш аятайхан аялал болно гэдэгт эргэлзэхгүй. 

	Беренисийн ийм амлалтыг Стейн баяртайгаар хүлээн авч буй дүр үзүүлэв. Энэ залуу сайхан америк эмэгтэйд Трэгесол зуслан, Стейн өөрөө мөн түүний танил талын аль нь ч хэрэгцээгүй юм. 

	Энэ хүүхний дур зоргоороо аашилдаг талыг нь бас л харгалзан үзэх хэрэгтэй байлаа. 

	
ДӨЧИН ДӨРӨВДҮГЭЭР БҮЛЭГ

	Стейнтэй тогтоосон нөхөрлөлөө үргэлжлүүлэх нь зөв гэдэгт Беренис итгэл муутай байсан боловч Каупервудын буцаж ирэхийг яарахгүй байсан явдал энэ нөхөрлөлийг бэхжүүлэхэд зарим талаар тус болжээ. Ерөнхийлөгчийн сонгууль дуустал Лондонд очиж чадахгүй нь гэж Каупервуд аль хэдийн мэдэгдээд бас удаан саатахаар бол Беренисийг Нью-Йоркт юм уу, Чикагод аваачна гэж бичсэн байсан. Үнэндээ түүний саатах гол шалтгаан бол Лорна хүүхнээс болсон хэрэг байжээ. 

	Энэ нь Беренисийг бодлогошроход хүргэснээс биш түүнд ямар нэгэн сэжиг төрүүлээгүй ажээ. Стейнтэй ярилцсаны дараа барагцаалбал долоо хоног болж байхад Эйлиний сониноос хайчилж авсан өгүүлэл Беренист хүрч иржээ. Сонины энэ хайчилбарыг үзээгүй сэн бол Беренис урьдын адил ажиг сэжиггүй явах байсан билээ. Зүүн тийшээ цонх нь харсан унтлагынхаа өрөөнд нэг өглөө Беренис ирсэн шуудангаа үзэж байтал түүний дунд Нью-Йоркийн нь хаягаар илгээсэн жирийн нэг захидал байв. Захидал дотор Лорна Мэрисийн хэд хэдэн зураг, сонинд нийтлэгдсэн өгүүллийн хайчилбар байжээ. Уул өгүүллийг уншиж үзвэл:

	 

	«Даян дэлхийд цуутай олон саяын хөрөнгөтөн Каупервуд болон сүүлийн үед түүний сэтгэлийг зугаацуулагч нэртэй бүжигчин хүүхний тухай хот даяар ярьцгааж байна. Энэ явдал ихээхэн бадрангуй шинж чанартай ажээ. 

	Дундад барууны нэг хотод санхүүгийн талаар олсон их амжилт болон мөн залуу сайхан охидыг хараад хөл алддагаараа цуунд гарсан энэ ноёнтон манай эх орны алс холын нэг хотод алдар цуут бүжигчин гоо үзэсгэлэнт охинтой дайралдаад агшин зуурын дотор амжилт олсон бололтой түүний анхаарлыг татах хувьтай төрсөн хэнд ч үнэт бэлэг хөрөнгө мөнгө хайрладаггүй гэж зартай баян Каупервуд, бүжигчин хүүхнийг тоглолтоо орхин европ руу өөртэйгөө хамт явахыг энэ удаа шаардсангүй. Каупервуд өөрийнхөө бодож боловсруулсан барилгын ажилд мөнгө цуглуулахаар эх орондоо европоос саяхан буцаж ирээд байгаа боловч тэр өөрийнхөө сохор дурлалаас болж энд үлдэхээр шийдсэн бололтой. Европ түүнийг дуудаж байвч саяхан олж авсан дэнлүүнийхээ гэрэлд налайн хэвтэж бахаа хангахын тул амьдралдаа тохиолдсон асар том санхүүгийнхээ ажлыг ч хойш тавих болжээ. Жүжигчний гарахыг хүлээж байгаа өндөр малгайтай залуу хүмүүс театрын гарах хаалга дээр дэмий овооролдон хувийн тэрэг тэр хүүхнийг баяр баясгалантайгаар зөөж байгааг бид зөвхөн тааварлаж бодно. Бүх клуб, зоогийн газруудаар зөвхөн л энэ тухай яриа болж байна. Энэ явдал юугаар төгсөхийг тааж хэлэх бололцоогүй боловч европыг хэмжээ хязгааргүй удаан хүлээлгэж болохгүй гэдэг нь маргаангүй ирээд хараад ялав гэгч энэ буюу»

	 

	 гэж бичжээ.

	Беренис эхлээд эвгүйрхэхээсээ илүү их гайхжээ. Гэвч Беренисийг бахархсан Каупервудын сэтгэл мөн түүнтэй тогтоосон нөхөрлөл болон өөрийнхөө ажил үйлст тэр ноёны сэтгэл хангалуун байдаг нь Беренист сэтгэл тайван байх итгэлийг бий болгожээ. Харин Лорнагийн зургийг хараад Каупервудын энэ шинэ шадар хүүхэн нэн их тачаал шуналтай болохыг Беренис олж ажиглав. Энэ үнэн гэж үү? Ийм түргэн өөр хүүхэн олоод авлаа гэж үү? Үгүй л баймаар юм. Хоёрхон сарын өмнө Каупервуд түүнийг хамгийн сайхан хүүхэн гэж нэрлээд өөрийнхөө талаас хардах сэрдэхийн ямар ч зовлон гарахгүй гэж ярьж байсан юм. Харин одоо түүнийг Нью-Йорк хотноо Лорна хүүхэн л аргамжжээ. Тэгсэн мөртөө ерөнхийлөгчийн сонгууль ч гэх шиг ямар дэмий юм бичнэ вэ гэх мэтийн элдвийг бодоод Беренисийн уур улам их хүрч цагаан цэнхэр нүд нь мөс шиг гялалзаж байв. Гэвч эрүүл ухаан түүнийг аврав. Ийм юмтай ширүүн тэмцэл хийж чадахгүй юм гэж үү?

	Хөнгөн хээнцэр боловч нийгмийн дунд буурь суурьтай Твисток түүний атгад байна. Энэ хүний ивээлээр Беренис эхийнхээ хамт ордонд уригддаг болжээ. «Намайг сонгож аваач» гэх шиг харцаар харах олон сайхан эрчүүд түүний шинэ нийгэмлэгт зөндөө бий болжээ. Бас тэгээд Стейн гэгч сонин хүн гарч ирлээ. 

	Энэ мөчид Каупервудад хэчнээн ч их уурласан ямар арга тасарсан алхам хийхийг Беренис бодсонгүй. Тэгээд бас түүнд сэтгэлтэй бөгөөд тэр хоёр бие биедээ хэчнээн чухал болохыг ойлгон ухаарч амжжээ. Ийм үнэнч бус ажиллагаанд Беренис хэрхэн хандахаа мэдэхгүй байлаа. Тэр гайхан эгдүүцэж уур нь буцалж байсан боловч түүнээс хөндийрөхийг зүрхэлсэнгүй. Каупервудын урьдын заншил, шалиг занг мартуулах чадал түүнд байсангүй тул энэ ажил бүтэхгүй зүйл гэж тэр бараг итгэж байв. Зан ааш сонирхлын ерөнхий төсөөтэй тал нь тэр хоёрын ашигтай харилцаанд тус болно гэж найдаж байлаа. 

	Харин одоо... ийм богино хугацаанд бүх юм балран уналаа гэж үү? Үгүй тэгэх ёсгүй! Өөрийнхөө болон Каупервудын ирээдүйг Беренис өөртөө иймэрхүү янзаар төсөөлөн бодож байгаагүй, бүх юм сайн сайхан л байсан...

	Стейний урилгын тухай Каупервудад захиа бичсэн бөгөөд хариуг нь хүлээж суухдаа Трэгесолд явах эсэх тухай одоохондоо юм дурдахгүй гэж Беренис бодож байв. 

	Харин Каупервудын үнэнч бишийн баталгаа илрэн гарч ирэхэд түүний хувьд цаашид биеэ хэрхэн авч явахыг бодон Лордын урилгыг хүлээн авч түүний сэтгэлийг бүх талаар нь дэмжихээр шийджээ. 

	Тэгж байтал цаашаа юу болох нь харагдана. Түүнийг сонирхож байгаа Стейний тухай Каупервуд мэдвэл юу гэж хэлэх нь сонин байх сан!

	Ингээд Беренис эхийнхээ биеийг дээрдэж байгаа болон орчны байдлаа өөрчлөх нь түүнд ашигтай байгаа учир хэдхэн өдрийн өмнө ирүүлсэн түүний хоёр дахь урилгыг баяртайгаар хүлээн авлаа гэж Стейнд бичжээ. 

	Каупервудын хувьд бол түүнд дахин захиа бичихгүй гэж Беренис шийджээ. Гэхдээ ямар нэг хэлбэрээр Стейнд өөрийгөө бүрэн эзэмдүүлэхийг хүсээгүйгээр барахгүй энэ аялал бол Каупервудаас холбоогоо таслах гэсэн хэрэг биш гэж үзэж байлаа. Беренисийн сураг чимээгүй байх нь Каупервудад яаж нөлөөлөхийг хүлээж харах нь дээр байлаа. 

	
ДӨЧИН ТАВДУГААР БҮЛЭГ

	Нью-Йорк хотноо шинэхэн амрагтайгаа цэнгэн баясаж сэтгэлийнхээ зугааг гаргаж байсан Каупервудын бодлоос Беренис хүүхэн огт гарахгүй байлаа. Урьдын нэг адил түүний дурлалын хурц дөл удаан үргэлжилсэнгүй. Яагаад ч юм бэ огт санамсаргүйгээр сэтгэл санаанд нь гэнэт өөрчлөлт орж саяхан л ухаангүй дурлан хөөцөлдөж байсан зүйлээ ч сонирхохоо больжээ. 

	Харин Беренистэй учирсны дараа өөрийн давамгай чанараа харуулж чадахгүй болсноо амьдралдаа анх удаа мэдэрсэн нь түүний сэтгэлийг их түгшүүлжээ. 

	Беренист хандах түүний харилцаа нь зөвхөн бие махбодын шаардлагыг хангаад зогсоогүй харин оюун санааны асар их хүчийг гаргахад хүргэжээ. Түүний мэдэх бүх хүүхний дундаас Беренис зөвхөн дурлал, баясгаланг түүнд өгснөөр барахгүй, харин гоо сайхныг бага ч болсон ойлгох, юмыг бүтээлчээр сэтгэн бодох чадварыг бий болгосноороо онцгой юм. 

	Бас өөр хоёр зүйлийн тухай Каупервуд бодох хэрэгтэй болсон. Энэ нь нэгдүгээрт, ноён Стейн зуны зуслан Прайорс-Ковд ирж Беренисийг эхтэй нь өөрийнхөө зуслан Трэгесолд очихыг урьдаг болсон тухай Беренисийн бичсэн захиа анхаарууштай чухал зүйл байв. Стейн бол хүний сэтгэлийг татаж чадах өнгө үзэмжтэй ухаалаг залуу хүн болохыг Каупервуд мэдэх тул уул мэдээг сонсоод сэтгэл их түгших болов. Беренис ийм хүнийг зайлшгүй сонирхох ёстойг Каупервуд ойлгож байв. Лорнагаасаа даруй больж Лондонд очиж Стейн тэр хоёрын харилцаанд саад хийх нь зөв үү? Эсвэл түр азнаж Лорнатайгаа бүрэн ханатлаа цэнгэн, тэр хооронд Стейнтэй түүнийг огт хардаагүй дүр үзүүлэн бас тэгээд тийм гялалзсан өрсөлдөгчөөс айхгүй байгаагаа Беренист харуулах нь дээр үү? гэдэг асуудал түүнд тулгарчээ. Ингээд тийшээ очихоо түр хойшлуулбал Стейн, Каупервуд хоёрын аль нь түүнд илүү түшигтэй болохыг Беренисээр өөрөөр нь бодуулах нь ашигтай гэж үзжээ. 

	Үүнээс гадна бас нэг зүйл Каупервудын сэтгэлийг зовоох болов. Энэ нь Керолайн Хэнд огт санамсаргүйгээр гэнэт хүндээр өвчилсөнтэй холбоотой юм. Беренисээс өмнө Каупервудын танилцсан бүх хүүхнүүдийн хэн нь ч Керолайн шиг түүнд тийм үнэнч, тус дэмтэй байж чадаагүй юм. Хувиршгүй үнэнчээ илэрхийлэн Лондонд их ажилд нь амжилт хүссэн Керолайны ухаалаг захидлыг Каупервуд авсаар л байжээ. Гэтэл энэ удаа мухар олгой авхуулахаар мэс засал яаралтай хийлгэх болсон тухайгаа, мөн ярих юм их байгаа учир нэг хоёр цагаар ч болсон ирж түр уулзаач гэж хүссэн үгтэй захиаг тэр Каупервудад бичжээ. Нэгэнт эх орондоо ирээд байгаа Каупервуд түүнтэй уулзах бүрэн бололцоотой байснаас гадна Керолайныг эргэх үүргээ ухамсарласан учир түүнтэй уулзахын тулд Чикаго орохоор шийджээ. Урьд өмнө нь түүний олон хүүхнүүдээс хүндээр өвчилж Каупервуд эргэн очиж байсан удаа үгүй ажээ. Тэд бол хөгжилтэй, залуу сайхан түр зуурын хүүхнүүд байсан бөгөөд ийм тохиолдолд Каупервудыг урьдаггүй байжээ. 

	Чикаго хотноо ирээд өвчинд шаналан эмнэлэг рүү явах гэж байсан Керри (Керолайныг тэгж дууддаг байжээ)-тэй уулзаад Каупервуд хүний амьдрал мөнх бишийн тухай өөрийн эрхгүй бодох болов. Түүнтэй нэг зүйлийг зөвлөхийн тул Керолайн дуудсан байлаа,

	— Энэ өвчин муугаар ч төгсөж болно. Ямар ч байсан миний нэг хүслийг биелүүлж өгөхийг чамаас гуйх гэсэн юм. Миний ганц хайртай эгч хоёр хүүхэдтэйгээ Колорадод байдаг юм. Тэгээд мөнгөний хэдэн шилжүүлэг түүний нэр дээр гуйвуулах гэсэн юм гэж аль болохоор сэргэлэн байхыг хичээн Керолайн хэлэв. 

	Энэ шилжүүлгийг олж авахыг тухайн үедээ Каупервуд түүнд зөвлөсөн бөгөөд тэр нь түүний Нью-Йоркийн банканд хадгалагдаж байгаа ажээ. 

	Каупервуд хэтэрхий эрт үхлийн тухай бодож байгааг нь болиулахыг яаран оролдов. Гэтэл түүнээс хорин таван насаар ах Каупервуд өөрийнхөө тухай бодох болов. Яая гэхэв дээ, Керри, Лорна, Беренис ер нь бүгд л үхнэ. Хүний хийж байгаа тэмцэл яасан богино хугацаатай вэ? Жаран настай Каупервуд бараг залуугийн золбоогоор ийм тэмцэлд орж байхад, гучин тавтай Керолайн амьдрал дууссан гэж айн байгаа нь хачин бөгөөд гунигтай юм даа. 

	Эмнэлэгт очоод хоёр хоног өнгөрөхөд Керолайн айн болгоомжилж байсан нь үнэн болж нас баржээ. Тэр хүүхэн түүний нууц амраг байсныг нийтээр мэдэх тул Керолайн үхсэн тухай мэдээ сонсмогцоо Каупервуд Чикаго хотоос нэн даруй гарч явах нь зөв гэж үзжээ. Харин явахынхаа өмнө Чикагогийн хуулийн зөвлөгчдийнхөө нэг рүү хүн явуулж юу хийх яаж ажиллавал зохих талаар тодорхой заавар авчээ. 

	Гэсэн ч Керолайн үхэл түүний бодлоос огт гарахгүй л байв. Эмнэлэг рүү явахдаа ч Керолайн ухаалаг сэргэлэн, цовоо цог жавхаагаа алдаагүй байсан бөгөөд түүнийг хүргэж өгч чадаагүйдээ тэр үед Каупервуд харамсаж байсан. 

	— Чи намайг мэднэ шүү дээ Фрэнк. Би хүргүүлэхгүйгээр ганцаар явж чадна. Харин намайг эргэж иртэл хотоос битгий яваарай гэж хэлсэн нь тэр хүүхний Каупервудтай ярьсан сүүлчийн үг байжээ. 

	Керолайн эргэж ирсэнгүй. Чикаго хотноо Каупервудын явуулсан ширүүн тэмцлийн үед Керолайнтай уулзах гэж хэдхэн мөчийг сүвэгчлэн гаргаж байсан түүний хамгийн дурсгалт өдрүүдэд болсон бүх юм энэ үхэлтэй хамт үүрд өнгөрлөө. Керолайн байхгүй болжээ. Эйлин ч түүний дэргэд байгаа мэт боловч үнэндээ үгүй болжээ. Хейгенин, Стефани, Плейто болон бусад хүүхнүүд ч салан оджээ. Харин Каупервуд өөрөө амьдарсаар.. хэр удаан амьдрах юм бол доо? Тэгээд гэнэт түүнийг Беренис дээр очих тэсгэлгүй их хүсэл эзэмдэв. 

	
ДӨЧИН ЗУРГААДУГААР БҮЛЭГ

	Лорнагаас салж явах нь түүнд тийм ч хялбаргүй байлаа. Беренис, Аолет Уэйн, Керолайн Хэнд болон түүний өнгөрсөн амьдралын чимэг болж байсан олон сайхан хүүхний нэг адил Лорна бас л арга зальтай хүүхэн ажээ. Ямар ч тэмцэлгүйгээр түүнд хаягдах нь Лорнад маш зохимжгүй байсан бөгөөд агуу их Каупервудыг дэргэдээ байлгаж байхын тул тэр хүүхэн янз бүрийн арга хэрэглэн:

	— Чи Лондонд удах уу? Лондоноос надад тогтмол бичиж байх уу? Христосын баяраар юм уу эсвэл хоёрдугаар сард эргэж ирэхгүй юм уу? Бид бүхэл өвөлжингөө Нью-Йоркт байхаар шийдсэн. Дараа нь Лондон явна гэж ярьцгаах юм. Намайг Лондонд хүрч очвол чи дуртай байх уу? гэх мэтчилэн элдвийг шалгаана. 

	Лорна өвдөг дээр нь сандайлаад түүний чихэнд «Эйлин Лондонд очно. Каупервуд өөрөө ч заваар муу байна гэдэг нь мэдээж. Өөрөө түүний хойноос тэнд очвол Каупервуд ямар ч яршиг төвөг удахгүйгээр Нью-Йоркт байгаа шигээ л явж чадна» хэмээн ярьж суув. 

	Гэвч Беренис, Стейн хоёрын тухай бодол санаанаас нь огт гарахгүй байсан Каупервуд өөр саналтай байв. Лорна хэдийгээр түүний дур хүслийг татаж чадах боловч гоо зүй, ёс дэглэмийг сахих, нийгмийн дунд биеэ авч явах талаар Беренисийн хаана нь ч хүрэхгүй гэдгийг Каупервуд ойлгож түүнтэй холбоогоо эрс, шууд таслахаар шийджээ. 

	Стейн тэднийхээр очсон, мөн түүний урилгаар Трэгесолд айлчлах саналаа Беренисийн цухас дурдсан сүүлчийн захидлын дараа Каупервуд хэдийгээр захидал цахилгаан олон удаа явуулсан боловч түүнээс хариу огт ирэхгүй л байв. Түүний чимээгүй байгаа нь хэвлэлд гарсан тэмдэглэлтэй ч холбоотой байж магадгүй хэмээн бодоод ерөөс дахиж бичихгүй шууд Лондон явах нь дээр хэмээн өөрийн совингоор шийджээ. 

	Нэг өглөө босоод Лорнаг хоолонд явахаар хувцаслаж байхад түүнээс холдох алхмаа Каупервуд хийжээ. 

	— Лорна, чамтай ярих юм байна. Чи бид хоёр салах цаг болжээ. Би Лондон явлаа, —гэж тэр хэлэв. 

	Түүний яриаг таслахаар Лорна байн байн асуулт, эсэргүүцлийг тавьсан боловч Каупервуд түүнийг огт анхааралгүйгээр бүх зүйлээ ний нуугүй ярихдаа Беренисийн нэрийг дурдсангүй. Тэнд өөр нэг хүүхэнтэй Каупервуд жаргаж байсан бөгөөд тэр харилцаагаа цаашид үргэлжлүүлэх нь одоо бүхнээс чухал зүйл байлаа. Түүнээс гадна Эйлин болон Лондонд хийх чухал ажил хүлээж байна. Ийм учраас тэдний харилцаа цаашид үргэлжлэх тухай бодох ёсгүй. Тэдний харилцаа маш сайхан байсан, байсаар ч байна, гэхдээ... 

	Лорна хэдийгээр гуйж уйлавч Каупервуд түүнтэй дотно шадар эмэгтэйгээсээ уйдсан ноён хүний дүрээр ярьж байв. Доромжлогдож урам зориг нь хугарч, ичиж зовсон Лорна мэгдрэн сандарч суув. 

	Бүх юм ийм амархан дуусдаг нь хачин юм даа. Каупервудын царайг хараад, тэгж дээ гэж тэр ойлгов. Хамт өнгөрүүлсэн энэ хугацаанд Каупервуд түүнд хайртай, тэр хайрын сэтгэл үүрд арилахгүй гэж ер хэлээгүй ажээ. Энэ бол тийм юм ярьдаг хүн биш боловч гоо үзэсгэлэн, авьяас төгөлдөр тэр хүүхэн Каупервуд шиг эрийг нэгэнт дурлал цэнгэлд оруулчихвал өөрөөс нь холдон явж чадахгүй гэж итгэж байжээ. Ийм санал гаргаж тэр яаж зүрхэлнэ вэ? Фрэнк Каупервуд түүний мах цусны барилдлагатай авга ах, бас тэгээд нууц амраг нь гэж байгаа шүү!

	Гэвч түүний өмнө захирангуй, шийдэмгий, хүйтэн сэтгэлт, бүрэлгэн сүйтгэгч нууц амраг Каупервуд нь зогсоод садан төрлийн хувьд түүнд хайртай учир тэдний харилцаа тасрахгүй, харин үүнээс өөр харилцаа тэдний дунд байх ёсгүй гэж ярина. 

	Каупервуд явахаар бэлтгэж байсан хэдэн өдрийн турш тэдний дунд удаан үргэлжилсэн ярианы үеэр Лорна түүнийг хамаатны хувьд өөртэйгөө уулзаж байх ёстой бөгөөд ийм уулзалтыг далимдуулан түүний амьдралд оролцож саад болохгүй хэмээн батлахад харж л байя гэж сайх эр хариулав. Энэ үед түүний бодолд Беренис л эргэлдэж байв. Лорнагийн тухай тэр мэдлээ ч гэсэн түүнийг хаяж явахгүй байх гэдэгт Каупервуд итгэсэн боловч Беренисийн хариуцлага суларч улмаар оюун ухаан болон сэтгэл санааны дэмжлэг үзүүлэхээ больж магадгүй байжээ. Бас тэгээд Стейн тэнд байгаа! Беренис, хувь заяагаа Каупервудаас шалтгаалахгүйгээр шийдэж чадах учир удаан саатахгүйгээр Лондон явж аль болох түргэн хугацаанд түүнтэй эвлэрэн зохицох хэрэгтэй болсон учир явах бэлтгэлээ бүрэн хангаад Лондонд буцан явцгаая гэж Эйлинд хэлэхээр шийджээ. 

	Ингээд нэг орой энэ тухай түүнд мэдэгдэхээр гэртээ ирэхдээ хаалган дээр Толлифертой тааралдлаа. Каупервуд түүнтэй эелдгээр мэндлээд, Нью-Йоркт юу хийж буйг лавлан асуугаад Эйлин тэр хоёр Лондонд буцах гэж байгааг мэдэгдэв. Энэ мэдээ Толлиферыг мөн явах хэрэгтэй хэмээсэн дохио болохыг тэр сайн ойлгож, мань эр Парист буцан очоод Мэриголд Брейнердтэй уулзана гэж их баяртай байлаа. 

	Ямар их уран аргаар энэ Каупервуд ажлаа амжуулж байна даа! Нью-Йоркт Лорнатай зугаалж, хилийн цаана хэнтэй байдгийг бурхан л мэдэх байх, мөн Эйлин Толлифер хоёрт Лондон юм уу эсвэл Европ тив руу явах тушаал өгнө! Толлиферын анх удаа түүнтэй уулзахдаа ажигласан тэр л амарлингуй байдал түүнд хэвээр л үлдсэн ажээ. Толлифер уг тушаалыг сонсоод тэр хүний амьдралыг цовоо сэргэлэн байлгаж, зорьсонд нь хүргэхийн тул өөрийн төлөвлөгөөг өөрчлөх ёстой болжээ. 

	
ДӨЧИН ДОЛООДУГААР БҮЛЭГ

	Есдүгээр сарын эцсээр Беренис Трэгесолд дөрвөн өдөр өнгөрүүлэхдээ тэр газрын байгалийн гоо үзэсгэлэн түүний дурсгалт зүйлээр сэтгэлээ баясгаж байлаа. Энэ үед Стейн өөрийн айл хөрш суудаг хөгжилтэй хос Үэйлерынхэн болон жирийн худалдаачнаас язгууртны эгнээнд аль хэдийнээ орсон тэндхийн загасны үйлдвэрийн баян эзэн Уоррен Шарплес нарыг зочноор урьжээ. Энэ гурван хүн хатагтай Картерыг уйтгарлуулахгүй байх үүрэгтэй ажээ. Санхүүгийн их ажлаасаа дутахгүйгээр нутгийнхаа байгалийн гуа үзэсгэлэнг сонирхон зугаацан наадах дуртай хэмээн Стейний ярьж байсан нь үнэн болохыг Беренис ойлгосон ажгуу. Өөрөөр хэлбэл амьдралаас юуг нь авч болохыг Стейн мэдэх хүн байлаа. Нэг талаараа битүү ойгоор хүрээлэгдэн нөгөө талаараа английн баруун эргийн булан тохой хадан хясаа, хайрга чулуутай залгаа арц ургамлаар бүрхэгдсэн хязгааргүй уудам тал бүхий эзэмшил газар болон түүний орчин тойрныг Стейн маш хайрлан, түүгээрээ бахархдаг байлаа. Аль болох удаанаар Беренистэй хоёулхнаа байхын тул Стейн түүнийг дагуулан явж эрт дээр цагт друйдүүд9 болон бусад удган мөргөлчдийн ул мөрөө үлдээсэн байж болох эгнээгээрээ буюу цагариглан тогтсон асар том хадан хясаанууд үзүүлэв. 

	Стейн түүнд Ромын эзэмшлээс бүр өмнө байсан зэс хөнгөн цагааны уурхай, Сен-Айвз болон Маунтсын буланд орших Пензансаас хязгааргүй уудам далайд гарч байсан загасны онгоцнуудын тухай мөн ойр хавийн тосгонуудад одоо хүртэл амьдран сууж буй эртний овог аймгийн тухай ярьж өгчээ. Түүний өөрийн нь эзэмшил газарт ч тэр овог аймгаас үлдэж хоцорсон хэд хэдэн хүн байдаг нь одоо бараг мартагдсан хэлээр ярих бөгөөд эцэг өвгөдийнхөө заншлыг хадгалсаар байна. Маунтсын буланд Стейний онгоц уяатай байх бөгөөд түүн дээр арван хоёр хүн багтах юм байна гэж Беренис бодож байв. 

	Трэгесолын хамгийн өндөр толгодоос Ламанш болон Георгийн булан тодхон харагдана. 

	Стейн эзэмшлээсээ дутуугүйгээр энэ атар газраараа бахархаж байгааг Беренис тэр дорхноо ажиглав. Чухамхүү энэ газар Стейн өөрийгөө бүх нийтэд зөвшөөрөн хүлээгдсэн жинхэнэ лорд гэж бодож байв. Алсдаа насаа ахихад энэ хүн төрсөн газартаа тэмүүлэн ийшээ тогтмол суухаар эргэж ирэх байх гэж Беренис тааварлаж байв. 

	Хэтийн энэ төлөв Беренисийн сонирхлыг огт татсангүй, хэдийгээр энэ нутгийн гоо үзэсгэлэнг бахархсан боловч түүнд нэг л зэлүүд уйтгартай мэт санагдаж байв. Трэгесол дахь урт саарал баргар байшингийн их танхимын дотор талын гоё сайхан засал, алаг хөшиг, хивс, эртний франц тавил, франц английн уран зураг болон орчин үеийн цахилгаан гэрэлтүүлэг, усан хоолой зэрэг нь Беренисийн анхаарлыг гойд татжээ. Гүн Стейнийхний зуун тавин жилийн турш үе дамжин цуглуулсан бичиг судрын ховор нандин эрдэнэ болсон том номын санг үзээд тэр бас л биширчээ. 

	Усан онгоцоор явж, усанд шумбан цэнгэж, далайн эрэг дээр хадан хясааны ёроолд гадаа цайллага хийх зэргээр Трэгесолд тасралтгүй зугаалгаар өнгөрүүлсэн тэр үеэс Стейний өнгө үзэмжтэй юм, тохилог эдлэлд дуртай нь өөрийнх нь бүдүүвтэр энгийн байдалтай нийцэхгүй юм даа гэж бодон Беренис түүнийг хачирхаж байв. 

	Стейн бол тамирчин хүн, модны мөчрөөс шүүрэн авч тасралтгүйгээр зургаа дахин гар дээрээ суниаж чадах аж. Мөн сайн усчин учир далайн долгиотой үед сэлж, зоригтой хол явах бөгөөд Беренис зөвхөн түүний хойноос харж айх, гайхахыг зэрэгцүүлэн зогсоно. 

	Стейн өөртөө таалагддаг бүх зүйлс нь Беренист ямар санагдаж байгааг байнга асууж тэдний санал нийлж байвал баярладаг байв. Хэрэв тэд хойшдоо уулзалдаж байхад хүрвэл Беренисийг зугаацуулах шинэ шинэ зүйлийг хэтийн төлөвлөгөөндөө оруулахыг Стейн боловсруулан бодно. Хэдийгээр Стейн үзэмжтэй сайханд автаж тэгэх тусмаа Каупервудын үнэнч биш байдлыг санаж түүнтэй танилцах сонирхолтой байлаа ч гэсэн Беренисийн бодлоор түүнд Каупервудынх шиг золбоо дутах бөгөөд тийм том ажил эхлэх ч эрх мэдэл байсангүй. 

	Гэвч нэр алдар олохыг эрчимтэй хөөцөлдөгч, томчуудын үйл ажиллагааг дагалдан гардаг ийм их шуугиан дэгдээлгүйгээр Стейн өөртөө хангалттай байр суурь олж авсан хүн аж. Чухам энэ утгаар л Каупервудын өмнө Беренис бөхөлзсөөр ирсэн бөгөөд хойшид ч тэгэх болно. Каупервуд хэдийгээр өөрөөс нь хол өөр хүүхэнтэй зугаалж байгааг мэдсэн боловч Каупервудаас илүү эелдэг зөөлөн, шаргуу байдлаараа дулимаг Стейний гоо үзэмжид сэтгэл нь татагдсан энэ үед ч алс тэртээ буй Каупервудын дүр сүүмэлзэн харагдах шиг болж Беренисийн бодлоос тэр хүн огт салахгүй байлаа. Гэвч Каупервуд руу тэмүүлэх хүсэл сэтгэлээсээ ухарч Стейнийг буюу өөр хэн нэг хүнийг өөртэйгөө суулгахын тул бүх хүчээ чиглүүлэх цаг ирж ч магадгүй. Ийм аргаар Беренис нийгмийн дунд бат байр суурь эзэлж чадах болов уу? Үүнийг үгүйсгэх ч аргагүй. Тэр эмэгтэй ямар нэг түшиг тулгууртай байхыг хүсэлгүй яах вэ. Харин Беренисийг англид Каупервудтай хамт байгааг Эйлин мэдвэл яахаас ч буцахгүй дээ. Магадгүй, тэр мэдсэн ч байж болно. Сонины хайчилбарыг түүнд бараг л Эйлин явуулсан байх! Ингэхэд эхийнхээ туулж өнгөрүүлсэн түүхийг үргэлж нууцалж чадах уу? Зарим нэг үнэн байдлыг мэдлээ ч гэсэн Беренист үнэхээр дурласан Стейн түүнтэй сууж ч болох юм. Магадгүй, бүх учрыг мэдсэн ч тэдний хамтын жаргалд саад болох бүх зүйлийг нуун дарж зөвхөн Беренист туслахыг хичээж ч болох юм. 

	Стейний эзэмшил газраар түүнтэй хамт зугаалаад нэгэн өглөө эрт Трэгесол руу буцах замдаа ангийнхаа уламжлал, зан заншилтайгаа ингэж бат зууралдсан энэ хүн дурласан хүүхнээ дэргэдээ барьж байхын тул бүхнийг зориулж чадах бол уу даа хэмээн Беренис бодож явав. 

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

Заметки

		[←1]
	 Улисс (грекийн «Одессей» хэмээх нэрээс гаралтай латин хэлбэр) Трояны дайны баатруудын нэг. Дайны дараа хэрэн тэнэж явахад нь тохиолдсон бүх адал явдлууд «Одессей» туульст дүрслэгджээ. Одессей ухаан самбаа, арга залиараа алдаршсан хүн




	[←2]
	 Шижир гэсэн үг




	[←3]
	 Рубикон - Эртний Ромы муж Цизельпин Галли ба Италийн зааг хил болж байсан голын нэр. Манай тооллоос өмнөх 49 онд Сенатынхаа бодлын эсрэг Юлий Цезарь цэргүүдийнхээ хамт уул голыг гаталж италид иргэний дайн явуулсан юм. Тэр цагаас хойш «Рубиконийг гатлах» гэдэг үг бий болсон. Энэ бол «эргэлтгүй шийдэх, шийдвэртэй алхам хийх» гэсэн утгатай юм.




	[←4]
	 Парисын болон гадаадын баян хүүхнүүдийн ганган хувцасны захиалга авдаг хатагтай Сарийн оёдлын газрыг хэлж байна.




	[←5]
	 Алладин «Мянга нэгэн шөнө» үлгэрийн нэрт төлөөлөгч. Ядуу оёдолчны хүү илбэт дэнлүү, бөгжийг эзэмшиж, хүссэн хүслээ биелүүлдэг.
 




	[←6]
	 Англи - бурийн дайн (1899—1902) өмнөд африкийн бүгд найрамдах Оранжей ба Трансваалийн эсрэг их британи өдсөн дайн. Бурчууд баатарлагаар эсэргүүцжээ.




	[←7]
	 Авьяаслаг жүжигчин, XVI Людовикийн эхнэр




	[←8]
	 Парис хотноо ийм нэртэй орд бий. Үүнийг олон улсын үзэсгэлэн нээхэд 1878 онд барьжээ. Энэ ордонд хурал цуглаан театрын жүжигчдийн тоглолт болдог. 1937 оноос Шайо орд гэж нэрлэх болжээ.




	[←9]
	 Друид — Эртний Кельт омгийн ястан. Тэр Британид нийгмийн дээд язгууртанд хамаарагдаж байсан бөгөөд ромын эзэмшигчдийн эсрэг бослогын төв болж байсан

